
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГУЛЬСАРЫ МИНЬ БАЯРТАЙ

	Орчуулсан С. Бадраа 

	I

	Хуучирч элсэн тэргээр нэг хөгшин хүн явж байв. Гульсары нэртэй жороо халиун морин бас хөгширчээ. Тун ч хөгширч... 

	Уулын бэл өгсөх зам барагдахгүй. Нэн залхуутай. Энэхүү цөлийн бор толгодын дунд өвөл бол дандаа явган шуурга нүдэж, зун бол там шиг халуун болно. 

	Танабай энэ өөд өгсөх болгондоо үнэн голоос залхдаг билээ. Унаатай явахдаа аяар гэлдрүүлэх дургүй. Дургүй ч юу байх вэ, чаддаггүй хүн. Залуудаа байсхийгээд л районы төв орох хэрэг гарна. Тэгээд буцахдаа энэ өгсүүр өөд морины хар хурдаар давхин гардаг байв. Морь малаа хайрлах ч үгүй ташуур өгөөд л давхичих нь тэр! Заримдаа замын тэргэнд сууж, тэр нь бүр үхэр хөллөсөн байвал энэ өөд явуут үсрэн бууж дуугүйхэн, хувцсаа аваад явган туучихна. Тэгэхдээ аяар явна гэж бас үгүй Байлдаанд орж байгаа юм шиг улайран дайрч оройд хүрч амсхийнэ. Тэнд сая цээж дүүрэн амьсгаа авч дороос авиран яваа үхэр тэргийг хүлээн сууна. Өөд газар тийнхүү шогшсоноос зүрх нь оволзон дэлсэж, цээжээр хатгуулах ч бий. Гэвч үхэр тэргээр сажлуулснаас үүнийгээ хамаагүй дээр гэж бодно. 

	Талийгаач Чоро бол түүнд их сайн, харин заримдаа эр нөхрийнхөө энэ хачин занг элэглэдэг бил ээ, Түүний өгүүлэх нь:

	— Танабай, чи яахаараа ийм азгүй хүн бэ? гэдгийг би чамд хэлж өгөх үү? Ганцхан тэвчээргүйгээс юм. Ай бурхан минь: Чи юм л бол шалав, шалав гэнэ. Дэлхийн хувьсгалыг боловч нэн даруй хийх гэнэ. Тэр хувьсгал байтугай, чи Александровкийн хөтөл давахдаа ч тэсгэлгүй загнадаг хүн шүү дээ. Хүн болгон хүн шиг тайван явж байхад чи ганцаараа түрүүлж чононд хөөгдсөн юм шиг уул өөд гүйж гардаг шүү! Тэглээ гээд хожсон юм чамд байхгүй. Түрүүлж гараад ялгаагүй бусдыгаа хүлээх болно. Дэлхийн хувьсгалд ч гэсэн ганцаараа цойлон гарахгүй, хүн болгон тэр хэмжээнд хүрэхийг хүлээх л болно шүү! дээ гэдэг билээ. 

	Гэвч энэ бол аль хэдийний тун ч өнийн хэрэг. 

	Харин Танабай энэ удаа Александровкийн хөтлийг яаж давснаа мэдэлгүй өнгөрчээ. Энэ нь нас өтөлж яваа хэрэг биз. Тийм ч түргэн явсангүй, тийм ч удаан явсангүй. Хүний явдгаар л явжээ. Танабай одоо замд дандаа ганцаараа явдаг болжээ. Урьд гучаад оны үес энэ замаар бүлэг цүлгээр давхилдан явсан нөхцөлд нь одоо үзэгдэхгүй болов. Зарим нь байлдаанд амь үрэгдэж, зарим нь үхэж, зарим нь гэрээс гарахгүй болж, ер үеэ элээжээ. Залуу багачууд одоо дан машинаар явдаг болоод түүний яндан морь хөллөсөн тэргэнд суух хүн ондоо байхгүй болжээ. 

	Улбаа замд тэрэгний дугуй цохилно. Энэ чимээ тасрах яагаа ч үгүй. Өмнө нь их тал. тэнд сувгийн цаад бэлээр бас л яггүй хол явах хэрэгтэй. 

	Морь нь ер больж, ихэд дор орсныг Танабай хэдийнээс ажиглан мэдсэн байжээ. Гэтэл өөрөө хүнд дүнсгэр бодолд дарагдан явах болж мориндоо онц санаа зовсонгүй ажээ. Замд морь эцэх гэдэг бол тийм ч бэрх гай мөн үү дээ? Тийм явдал урьд Танабайд тохиолдож байсангүй. Одоо ч нэг юм хүрчих байлгүй... 

	Ижилгүй сайхан шаргал халиун зүсээрээ Гульсары хэмээх нэр авсан энэ жороо хөгшин морин Александровкийн хөтлийг эцсийн удаа давж, одоо Танабайг эцсийн мод газар чирч явааг тэр бээр хэрхэн мэдэх билээ. Согтуу өвс идсэн адил морины толгой эргэж, булингартах нүдэнд нь газар дэлхий тасран нэгэн тод өнгийн дугуй болон хөвөөд бие салганан ийшээ найгахад нь энтээ талын тэнгэр, тийшээ найгахад нь тэртээ талын тэнгэр үзэгдэн үзэгдэн явааг Танабай хэрхэн мэдэх билээ. Энэ үес Гульсарын өмнө зам гэнэ гэнэ тасран хоосон харанхуй болж, урдах зам, тэртээ уулс цөм улбар манан юм уу утаан дотор хөвөх шиг харагдах ажээ.

	Морины аль хэдийн согог олсон зүрхэн битүү нөр янгинаад жааванзтай, амьсгаа авахад улам бэрхэджээ. Хударга нь хэлтийж хажуу хавиргыг үрнэ. Жааванз дороос нэг хурц үзүүр гарч буруу талын хааг нь байнга нухна. Энэ нь жааванзын эсгий жийргэвчийн цаанаас гарсан өргөс юм уу, хадаасны үзүүр байж болно. Хүзүүнд нь урьд холгож эвэр ургасан нь дахин шалбараад тэсэхүйеэ бэрх халуу оргин загатнана. Хөл нь улам сульдаж сая хагалсан нойтон газар яваа юм шиг байжээ.

	Гэвч хөгшин морин бас л чадал заан зүтгэсээр байв. Хөгшин Танабай ч хааяа хааяа жолоог угзран морио шавдуулж мөнөөхөн гүн бодолдоо дарагдан явна. Түүнд бодох юм их бий.

	Улбаа замаар тэрэгний дугуй цохилох чимээ гарна. Гульсары морин одоо ч гэсэн анх хөл дээрээ зогсож өөрийн эх их дэлтэй гүү дагаж нуга талын ногоон дундуур итгэл муутай шогшиж явсан тэр цагаас хойш одоо хүртэл ганц ч алдаж үзээгүй жороогоороо жороолон явжээ.

	Гульсары бол унаган жороо морь юм. Тийнхүү алдар цуутай жороо морин болсноор түүний амьдралд сайхан өдөр ч олон, саар өдөр ч олон тохиолджээ. Урьд нь энэ морийг тэргэнд хөллөх гэж хэний ч санаанд ордоггүй байв. Ийнхүү тэргэнд хөллөвөл бараг нүгэл болох байжээ. Гэвч сайн морин ядрахын цагт хазаартайгаа ус уудаг, сайн эр ядрахын цагт гуталтайгаа ус туулдаг гэдэг үг бий. Одоо яая гэхэв.

	Гульсарыг тэргэнд хөллөхгүй байсан цаг бол аль дээр үеийн хэрэг юм. Энэ жороо морин одоо эцсийнхээ хүчийг шавхан эцсийнхээ барианд явж байгаа ажээ. Энэ морин барианы газар хэзээ ч ийм удаан хүрч байгаагүй, хэзээ ч түүнд ийм хурдан ойртож байгаагүй юм. Одоо л ганц алхам үлдэж дээ!

	Улбаа замаар тэрэгний дугуй цохилох чимээ гарна.

	Хөлийн дор хатуу газар мэдэгдэхгүй болж ирэхэд аль өнийн нэг удаа үзсэн зуны дэлгэр цаг, уулын зөөлөн чийгтэй нуга, байж боломгүй гайхалтай ертөнц бүдэг бадаг орж ирэх ажээ. Наран уулын толгой дамжин тусахад Гульсары тэнэгхэн учир нарыг хөөж нуга тал, гол ус бут сөөг дамжин харайлгахад азарга нь чихээ ууртайяа хулмайлган хөөж сүрэгт нь буцаадаг байжээ. Өнийн тэр өдрүүдэд адуун сүрэг гүн нууран дотор яваа юм шиг дөрвөн хөл нь дандаа дээшээ харж, түүний эх их дэлт гүү халуун сүүн үүл болж хувилсан юм шиг санагддаг байжээ. Эх нь гэнэтхэн энхрийлэн тургигч үүл болж хувилсан тэрхэн мөчид Гульсары их дуртай. Эхийн нь дэлэн их амттай хатуу болж уруулд нь сүү хөөсрөөд тэр сүүний элбэг амт хоёрт болж хахан цацан залгилдаг байжээ. Их дэлт эхийнхээ цавь руу хошуугаа шаагаад зогсож байх их дуртай байжээ. Тэр юутай гайхалтай сайхан сүү байж вэ! Наран, газар дэлхий түүний эх бүх ертөнц тэрхүү балга сүүн дотор багтдаг байжээ. Цадчихаад байхад л ахин нэг ахин ахин хөхөж болдог байжээ.

	Тэгтэл энэ нь удаан үргэлжилсэнгүй. Тун ч удсангүй ажээ. Наран уулын толгой дамжин янцгаахыг больж, яг л дорноос мандан яг л өрнийг зорин аялна. Адуун сүрэг дөрвөн хөл нь дээш харж явахыг больж тэдний хөлийн дор нуга талын давтагдмал хөрс тамшаалган бараантаад голын эргийн гүехэн усны чулуу цахилан бутардаг болжээ. Мөнөөх их дэлт гүү чангахан эх болж унагаа хэтэрхий эрхлэв гэж мундаан дээрээс нь өвдтөл хазна. Гульсары хөхөндөө цадахгүй болов. Өвс идэх хэрэгтэй болжээ. Тэгээд л олон жил явж одоо ийнхүү эцэст нь хүрэх гэж байгаа энэ амьдралд оржээ.

	Жороо халиун ингэж олон жил явахдаа тэрхүү үүрд улиран одсон зуныг дахин үзсэнгүй. Тэгээд нуруундаа эмээл тохуулж, янз бүрийн замаар, янз бүрийн хүнд унуулж давхивч тэр бол эцэс төсгөлгүй зам байжээ. Харин одоо наран байрнаас гэнэт гэнэт хөдөлж, хөлийн дор газар дэлхий дайвалзан, нүд нь бүрэлзээд ирэхэд төчнөөн он удаан буцаж ирээгүй мөнөөхөн зун нь дахин харагдах шиг болов. Мөнөөх уул, мөнөөх чийгт нуга, мөнөөх адуун сүрэг, мөнөөх их дэлт гүү цөм Гульсарын нүдний өмнө жигтэй сүүмэлзээд иржээ. Тэгэхээр нь дугуй мод тэрэгний арал дотроос сугаран гарч түүний нүдний өмнө гэв гэнэт туссан мөнөөх ертөнцөд үсрэн орох гэж хамаг тэнхээгээ хураан байж дөрвөн мөчийнхөө тэнхээг дэмий баржээ. Хуурамч үзэгдэл бол хэзээ ч хоосон байдаг нь бүр ч шаналгаатай. Эх нь түүнийг унага байхад дууддаг шигээ аяархан үүрсэн дуудаж адуун сүрэг түүнийг унага байхад давхилддаг шиг хавирга сүврэгээрээ дайран давхилдаад цасан шуурганы сүүмгэр униарыг сөрөх хүчин хүрэлцэхгүй болов. Юу гэвэл тэр цасан шуурга эргэн тойрон улам хүчтэй наадан, ширүүн сүүлээрээ шавхран нүд хоншоорт цас чихэж халуун хөлс сэвхийн хамаг бие хүйт оргитол мөнөөхөн хүрч оршгүй ертөнц чимээ имээгүй живж цасан шуурганд эрчлэх хуйлаанд алга болов. Мөнөөх уулс, нуга тал, гол ус алга болж, мөнөөх адуун сүрэг зайлахад харин эх нь болох их дэлт гүүний сүүдэр нүдний нь өмнө бүрэг бараг тусах ажээ. Тэр гүү түүнийг орхин явахыг хүссэнгүй. Янцгаан дуудав. Гульсары байдгаараа янцгаан хариулсан атал тэр дуугаа өөрөө боловч олж сонссонгүй. Цөм алга болов. Мөнөөхөн цасан шуурга ч алга болов. Тэрэгний дугуй цохилох чимээ ч тасрав. Жааванзын дор нухагдсан шарх нь ч чимчигнэхийг болив.

	Жороо халиун хоёр тийш найгалзан зогсов. Нүд нь ч юм харахгүй болжээ. Толгойд нь нэг хачин чимээ эцэс төгсгөлгүй шуугина.

	Танабай жолоог урдаа хаяж тэрэгнээс арай ядан буугаад хөшсөн хөлөө арайхийн тэнийлгэж хөмсөг зангидан морины дэргэд очиж, 

	— Ай, харла чамайг! гэж амандаа хараав.

	Морин нь зантгар толгойгоо жааванзаас цухуйлган эцэнхий урт хүзүүгээ гүлдийлгэн зогсжээ. Хавирга нь хэрзийж бэлхүүсний дор атирах улбайсан сул арьснаас нь уур цан гарна. Энгийн цагт алтан шаргал зүстэй бөгөөтөл одоо хөлс шороонд дарагдан хүрэн бор зүстэй болжээ. Ёрдгор ууцнаас нь савангийн хөөс шиг саарал хөлс бууж гэдэс, хөл, туурайд нь наалджээ.

	— Би тийм ч ширүүн яваагүй билээ гэж Танабай амандаа үглээд олмыг нь суллан боодойг тайлж амгайвчлав. Амгайд нь халуун заваан шүлс наалджээ. Танабай ханцуйгаараа морины хамар хүзүүг арчаад тэргэн дээрээс өвсний хог хамж тэвэр хүрэхгүй өвс морины хөлийн дор хаяв. Морин нь тавьсан өвсөнд ам хүрсэнгүй энгүүн чичрэн зогсоно.

	Танабай атга өвс авч аманд нь бариад, 

	— Май, ид! Яав чи? гэв.

	Морины уруул хөдлөх атал тэр өвсийг шүүрэн авах тэнхэлгүй байв. Танабай морины нүдийг хараад сэтгэл нь нэн их гонсойв. Дутуу аниастай хоёр халцархай зовхины цаана юу ч харагдсангүй. Нүдний нь гал бөхөөд орхигдсон байшингийн цонх адил хоосон хар нүх харагдана.

	Танабай ихэд мэгдэн ийш тийш харав. Алсад уул, орчинд нь нүцгэн тал харагдана. Замаар нэг ч амьтан хүн алга. Өдийд явуулын хүн тун ч ховор явдаг үе билээ.

	Цөл их замд хөгшин морь, хөгшин хүн хоёулхнаа зогсоно. Өвлийн адаг сар шувтарч байв. Талын цас хэдий нь хайлж ганцхан гүн жалга, сөөгт судгаар, их уул нуруудын өвөл чоно нуугддаг хэвтэш газраар сүүлчийн хунгар үлджээ. Салхин дарагшмал цасны үл мэдэг үнэр авчран, газар дэлхий гэсээгүй амилаагүй зэвхий саарал өнгөтэй харагдана. Ер нь өвлийн адгаар ийм хайрам хээр талд хоргодох газаргүй нэг л уйтгартай байдаг билээ.

	Танабай ширэлдсэн хөх сахлаа имрэн наран жаргах зүг даргар ханцуйгаар саравчлан саравчлан зогсов. Наран тэртээ газрын хярхагт бөөн үүлэн дотор оржээ. Газар тэнгэрийн савслагад тодгүй улбар туяа татна. Тэнгэр аягүйтэх шинж мэдэгдэхгүй боловч нэг л жихүүн айдас хүрэм ажээ.

	«Энийг мэдсэн бол нааш гардаггүй байж. Одоо энэ завхарсан цагаан талын дунд нааш ч үгүй, цааш ч үгүй болох нь. Морио ч дэмий зовоолоо” гэж Танабай гасална.

	Нээрэн л маргааш өглөө гарах хэрэгтэй байжээ. Замд ийм явдал тохиолдсон ч өдөр бол ямар боловч явуулын хүн тааралдаж болно. Танабай ядахдаа үдээс хойш гарчээ. Ийм цагаар тэгж болдог юм уу?

	Танабай нэгэн гүвээн дээр гарч, наашаа юм уу, цаашаа машин явж байна уу гэж харав. Гэтэл бараа ч алга, чимээ анир ч сонсогдсонгүй. Тэргэн дээрээ буцаж ирэв.

	«Дэмий л наашаа гарч дээ!” гэж дахин бодохдоо Танабай өөрийн үргэлж яарч агдаж явдгаа зэмлэн санаж байв. Амаа барьж гасалсаар байтал сүүлдээ өөртөө цухалдаж бас хүүгийн гэрээс нааш арга буюу яаран гарах болгосон шалтгааныг санаад бүр чиг уур нь хүрчээ. Үнэндээ тэндээ хонож морио амраах хэрэгтэй байсан байлгүй яах вэ. Гэтэл тэр!..

	Танабай ууртайяа гараа хаялан “үгүй тэртээ тэргүй тэнд хонохгүй байсан. Явган ч хамаагүй явах байсан гэж сэтгэлээ засна. Хар хүнийхээ эцэгтэй тэгж ярьж болдог юм уу?

	Би ямар ч гэсэн эцэг хүн. Харав уу хэлж байгааг нь. Насаараа малчин адуучин байх юм бол намд орсны хэрэг юу байсан юм. Тэгээд өтөлсөн хойноо бас хөөгдөнө гэнэ шүү? Хүү бас сайн. Дуугүй л суух юм. Эгц харж ч чадахгүй юм. Эцгийнхээ үгэнд битгий ор гэж бэр хэрэв түүнд хэлбэл орохгүй нь! Өөдгүй амьтан. Бас даргад дуртай! Ай даа юу ч гэхэв дээ. Бас л биш улс, биш” гэж бодов. 

	Танабай бүр халууцаж, захны товчийг тайлав. Нөгөө морио явах замаа, шөнө болж байгааг мартаж орхиод тэрэг тойрон аахилан аахилан алхаж гарав. Тэгэвч дотор нь уужрахгүй байв. Тэнд хүүгийндээ байхдаа биеэ барьж, бэртэйгээ хэрэлдэх нэр сүрд муу юм даа гэж бодож суужээ. Харин одоо гэнэт уур нь хүрч “Намайг, чи намд аваагүй шүү. Намайг чи хөөгөөгүй шүү! Тэр үед юу болсныг бэр. чи яаж мэдэх юм бэ? Одоо цаг бол бүхний учрыг олоход хялбар болжээ. Одоо хүн болгон эрдэм номтой, эрхэм хүндтэй болжээ. Харин миний үед яаж байсан гэж санана. Эцэг ах, хань нөхөр, эсрэг дайсан, өөрийн бие, хүний нохой ер энэ хорвоод байдаг бүхнийг чи л мэднэ, чи л хариуцна гэж загнадаг байсан даа. Би яах вэ намаас хасагдаж. үүнийг чи битгий хөндөөрэй. Бэр минь мөн бол миний хувьд, тохиолдсон гуниг юм. Үүнийг чи битгий хөндөөрэй” гэж сая замд бодож явсан гашуун үгээ цөмийг хэлмээр санагджээ. 

	— Үүнийг чи битгий хөндөөрэй! гэж чанга чанга ярьсаар газар дэвсэж, — Үүнийг би битгий хөндөөрэй гэж ахин дахин үглэнэ. “Битгий хөндөөрэй!” гэдгээр ондоо үг олдохгүй нь бүр чиг хорсолтой байжээ.

	Танабай тийнхүү тэрэг тойрон явсаар за яа«х бил ээ, энэ шөнө эндээ хонохгүй юм сан гэж гэнэт санав. 

	Гульсары тэргэнд хөллөөтэй хэвээр огт хөдлөхгүй зогсоно. Хажууд нь юу ч болж байсан тэр мэдэхгүй болжээ. Дөрвөн хөлөө ойрхон гишгэж бөгтийн зогсох нь модоор хийсэн амьтан шиг харагдана. 

	Морин их цаанаас аяархан янцгаалах мэт дуу гарахыг сонсоод Танабай яаран очиж, 

	— Яав? Үүрэглэв үү? Ай хөгшин, бие чинь муу байна уу? гээд морины хүйтэн чихийг барьж дэл доогуур гараа шургуулж үзтэл хүйтэн нойтон байв. Гэвч Танабай илүү их эмээсэн нь гэвэл морины дэл урьдын адил хүнд биш сэвсхийгээд явчихжээ. “Энэ маань бүр өтөлж гүйцжээ. Дэл нь шингэрээд ноолуур шиг хөнгөхөн болчхож. Бид хоёр адилхан өтөлж, одоо бид хоёрт ганц мөр үлджээ” гэж бодов. Тэгээд яах аргаа олохгүй дэмий л босов. Хэрэв морь тэргээ орхиод явган явбал шөнө дундын алдад харьчихаж чадах байлаа. Тэднийх уулын хавцалд өвс манадаг байв. Тэнд өвөлжөөнд эхнэрийн хамт суух бөгөөд бас усны аж ахуйн манаач голын эх өөд бүтэн хагас километр газар саахалт суудаг байв. Танабай зун бол хадлан харж, өвөл бол нуруулдсан өвс харна. Энэ нь хоньчид тэр өвсийг яагаа ч үгүй байхад малд идүүлэн үрэн таран хийх вий гэж хариулдаг байжээ. 

	Ноднин намар нэг удаа конторт ороход нь бригадын шинэ дарга, тариалангийн мэргэжилтэй нэг залуу түүнд хэлсэн нь

	— Өвгөн ах аа, морины жүчээнд оч. Бид тамд ондоо морь сольж өгөх болов. Уг нь хөгшин юм. Гэхдээ таны ажилд давгүй таарна гэхэд нь

	Танабай хар санаж, 

	— Ямар морь вэ? Бас л нэг адасга биш биз дээ? гэсэнд

	— Тэнд, танд заагаад өгнө. Нэг халиун морь байгаа. Та мэдэх ёстой, урьд та унаж байсан юм гэнэ билээ гэжээ. 

	Танабай морины жүчээ рүү очив. Тэнд хашаанд мөнөөхөн жороо халиун байхыг хараад зүрх нь шимшрэн өвдөж “Дахин уулзах нь энэ байжээ” гэж Танабай амандаа өгүүлэв. Авахгүй гэж хэлэх сэтгэл түвдсэнгүй, хөтлөн харьсан байжээ. 

	Харьтал жороо халиуныг эхнэр нь арайхийн танив. 

	— Танабай, нөгөө Гульсары чинь энэ мөн үү? хэмээн гайхан асуухад нь, 

	— Мөн мөн, тэгээд! гэж хэлэхдээ Танабай эхнэрийнхээ нүүрийг эгц харж чадсангүй.

	Жороо халиунтай холбогдсон өнийн явдлыг одоо тэр хоёрын хэн хэн нь дурсаад яах вэ дээ. Танабай залуудаа нүгэл хийж явран уу гэвэл явсан хүн. Одоо үг яриа буруу тийш эргэхээс зайлсхийж, 

	— Чи юу гэж зогсоод байгаа юм? Хоол халаагаач, өлсөж үхэх нь! гэж зандрангуй хэлэв. 

	— Энэ морийг хараад өтөлнө гэдэг ер юу юм бэ гэж бодох юм. Энэ нөгөө Гульсары мөн гэж чамайг хэлээгүй бол би биш гэж зүтгэх нь байна гэхэд нь

	— Тэгээд, гайхаад байх юу байна. Чи бид хоёр үүнээс дээр гэж чи бодно уу? Юм болгонд цаг хугацаа гэж байна шүү дээ гэсэнд

	— Харин яагаа вэ? Би бас тэгж бодно гээд санаашрангуй толгой сэгсрээд, цагаан сэтгэлээс инээж, 

	— Одоо чи энэ жороо халиунаа эмээллэж унаад бас л шөнө болгон айл хэсэх үү? Тэг л дээ гэв. 

	Танабай, 

	— Яамай даа гэж эв дүйгүйхэн хэлээд буруу харав. Тоглоомыг тоглоомоор хариулах байтал Танабай ичиж зовоод өвсний цаана саравч доогуур орж явчихжээ. Тэнд энэ тэрхнээр оролдон нэлээн болов. Эхнэр маань тэр тухай бас л мартаагүй байх нь ээ гэж Танабай бодно.

	Яндангаар утаа гарч эхнэр нь хоол халааж байгаа бололтой. Танабай өвсний хашаанд энэхэн тэрхнээр оролдсоор л байв. Тэгтэл эхнэр нь үүдээр шагайж, 

	— Буугаад ирээч дээ, хоол бас л хөрчих нь гэж хашхирав. Авгай нь өнийн тэр нэг явдлыг дахин дурссангүй. Дурсаад ч яах юм билээ дээ?

	Танабай намар, өвөлжин жороо халиуныг асран харж бүлээн усанд хивэг зуурч, манжингийн хальсаар тэжээжээ. Гульсарын шүд бүр махан дөш болсон байв. Одоо түүнийг харахад дөрвөн хөл дээр нь дөнгөж тогтоож орхисон чихмэл дүрс шиг санагдана. Одоо түүнийг яах вэ?

	Морио зам дээр хаяж явах сэтгэл Танабайд байсангүй.

	— За яах вэ. Гульсары минь, ингээд зам дээр зогсоод байх уу? гэж Танабай жороо халиуныг нударсанд тэр нь займран хөлөө ээлжлэн зогсов. Танабай гэнэт “Алив байзнаарай” гэж үглэн, бэрдээ төмс хүргэж өгсөн хоосон тампуу тэргэн дээрээс авч дотроос нь нэг ваадантай юм гаргав. Эхнэр нь замдаа идээрэй гэж талх барьж өгснийг ор мартжээ. Ер нь юм идэхтэй мантай явжээ. Талхны хугасыг цувцаа дээлийн хормойд үйрүүлж хөөрхий мориндоо өгөв. Гульсары талхны үнэр шуугьтал татах боловч идэж чадахгүй байв. Тэгэхээр нь Танабай алган дээрээ үйрүүлж нэг хэсгийг аманд нь чихэж өгсөнд морь нь зажилж эхлэв. Танабай баярлан, 

	— Ид, ид! Ингэж яваад хүрчих юм биш үү! Тун гэлдэрч байгаад харьчих юм биш үү! Айх юмгүй эмгэн бид хоёр чамайг сайхан тордоно шүү гэж ганцаараа ярина. Түүний чичрэх алган дээр морины уруулын шүлс дусна. Тэр шүлс бүлээн байсанд Танабай баярлана.

	Тэгээд жороо халиунаа цулбуураас хөтлөн, 

	— За гэлдэрье. Зогсоод яах вэ, гэлдэрч үзье гэж шийдэмгий хэлэв.

	Жороо халиун зогссон газраас хөдөлж замаар тэрэгний дугуй цохилох чимээ дахин гарч эхлэв. Хөгшин хүн, хөгшин морь хоёр арайхийн гэлдрүүлнэ. Танабай морио хөтлөн замын дэл дагаж алхахдаа “Тун ч дор оржээ. Зайлуул! Ингэхэд Гульсары маань хэд хүрч вэ? Хорин жил, арай илүү... Илүү ч юм байх аа даа...” гэж бодож явав.

	Дайны дараа энэ хоёр анх уулзсан юм.

	Ахлах цэрэг Танабай Бакасов баруун зүг ч явж, дорно зүг ч явжээ. Квантуны арми бууж өгсний хойно сая халагджээ. Нэг үгээр бол, зургаан жил шахам цэргийн замаар алхсан хүн. Тэгээд яах вэ, бурхан өршөөж, дэлбэрэлтийн доргионд нэг удаа дайрагдаж, нэг удаа сумны хэлтэрхий цээжинд нь орсон боловч хоёр сар цэргийн эмнэлэгт хэвтэж гараад бас л ангиа гүйцэн очжээ.

	Харин харьж ирсний хойно хотын нэг эмэгтэй наймаач Танабайг өвгөн хүн гэж нэрлэжээ. Гэхдээ гол нь тоглоомоор хэлсэн биз! Танабай ч нэг их гомдсонгүй. Танабай үнэндээ тийм залуу биш авч бас тийм их хөгшин биш байв. Царайг харвал байлдаанд их явснаас жаахан харшиж, сахалд нь бага буурал орсон боловч бие ба сэтгэлийн хувьд чийрэг хүн байв. Харьж ирээд жил болсны хойно эхнэр нь нэг охин төрүүлж хожим бас нэгийг гаргажээ. Тэр хоёр нь одоо хоёул нөхөртэй, хүүхэдтэй. Зун голцуухан ирцгээнэ. Том охины нөхөр нь жолооч юм. Тэр цөмийг машины тэвшинд суулгаж ууланд өвгөнийд ирнэ. Тэд хоёр охин, хүргэндээ гомдох юм ер үгүй. Харин хүү нь жаахан тусгүй хүн болжээ. Энэ яах вэ жич хэрэг...

	Дайнд ялаад буцаж явахад ёстой амьдрал гэдэг одоо л эхлэх нь гэж бодогдож байж. Тэгж бодоход сэтгэл сайхан, том том хотод гуулин хөгжимтэй угтаж гаргаж өгдөг байв. Гэрт эхнэр хүлээж хүү нь найм хүрч сургуульд орох гэж байв. Тэгж харьж явахад энэ хорвоод дахин төрсөн юм шиг санагдан урьд байсан юмыг байгаагүйд тооцсон ч яах вэ дээ гэж бодогдож байжээ. Бүхнийг мартаж орхиод гагцхүү ирээдүйн тухай бодмоор санагдана. Тэр ирээдүйн тухай бодоход нэг л тод, нэг л энгүүн. Аж төрөх, хүүхдээ өсгөх, аж ахуйгаа эрхлэх, байшинтай болох, ер нэг үгээр хэлбэл аж төрөх л хэрэгтэй. Харин энэнд дахин юу ч садаа болох ёсгүй, яагаад гэвэл урьд байсан бүхнийг одоо энэ шинээр эхлэх жинхэнэ амьдралын золионд гаргажээ. Одоо шинээр эхлэх энэхүү амьдралыг тэр үеэс хүн болгон эрмэлзэн, түүний тул дайнд дийлж, түүний тул олон хүн үхжээ гэж боддог байв.

	Гэтэл Танабай бас яарч, хэт яарчээ. Ирээдүйн дэнчин болгож бас л олон олон жил тавих хэрэгтэй байлаа.

	Танабай эхлээд дархны газар балтчин болов. Хар багаас энэ ажилд чадмаг, дөшин дээр тонгойн тонгойн өглөөнөөс үдэш болтол хүнд балт буулгахад дархан хүн улайсмал төмрийг түүний балтын дор арай амжин эргүүлж байдаг билээ. Тэр үеэс аж төрөхийн төлөө тавих хамаг санаа сэтгэлийг нь дүлий болгосон дөшний тэр хангинах дуу одоо ч заримдаа түүний чихэнд тод дуулдана. Тэгэхэд идэх талх, өмсөх хувцас байхгүй, эмэгтэйчүүд нүцгэн хөлдөө резин шагайвч чирч явна. Хүүхдүүд чихэр гэж юу байдгийг мэдэхгүй байв. Тэгэхэд Танабай балтын хүчээр энэ бүхнээс зайлж байв. Балтыг дээр далайж тавихад дөшний дуу ханхийж хөх төмөр, оч тал тал тийш үсэрнэ. Балтыг нэг өргөн тавих зуур “Ха-ха!” гэж дуутай амьсгаа авахдаа “Юм бүхэн бүтнэ. Хамгийн гол нь бид ялсан, гол нь ялсан!” гэж бодоход балт нь түүний үгийг давтан хэлэх мэт. “Ялсан! Ялсан, сан...сан сан!” гэж дуу гардаг байж. Тэгэхэд ганц Танабай ч биш хүн болгон ялалтын баяр хөөрт умбаж байжээ.

	Тэгээд Танабай адуучин болж ууланд гарав. Чоро ятгаж адуучин болгожээ. Талийгаач Чоро тэгэхэд хамтралын дарга байв. Ер дайны бүх жил дарга байжээ. Тэр зүрх өвчтэй учир цэрэгт явсангүй. Дан гэртээ байсан хүн гэхэд бас л их өтөлжээ. Үүнийг нь Танабай цэргээс ирээд хамгийн түрүүн ажигласан юм.

	Дархнаа хаяж адуучин бол гэж Танабайг өөр хэн ч ятгаад нэмэргүй байв. Чоро бол түүний өнийн найз. Дээр үес хоёул комсомолын гишүүн байхдаа хамтралын төлөө ухуулга хийж, нударган баячуудын хөрөнгийг хураахад хамт явж байжээ. Тэр үес ялангуяа Танабай их хувьсгалчирхдаг байжээ. Хөрөнгийг хураах хүний жагсаалтад орсон хэнийг боловч огтхон ч хайрладаггүй байжээ...

	Чоро дархны газар ирж, Танабайг ятгаж чадсандаа сэтгэл нь тун хангалуун байв. Чоро инээмсэглэж, 

	— Чамайг, балт барьж өссөн болохоор түүнээсээ салахгүй гэх бол уу гэж айж байлаа гэжээ.

	Чоро бие их муу, туранхай, хүзүү нь гүлдгэр нарийхан бас хонхойж орсон хацарт нь олон үрчлээ суужээ. Цаг дулаан ч гэсэн Чоро зун ч ялгаагүй ноосон цамцнаас үл сална.

	Тэр хоёр дархны газраас хол бус нэг шуудууны ирмэг дээр явган сууж ярилцав. Чорогийн залуу байсан үе Танабайн санаанд орно. Тэр үед Чоро гацаандаа ганц бичигтэй нь гэж их нэртэй хархүү байжээ. Номхон томоотонд нь хүн болгон хүндлэн үзнэ. Гэтэл түүний дэндүү томоотойд Танабай дургүй байв. Танабай нэг хурал дээр босож, Чоро бол дайсантай хийх ангийн тэмцэлд байж болшгүй нялцгар зөөлөн зан гаргадаг хүн гэж хатуухан шүүмжилж байсан удаа бий. Энэ нь сонины шүүмжлэлтэй адил тун ч хатуухан шүүмжлэл байжээ. Энд тэндээс дуулсан бүхнээ тэнд цээжээр урсгажээ. Одоо заримдаа тэр хэлсэн үгнээсээ өөрөө айх шиг болно. Гэхдээ тун сайн хэлсэн байжээ. Энэ удаа Чоро ярьсан нь:

	— Би сая ууланд байгаа айлуудаар очиж гурав хоноод ирлээ. Нөгөө цэрэгт явсан улс цөм ирсэн үү? гэж өвөгчүүл асууж байна. Амьд нэг нь ирсэн дээ гэж би хэллээ. “Тэд чинь ажлаа хэзээ авах гэж байна?” гэж асууж байна. Зарим нь тариан дээр, зарим нь барилгад тэгээд л ажил хийцгээж л байгаа даа гэж би хэлэв. “Бид түүнийг мэдэж байна. Энэ адууг чинь хэн хариулах ёстой юм бэ? Хүлээсээр байтал бид өнгөрөх нь. Бид бол хөгшин хонины насгүй улс шүү гэж байна” Хэлэх үг олдсонгүй. Тэд юу хэлэх гээд байгааг нь чи ойлгож байна уу? Тэр хэдэн хөгшнийг бид дайны жил адуучнаар ууланд хөөж явуулсан юм. Одоо хүртэл тэндээ байгаа юм. Энэ бол үнэндээ хөгшчүүдийн хийдэг ажил биш гэдгийг чи мэднэ. Үргэлж морины нуруун дээр өдөр шөнөгүй санаа зовуурьтай яваа улс. Өвлийн шөнө ямар байдаг гэж санана. Дербишбай өвгөн яаж эмээл дээрээ осгож үхлээ дээ. Чи санаж байна уу? Цэрэгт агт хэрэгтэй байхад тэд бас эмнэг сургаж байлаа. Дал хүрчхээд нэг чөтгөр шиг юман дээр мордож тэр. ^ул талаа^ шудчуулж явах ямар вэ дээ. Аягүй бол хэмх унаж үхнэ шүү дээ. Тийм чанга сэтгэлтэйд нь тэдэнд баярлах юм. Фронтынхон ирэвч гадаадад боловсон ёс үзсэн гэж хамраа сөхчхөөд адуучин болохгүй. Бид яалаа гэж тэр уулан дотор бядан явах билээ гэнэ. Ийм л байна шүү дээ. Танабай чи л нэг тус бол. Чамайг явбал бусдыг бас тийш нь явуулж болно гэжээ. 

	— Зүйтэй, Чоро үзье. Би эхнэртэйгээ ярья гэж Танабай хэлэв. “Амьдрал гэдэг толгой дээр бууж ирж байхад Чоро чи бас л нөгөө зангаа тавиагүй явна. Чи тэр халуун сэтгэлдээ түлэгдэх бий. Энэ ч бас сайн хэрэг юм. Байлдаанд явж их юм үзлээ. Юм болгонд сайн сэтгэл гаргах хэрэгтэй юм даа. Амьдралд хамгийн үнэн юм энэ л байхаа даа!” гэж Танабай бодож байв. 

	Тэр хоёр салж Танабай дархны газар чиглэн явахад Чоро бас дуудаж, хойноос нь морьтойгоо очоод бүүргэн дээрээ бөхийж, 

	— Байз Танабай, ингэхэд чи над гомдоогүй биз? гэж аяархан асуугаад, чи мэдэж байна уу, над ер зав гарахгүй байна. Урьдын адил жаал сууж сэтгэлийнхээ үгийг ярилцъя гэж бодох юм. Чи бид хоёр уулзаагүй олон жил болжээ. Дайн дуусвал хөнгөн болио байгаа гэсэн чинь санаа зовох юм улам нэмэгдэх юм. Заримдаа нойр ч хүрэхгүй хамаг ажил толгой дотор буцална. Яавал аж ахуйгаа жаал өөд татаж, ардыгаа хоолтой байлгах вэ. Яавал бүх төлөвлөгөөгөө биелүүлэх вэ гэж явна даа. Хүмүүс урьдыг бодвол ондоо цөм сайнаар аж төрөхийг хүсэх болжээ гэв. 

	Гэтэл тэр хоёр тийнхүү сэтгэлийн үгээ уудлан ярилцаж амжсангүй, тэгж хоёул ярьж суух цаг ч олдсонгүй. Хожим сүүлд гэсээр байтал бүр өнгөрчээ. 

	Танабай ийнхүү адуучин болж ууланд очоод Торгой өвгөний хариулж байсан адуун дотор нэг халиун зүсмийн эр шүдлэн байхыг хамгийн түрүүнд олж харсан юм. 

	Адуугаа тоолж аваад бэлчээрт залсны дараа Танабай. хуучин адуучинд үг унагаж, 

	— Та надад юу тавьж байв даа, өвгөн ахаа. Дуу алдам сайхан амьтан харагдахгүй шив дээ гэжээ.

	Торгой бол үрчлээ суусан нүүрэндээ ганц ч үсгүй атигар өвгөн билээ. Лут сэгсгэр хонины арьсан малгай тавьсан нь яг мөөг шиг харагдана. Ер нь тийм өвөгчүүл их хөнгөн шингэн бас яггүй гөжүүн, чанга дуутай байдаг юм.

	Гэвч Торгой энэ удаа царай хувилж уурласангүй.

	— Хүнд л байдаг адуу даа. Онцлон магтаад байх юм ч үгүй. Гэвч чи өөрөө хариулаад үзнэ биз дээ гэв.

	— Өвгөн эцэг ээ, зүгээр би тэгж хэлсэн юм шүү гэж Танабай эвлэнгүй өгүүлэв.

	— Гэсэн ч нэг юм бий! гэж Торгой нүүр лүү буусан малгайг хойш болгон дөрөөн дээрээ босож ташуураа гозойлгон тэр баруун захад яваа халиун шүдлэн харав уу. Тэр хол явна даа гэв.

	— Аль тэр вэ? Тэр бөмбөг шиг бөөрөнхий юу? Харахад давжаа, ууц богинотой юм аа.

	— Хэнз юм. Чац сууж аятайхан болно оо.

	— Ямар учиртай юм бэ? Юугаараа сайн юм?

	— Унаган жороо юм

	— Тийм үү?

	— Тийм. Ер унаган жороо тун ховор байдаг юм. Урьдын цагт бол үнэ цэнэ ч гэж ярихгүй. Уралдааны газар тийм морины төлөө зодоон болж нэг нэгнийхээ толгойг хага цохидог байсан юм даа гэв.

	— Алив очиж үзье гэж Танабай хэлэв.

	Хоёулаа ухасхийн адууны захад хүрч халиун шүдлэнг салгаж хөөв. Тэр гөхөл үсээ үзэсгэлэнтэй хаялан тургиад хайван хайван гэж жирэлзтэл жороолж адуундаа нийлэх гэж алсуур дугуйран хурдлахад Танабай нэн сонирхон:

	— О-о-о харав уу, явж байгааг нь, харав уу? гэж хашхирна.

	— Чи юу гэж бодов! гэж өвгөн адуучин цогтой асуув.

	Тэр хоёр хурдан морины хүүхэд шиг гууглан хойноос нь хатирав. Тэдний гууглахад ташуурдуулсан юм шиг улам хурдлан нэг ч алдахгүй, төвөггүй жороолох нь газраар биш хийд нисэж яваа мэт ажээ. Мань хоёр морины хар хурдаар давхивч нөгөө халиун шүдлэн жороолсоор авай.

	Торгой тийнхүү давхиж явахдаа малгайгаараа даллан, 

	— Танабай чи харж байна уу? Хүн хашхирахад үсний тонгорог шиг дуулгавартай шүү! Тэр хөөрч байгааг нь харав уу? Хай-хай. Хай! гэж хашхиран байв.

	Жороо халиун адууны зүг эргэхэд тэр хоёр омголон морьдоо тогтоох зуур хойноос нь бас нэлээн дагав.

	— Баярлалаа. Торгой ах аа, сайхан морь тавьжээ. Бүр сэтгэл сэргэх шиг боллоо! гэхэд нь өвгөн адуучин санал нийлж, 

	— Сайн байна гэснээ гэнэт царайгаа төв болгон шилээ маажиж, — Гагцхүү чи, хүний нүдний хорхой битгий оруул! Юуны түрүүн олон хүнд битгий чалчаарай. Сайхан жороо морийг сайхан хүүхэн адил олон хүн харж явдаг юм шүү! Охин хүн сайн хүнтэй суувал царай орж харахад баярламаар, муу хүнтэй тааралдвал харахаас сэтгэл өвдөөд явчихдаг юм. Тэгээд чи түүнд тус болж чадахгүй. Сайн морь бас ялгаагүй. Ер юмыг баллахад амархан шүү! Уралдаанд гавихгүй болно.

	— Та битгий санаа зов. Би хүүхэд биш, энэ талаар бас жаал зугаа гадарлана.

	— Тэр ч тийм, би энгүүн хэлж байна. Харин нэр нь Гульсары гэдэг юм шүү, тогтоож ав.

	— Гульсары гэнэ ээ?

	— Тийм. Миний ач охин ноднин зун айлчилж ирсэн юм. Тэр маань тэгж нэрлэсэн юм. Сайхан морь гэж их дуртай байдаг юм. Тэгэхэд дааган дээрээ байсан. Тогтоож ав. Гульсары гэжээ.

	Торгой өвгөн үгэнд дуртай хүн. Энэ морины тухай шөнөжин захиа занаа захив. Танабай ч онц тэвчээртэй сонсов.

	Танабай, өвгөн Торгой түүний эхнэр хоёрыг тэндээс долоон мод газар үдэж гаргав. Тэднийх хоёр хөндий орхиж нүүв. Тэр гэрт Танабай гэр бүлээ авчран сууж, нөгөө гэрт нь туслах адуучин суух ёстой байв. Гэвч туслах хүнийг одоо хүртэл олоогүй. Одоохондоо Танабай ганцаар байв. Торгойг үдэж гаргахад тэр бээр бас л ингэж захилаа.

	— Халиун мориндоо одоо битгий хүрээрэй. Ондоо хэнд ч итгэж болохгүй шүү. Хавар өөрөө сургана биз. Тун болгоомжтой үзээрэй дээ. Эмээллэхтэйгээ зэрэг учиргүй давхиж ердөө болохгүй. Жороо нь алдарч хайран юм болж мэднэ. Анхны өдөр халуун бие дээр нь усалж тун болохгүй шүү. Хөлд нь шар ус бууж хулуутай болно. За тэгээд намайг амьд мэнд байвал унаашруулсан хойноо үзүүлнэ биз дээ гэжээ.

	Тэгээд Торгой ууланд адуу гэр хоёроо орхиж, хогшил зоорио тэмээнд тэгнээд эмгэнтэйгээ яваад өгчээ....

	Сая түүний тухай хэчнээн яриа болсон, бас хэчнээн яриа болох, энэ бүхэн юунд хүрэхийг Гульсары морин мэддэг ч болоосой доо!

	Халиун шүдлэн урьдын адил адуун дотор дураар явна. Эргэн тойронд нөгөө л уул, нөгөө л өвс ногоо, нөгөө л гол ус хэвээр. Гагцхүү өвгөний оронд бор шинельтэй, цэрэг малгайтай ондоо эзэн бий болжээ. Шинэ эзний хоолой сөөнгөдүү боловч дуу нь чанга захирангуй байлаа. Адуун сүрэг түүнд удалгүй дасав.

	Цас унав. Цасан байн байн унаж их л удаан тогтоно. Адуу туурайгаар цас малтаж өвс олж иднэ. Шинэ эзний нүүр хав харлаж жавар салхинд гар нь даг саарьтжээ. Одоо тэр эсгий гутал өмсөж том дахан дотор шурган явах болов. Гульсарын үс хэдий урт ургавч ялангуяа шөнөдөө их даарч хонодог болов. Их хүйтэн шөнө адуун сүрэг нэгэн дор бөөгнөн цан хяруунд дарагдан өглөө наран гартал зогсоно. Эзэн нь морин дээр хавчганаж бээлийтэй гараар нүүрийг илнэ. Заримдаа алга болсноо дахин ирсэн байна. Адуун сүрэг эзнийгээ дэргэд байхад дуртай. Эзэн хүн дэргэд байвал хашхирч гууглах юм уу, даарахдаа хачин янцаглах чимээ гардаг байв. Тэгэхэд адуу үргэж чихээ хөдөлгөх авч эзнийгээ дэргэд байгааг мэдмэгц шөнийн салхины исгэрээн дунд дахин зүүрмэглэнэ. Тэр өвлөөс Гульсары морин Танабайн дууг насаараа тогтоож авчээ.

	Нэг шөнө ууланд цасан шуурга тавив. Ширүүн цас хаялав. Цасан адууны дэл сүүл рүү шигж, нүдэнд нь шавна. Адуун сүрэг тун ч тавгүй байлаа. Морьд бие биеийг шахаж чичрэн зогсоно. Хөгшин гүүнүүд сандран унгалдаж, унагануудыг сүргийн дунд хөөж оруулна. Тэд Гульсарыг захад шахан гаргах тул адуун дунд орох гэж хэдэнтээ оролдоод чадсангүй. Бусдыг өшиглөж, хайрч үзэв. Бас тусыг эс олжээ. Харин азарганд нэг гайгүй айн тангаруулав. Тэр азарга түрүүнээс хойш тойрон эргэлдэж бат чийрэг хөлөөрөө цас цавчлан адуугаа хураасаар байв. Заримдаа толгойгоо аймшигтай гудайлган чихээ хулмайлгаж хажуу тийш ухасхийн дайрч харанхуйн дунд үзэгдэхгүй болоход түүний хамар тачигнах чимээ зөвхөн дуулдана. Тэгснээ нэн ууртай догшин сүртэй эргэж ирнэ. Гульсары ганцаар адуунаас хөндий байгааг азарга гэнэт мэдээд дайран орж ганцхан эргэнгүүт хажуу хавирга руу нь аюултай чанга тангарав. Гульсары өвдсөндөө арай л үхсэнгүй. Нэг удаа аймшигтай чарлаад хөл дээрээ арай ядан тогтов. Түүнээс хойш дураар загнах гэж оролдсонгүй. Сүргийн хажууд томоотой зогсоход хажуу тал руу нь халуу оргиж янгинана. Догшин хатуу азарганд туйлын их гомджээ. 

	Адуу дахин тогтож чимээ имээгүй болтол ямар нэг амьтан уртаар улих дуун бүрэг бадаг сонстов. Гульсары чонын дуу урьд сонсоогүй тул хамаг бие зарсхийж бүх эрхтэн хөдлөхгүй зогсох шиг болов. Адуу биеэ хурааж чимээ чагнан зогслоо. Эргэн тойрон нам жим болов. Гэвч энэхүү нам гүм бол бур ч аймаар байв. Цасан улам лавсан унаж Гульсарын хоншоорт шавсаар байв. Эзэн хаачив! Энэхэн үес түүн шиг хэрэгтэй юм алга. Ядахдаа дууг нь дуулж, утаа шингэсэн дээлийн нь үнэрийг авч байхад сайхан байдаг билээ. Гэтэл эзэн нь алга л байв. Гульсары санамсаргүй хажуу тийш хялайн харж түүнээсээ учиргүй мэгдэн цочив. Нэг сүүдэр шиг юм харанхуйн дотор цасан дээгүүр сунан харагдав. Гульсары айхдаа эгц дээш цовхортол адуу дороо нирхийж айсан адуу зэрлэгээр чарлалдан унгалдаж харанхуйн дундуур уулын үер адил хуйлран давхилдав. Тэднийг юу ч тогтоож. чадахгүйгээр байлаа. Олон адуу бие биеийг улам уруу татан, байцын оройгоос нурсан чулуун нурдас адил хуйлран тэнхээ мэдэн давхина. Гульсары аль ч учрыг олохгүй галзуу юм шиг харайлгаж байв. Гэнэт буун дуу тасхийж. бас нэг удаа нүргэлэв. Эзний улайран хашхирах дуун сонстов. Тэр дуун анхандаа тэдний хажууд дуулдаж байснаа өмнүүр нь хөндөлдөн орж урд нь гарав. 

	Үргэсэн адуу сая эзэн хүнийхээ үл тасалдах дууг гүйцэн очив. Тэд эзэнтэйгээ уулзав. Эзэн үргэсэн адууны урд нь орж тэрхэн мөчид ямар нэг гуу нүх рүү унахаас айхгүй давхин явав. Түүний дуу сульдаж хоолой “Хай-хай. Хай-хай!” гэж хашхирсаар байлаа. Адуун сүрэг тогтохыг мэдэхгүй давхисаар байв. 

	Үүр хяраалах үеэр Танабай адуугаа хуучин газар тууж авчрав. Адуу сая тогтоож. тэдний дээгүүр уур цан өтгөн манан болон тогтжээ. Адуу бас л шахцалдан саяны үргэсэн айсан нь арилаагүй байв. Морьд цас иднэ. Танабай ч цас идэв. Тэр явган сууж хоёр гараараа бөөн цас авч үмхэлнэ. Тэгээд алгаараа нүүрийг дарж удтал хөдлөхгүй суув. Цас орсоор байв. Орсон цас морины халуун нуруун дээр хайлж буртаг шар дусал болон гоожно.

	 

	 

	Зузаан цас хайлж, ногоо ургав. Гульсары хурднаа тэвээрлээ. Адуу үсээ хаяж зүс оров. Өвөл тэжээлгүй орсноо тэд цөм мартжээ. Энэ тухай адуу санахгүй, энэ тухай хүн санана. Өвөл хэрхэн хүйтэн байсан, шөнө чоно адуу хэрхэн эргэлдэж байсныг санав. Эмээл дээр хэрхэн хөрж, галын дэргэд бээрч хоцорсон хөл гараа ээж суухдаа уйлахгүйн тул хэрхэн уруулаа тас зууж байсныг санав. Хавар мөсөн зуд болж газар дэлхий хорголжин өнгөтэй бэрх байсныг санав. Адуун сүргийн дотроос эцэнхий дорой нь хэрхэн үхсэн, уулнаас хэрхэн бууж ирсэн, хамтралын конторт үхсэн адууны актад гарын үсэг зурах гэж хэрхэн уруу царайлан байсныг санав. Тэгэхэд Танабай гэнэт уурлан даргын ширээ шааж, 

	— Чи битгий нүд үзүүрлээд байгаарай. Би фашист биш шүү! Адууны саравч чинь хаа байна? Тэжээл, овьёос, давс хужир чинь хаа байна! Тэр хэдэн адуунд чинь гагцхүү салхи залгиулж явна. Аж ахуйг ингэж явуул гэж хэн хэлсэн юм! Бидний өмсөж явааг хар? Бидний гэрт очоод үз, ямар сууж байна! Талхыг цадталаа идэхгүй байна, бид. Фронтод үүнээс зуу дахин дээр байж! Тэр хэдэн адууг чинь би багалзуурдаад алчихсан юм шиг чи намайг нүд үзүүрлэн харна аа! гэсэн байжээ.

	Хамтралын дарга хэрхэн царай барайлган, аймаар дуугүй сууж байсныг санав. Танабай тэгж хэлсэндээ зовж, дороо уучлалт эрэн, 

	— За чи намайг уучил. Би ууртаа ингэж хэлэв гэж ээрч түгдэрч хэлэхэд нь:

	— Үүн дээр чи намайг уучлах ёстой гэж Чоро хэлжээ. Түүнээс дор ичгэвтэр юм болсон нь гэвэл дарга нярваа дуудаж:

	— Энэнд одоо таван кило гурил олго гэхэд нь цаадах нь:

	— Яслийг яах бил ээ? гэсэнд

	— Юун ясли. Чи дандаа юм болгоныг хутгаж байдаг! Дуугүй олго! гэж Чоро эрс тушаажээ.

	Удахгүй цагаан идээ, айраг гарах болсон гул Танабай авахгүй гэж эрс татгалзах гэснээ даргын нүүрийг хярж, түүний аягүй мэх гаргаж байгааг тааж мэдээд зориуд дуугүй байв. 

	Хожим тэр гурилаар бин хайрах болгонд, халбагаа чулуудаж:

	— Чи намайг түлж алах гээд байна уу даа? гэхэд нь

	— Чи хүүхэд биш дээ, хөргөөд идээ гэж эхнэр нь тайван хэлдэг байв. Энэ бүхэн цөм санаанд орно... 

	Гэтэл таван сар гарав. Азарганууд дуу шуу орж гүү байдаснуудаа хураан нэг нэгтэйгээ ноцолдон зодолдох болов. Адуучид азарга салгах гэж бас их дуу хараал тавилцан заримдаа өвөр хоорондоо барилцан ташуур далайлцана. Гульсары одоогоор гүү хураах болоогүй байв. Нар бороо хослоод, ногоо жигтэйхэн сайхан болов. Нуга тал нов ногоорч түүний дээгүүр алсын уул нуруудын оройн цас дун цайран харагдана. Энэ хавар жороо халиуны идрийн сайхан жавхаа гялалзан эхлэв. Сэгсгэр даахитай шүдлэн байсан нь жавхалзсан чанга биетэй, азарган үрээ болов. Биеийн галбир нь улжгар шулуун байдлаа алдаж өргөн цээжтэй, шувтан ташаатай гурвалжны дүрсийг олов. Толгой нь ёстой жороо морины толгойн хэлбэрийг олж, монхор хамартай өргөн тэлмэгэр нүдтэй, чанга уруултай болов. Гэвч одоогоор гүү хураах болоогүй байв. Харин гагцхүү адуунд тогтохгүй эзэндээ их төвөг ярвиг тарьдаг болжээ. Үе насны үрээ шүдлэн дагуулан одох нь түүний дунд сүүлт одон харвах адил харагдана. 

	Ямар нэг шавхагдашгүй бяр хүчиндээ хөтлөгдөн уул. уулын бэл, голын эргийн сайр, гүн эгц жалга, хөндий тэл нутгаар эцэж цуцахыг үл мэдэн явчихдаг болов. Тэр ч байтугай тэгж хол гүйдэг байсан үедээ, од түгсэн шөнийн гүнд унтаж байгаад хөлийн дор газар дэлхий жирэлзэн дэл ба чихэнд нь салхи шуугьж дөрвөн туурай нь тан төмөр мэт хангинан байна гэж хүртэл зүүдэлдэг байжээ. 

	Эзэнтэйгээ одоогоор шууд холбоогүй учир түүнийг бусдын адил үзнэ. Эзэн нь түүнийг барьж тавьж их зовоохгүй болохоор түүнд нэг их сайн ч биш, түүнд нэг их муу ч биш байв. Тэд адуунд тогтохгүй хэтэрхий хол явчихвал эзэн хөөж очоод хараал тавих нь бий. Тэр ч байтугай жороо халиун эзэндээ уургаар хэд хэдэн удаа шавхуурдуулж бас үзжээ. Тэгж хэд хотосхийснээс хойш ууц нуруундаа дахин уурга хүргэсэнгүй, зөвхөн уурга дохихын төдий ухасхийн холдоно. Эзэн нь уурга суналзуулан түүнийг адуунд нийлүүлэх гэж хэчнээн хурдан элдэх тусам төчнөөн дуртай ажээ. Эзэн хүн араас хөөргөн хашхирахыг тэр сонсдог байв. Бас тийнхүү тууж явахдаа эзэн нь сайхан дуу дуулдаг ажээ. Эзнээ тийнхүү дуулахад Гульсары их дуртай, ер дууны аяар жороолон явахад их сайхан байдаг байжээ. Тэгсээр сүүлдээ түүний дуулдаг баяртай гунигтай, урт богино, үгтэй, үггүй янз бүрийн дууг таньдаг болжээ. Эзэн нь адуундаа хужир долоолгоход Гульсары их дуртай билээ. Модон хөлтэй урт банзан тэвшинд үйрмэг хужир давс цацаж өгнө. Олон адуу шавааралдан их л зугаатай байдаг байв. Гульсары ингэж хужир долоож байгаад анх хүний гарт баригдсан юм.

	Эзэн нэг удаа хоосон хувин дэлдэж “По, по по!” хэмээн дуудсанд олон адуу цуглан очив. Гульсары бусдынхаа дунд орж тийнхүү хужир долоож байхдаа огтхон ч санаандгүй байв. Эзэн нь талын адуучны хамт уурга барин адуу хоргоож байв. Энэ бол Гульсарыд хамаагүй хэрэг байв. Уургаар унааны морьд, саалийн гүү зэргийг барина. Ганцхан Гульсарыг барьдаггүй байв. Гульсары бол дураар явна. Гэтэл гэнэт уургын хуйв толгойд нь орж хүзүүнд нь углагдав. Гульсары юу болж байгааг огтхон ч анзаарсангүй хужраа долоосоор байв. Бусад адуу бол уургын хуйв толгойд нь орохтой зэрэг хоёр хөл дээрээ цовхрон зүтгэдэг байв. Гульсары тэгсэнгүй. Гэтэл хужир долоож гүйцээд гол руу явах гэтэл мөнөөх хуйв эрчлэн чангарч Гульсарыг зогсоожээ. Урьд нь ер ингэдэггүй байв. Гульсары нүдээ эргэлдүүлэн хамар дуугаргаж хойд хөл дээрээ цовхрон дүүлэв. Олон адуу нирхийн зайлсанд Гульсары ганцаараа хэдэн хүний хамт хоцорчээ. Тэд бугуйлын үзүүрээс чангааж байв. Урд талд нь эзэн нь, хойно нь туслах адуучин харагдана. Бас саявтар нүүж ирсэн адуучны хүүхдүүд бужигналдана. Тэд ирснээс хойш дандаа адуу тойрон гүйлдэж Гульсарыд их төвөгтэй байдаг билээ.

	Жороо халиун айж байгаа гэдэг учиргүй. Бас л дээш цоройн зүтгэв. Ахин нэг дахин цоройн цоройн зүтгэтэл наран дугуй халуун юм болж нүдэнд нь тусаад уул тал, нөгөө хүмүүс цөм гэдрэг саван унаж, гэнэт гүн хоосон хар юм нүдэнд нь буухад урд хоёр хөлөөрөө хий самрав. 

	Хэдий зүтгэвч хүзүүнд орсон гогцоо улам чангаран амьсгаа авч болохгүй тул хажуу тийш биш, шууд тэр хүмүүс рүү дайрав. Хүмүүс бутран зайлж, мөнөөхөн гогцоо агшнаа сулран бугуйлын үзүүрээс барьж байсан улс өнхрөн унав. Эмэгтэйчүүд бархиралдан хүүхдүүдийг гэрт хөөж оруулна. Гэтэл адуучид амжин босож Гульсарын хүзүүнд угласан гогцоо улам чангарахдаа бүр ч амьсгаа авч боломжгүй болжээ. Гульсарын толгой эргэж амьсгаа бахардан хөдлөхгүй зогсов. 

	Эзэн бугуйлын үзүүрийг гартаа ороон хажуугаас нь дөхнө. Гульсары түүнийг өрөөсөн нүдээр хялайн харна. Түүний хувцас нь урагдсан, нүүр шалбарчээ. Гэвч эзний харц тийм ч ууртай биш байв. Тэр их амьсгаадан, яз цохигдсон уруулаа долоогоод шивгэнэх мэт аяархан. 

	— Гульсары, айх юмгүй, зогсож бай, зогсож бай! гэнэ. Хойноос нь туслагч нь бугуйлын үзүүрийг сулруулалгүй сэм дөхөж ирэв. Эзэн нь жороо халиуны толгойд хүрч илбэх зуур эргэж харалгүй. 

	— Ногт! гэж огцом дуугарав. Нөгөө хүн ногт гарт нь бариулав. Эзэн нь:

	— Зогсож бай! Гульсары! зогсож бай! гэж амандаа үглэн. алгаараа нүдийг нь таглаж байгаад толгойд нь углав. 

	Одоо хазаарлаж эмээллэх үлдэв. Уг нь ногт толгойд углатал Гульсары хамар тачигнуулан алдуулах гэхэд эзэн түүний дээд уруулаас шүүрэн авчээ. 

	— Цоров! гэж хашхирахад нь туслах адуучин суран цоров уруулд нь шалав углан модоор эрээд авчээ. 

	Жороо халиун өвдөхийн эрхэнд хойд хоёр хөл дээрээ сууж дахин эсэргүүцсэнгүй. Хүйтэн төмөр амгайвч шүдийг нь шударч завжинд нь яг наалдав. Нуруунд нэг зүйл тохож цээж гэдсээр нь оломлон татахад нааш нааш найгаж байв. Эмээл тохох юу ч биш, гагцхүү уруул өвдөх нь тэсгэлгүй. Хоёр нүд нь духан дээрээ гарчээ. Дайвалзахгүй, амьсгаа гаргахгүй байхын аргагүй байв. Эзнийгээ мордохыг ч мэдсэнгүй, харин уруулын цорвыг авахтай зэрэг сая мэдэв. 

	Хамаг бие баглагдаж, дээр нь хүнд юм байгааг мэдэлгүй нэг хором зогсож, ар тийш хялайн харвал нуруун дээр нь хүн мордсон харагдав. Айхдаа ухасхийтэл төмрөөр амыг нь татаж хүний хоёр хөл биеийг нь хавчжээ. Жороо халиун дээш цовхрон муухай чарлан хөвчин биеийг чангалан тонгорон бухаж, нуруун дээрхийг унагахыг хичээж шувт давхих гэвэл аргамжийн үзүүрийг ондоо морьтой хүн дөрөөн доогуураа оруулан бөх барьсан тул хааш нь ч тавихгүй байв. Нөгөө морьтой хүнийг тойрон бухаж булгиж явахдаа Гульсары энэ дугуй хүрээнээс нэг мултарвал хараа хандсан зүг авч давхихыг хичээнэ. Гэтэл тэр дугуй газраас гарч чадахгүй байв. Энэ бол тэр хүмүүсийн дурны хэрэг байжээ. Дээр нь мордсон хүн ташуураар гуядан савхин гутлын өсгийгөөр цавь руу нь гижигдэнэ. Хэдий тийм боловч жороо халиун түүнийг хоёр ч удаа булгин унагажээ. Гэвч тэр дахин дахин мордож булгиулна.

	Энэ явдал удаан, тун удаан үргэлжлэв. Гульсары толгой эргэж газар дэлхий, айлын гэр, бэлчээрт яваа адуун сүрэг, тэнгэрт үүл цөм эргэлдэж байв. Гульсары сүүлдээ эцэж энгүүн алхлав. Ам нь маш их цангажээ.

	Гэтэл усалсангүй. Үдэш эмээлийг ч авсангүй, олмыг султган цэрвээс зайдуу аваачиж толгойг яг чиг эгц өргөж сайтар хантайрав. Ийм байдалд хэвтэж ч үл болно. Дөрөөг нь эвхэж бас эмээлийн бүүрэгт углажээ. Шөнөжин ингэж уяатай хонов. Төмөр амгайвч бас садаа болж өчүүхэн төдий хөдлөхөд завжийг цоргин өвтгөнө. Төмрийн эвгүй амт амтагдана. Амгайвчид завж нь цуурч хавджээ. Олом татсан газраар олойртоод тохом дор холгосон газар халуу оргино. Ам айхтар цангана. Голын ус шуугин урсах чимээ дуулдаж бүр чиг цангаана. Голын цаана адуун сүрэг бэлчин яваа харагдана. Олон адууны туурай тачигнан морьд янцгаалдан манааны хүн хашхирах сонстоно. Хүмүүс гэрийн гадаа гал түлж тойрон суужээ. Хүүхдүүд нохдыг гоочлон хав хав гэж дуурайн хуцна. Гульсарыг хэн ч харахгүй байв.

	Саран гарав. Харанхуйн дундаас уулын толгой аажмаар бултайж сарны бүдэг гэрэлд чимээгүй ганхана. Одон түгээд улам хурц гэрлийг олж газарт ойртоно. Гульсары нэг газар хадагдсан мэт зогсож байхад түүнийг үгүйлэх адгуусан бас бий. Жижигхэн биетэй хээгч байдас янцгаах сонстоно. Энэ хоёр хамт торниж, дандаа цуг явдаг байв. Духандаа сартай тэр хээгч байдас Гульсарытай ижилсэх их дуртай билээ. Тэр байдсан гүүг азарга хурааж эхэлсэн атал тэр зугтааж бас адуунд тогтохгүй жороо халиуныг дагаж хол одно. Тэр байдас бие гүйцээгүй, Гульсары ч тэр азаргыг орлох насанд хүрээгүй байв. 

	Хээгч байдас тун ойрхон янцгаав. Гульсары түүний дууг танив. Хариу янцгаах гэтэл урагдаж цуурсан амыг нээж болохгүй байв. Урагдсан завж нь тун ч эмзэг өвчинтэй байв. Удалгүй хээгч байдас түүнийг олоод иржээ. Сарны туяанд духныхаа сарыг гялалзуулсаар сэвэлзтэл алхан ирэв. Сүүл. хөл нь нойтон, гол гатлан ирэхдээ хүйтэн усны сайхан үнэр авчирчээ. Гульсарыг хошуугаараа нударч бүлээн чанга уруулаар үнэрлэн зогсов. Байн байн ялдамхан тургих нь Гульсарыг дагуулан одохыг хүсжээ. Гэтэл жороо халиун байрнаасаа ч хөдөлж чадахгүй байв. Хээгч байдас толгойгоо Гульсарын хүзүүн дээр тавьж дэлийг шүдээрээ маажив. Уг нь Гульсары толгойгоо мөн түүний хүзүүн дээр зөрүүлэн тавьж маажих ёстой байв. Гэтэл энэ удаа түүний ялдам энхрийллийг хариулж чадсангүй. Гульсары хөдөлж ч чадахгүй байлаа. Харин ус уухыг тун хүснэ. Хээгч байдас ус авчраад өгдөг ч болоосой доо! Хээгч байдас буцан явахад Гульсары түүнийг голын цаад бүрэг харанхуйн дотор орон ортол харсаар хоцров. Хээгч байдас ирээд явчихлаа. Жороо халиунд нүдний нулимс гоожиж том том бөнжгөр нулимс хамрыг даган сэм сэм хөлд нь дусна. Жороо халиун амьдралдаа анх удаа ингэж уйлав. 

	Өглөө эрт эзэн нь ирэв. Тэр эргэн тойрон байгаа хаврын уулсыг ажиглан харж, нэгэнтээ суниав. Хамаг бие нь няцарчээ. 

	— Ай Гульсары минь, чи өчигдөр намайг мөн ч их авч давхижээ. Чи даарлаа гэж үү? гэв. 

	Эзэн түүний хүзүүг алгадаж, ямар нэг ёжтойгоор магтах үг хэлж байв. Хүн юу гэж хэлж байгааг Гульсары яахин мэдэх билээ. Тэгвэл Танабай ингэж хэлжээ. 

	— За нөхөр минь, чи над гомдох явдалгүй шүү. Дандаа дураараа явна гэж юү гэсэн хэл вэ. Дасаад ирэхээр юм болгон зүгээр аятайхан болно. Өчигдөр зовоолоо гэвэл тэгэхгүйгээр болдоггүй. Амьдрал гэдэг заавал туулж гардаг хатуухан тоглоом юм шүү. Тэгснээрээ чи хожмын замд тохиолдох элдвийн чулуунд бүдрэхгүй болно. Өлсөж байна уу? Ус уумаар байна уу? Мэдэж байна... гэжээ.

	Тэгээд жороо халиуныг хөтлөн гол руу очив. Тэнд морины шархалсан амнаас амгайвчийг аяархан салгав. Гульсары усанд орж бие чичрэн, нүд манарна. Ус уух юутай сайхан бэ! Энэ эзэн хүн юутай ачтай хүн бэ?

	Гульсары морин ингэж номхров. Эмээлтэй явахад бие бариад байгаа юм бараг мэдэгдэхгүй болжээ. Харин ч хүн унуулж явахад хөнгөн аятай болов. Унасан хүн амыг татах тусам улам тэлмүүлэн жороолоход хатуу замд туурайн шовших дуун нэгэн жигд хадна. Эмээлтэй ч ялгаагүй усан тэлмэн жороолж сурсан тул харсан хүн болгон дуу алдаж:

	— Энэ хүлэг морин дээр хувинтай ус тавьсан ч нэг дусал цалгихгүй сайхан жороо байна гэлцэнэ.

	Хуучин адуучин өвгөн Торгой Танабайд хэлсэн нь:

	— Баярлалаа. Их сайхан сургажээ. Жороо халиуныхаа одон мандахыг чи одоо удахгүй үзэх болно! гэжээ.

	Буйд цөлийн замаар хуучирч элсэн тэрэгний дугуй хяхнана. Тэр хяхнах чимээ үе үе тасалдах болов. Жороо халиун тамираа тас шавхан бараад үе үе зогсоно. Тэгж зогсоход нь анир чимээгүйн дунд зүрхэн “Түг—түг—түг, түг” цохилох нь чихэнд нь лугшин дуулдана...

	Танабай өвгөн морины амьсгаа дарахыг жаахан хүлээн байснаа цулбуураас угзран:

	— Явъя, Гульсары минь, шөнө боллоо, харж байна уу? гэв. Ингэж цаг хагас хэртэй гэлдэртэл жороо халиун бүр таг зогсов. Одоо тэр тэргийг цааш огтхон ч чирэх тэнхээгүй болжээ. Танабай бас л морио дэмий тойрон тоногийн уяа энэ тэрийг оролдон:

	— Явъя, Гульсары минь, шөнө боллоо, харж байна уу? гэнэ.

	Гэтэл морин тэр үгийг яахин мэдэх билээ. Тэрэг тоногийн дунд толгой гудайлган дөрвөн хөл дээрээ тогтон ядан зогсож байв. Зүрх нь цохилох дуун чихэнд нь дуулдсаар байв. Танабай гэнэт:

	— Намайгаа уучлаарай? Түрүүний ингэдэг байж. Энэ тэрэг энэ тоног ч нохой долоо! Ганцхан чамайгаа л аваачъя гэж дээлээ тайлж хаяад морио тэрэгнээсээ шалавхан салгав. Жороо халиуныг тэрэгний арал хоорондоос хөтлөн гаргаж жааванз мултлан, бүх тоног хэрэглэлийг тэргэн дээр хаяв.

	— За болох нь тэр! гэж Танабай үглэн дээлээ өмсөж морио харав. Жааванз тоноггүй болохоор толгой нь жишиггүй том, үдшийн жихүүн хээр талд морь биш ямар нэг юмны сүг сүнс зогсон байх шиг харагдана. Танабай “Ай бурхан минь. Гульсары чи ямар муухай бол оо вэ? Торгой одоо чамайг харвал айж сүнс нь халих вий” гэж амандаа үглэв...

	Тэгээд морио хөтлөн, хөгшин хүн хөгшин морь хоёр дахин яаралгүй гэлдрэв. Мултлан хаясан тэрэг ард хоцров. Хөхөмдөг харанхуй дотор зам үзэгдэхгүй болов. Шөнө чимээгүйхэн хээр талыг нөмрөн ирж уулын бараа тасран, газар тэнгэрийн савсалга ялгарахгүй болов.

	Танабай олон жилд жороо халиунтай тохиолдсон явдлуудыг дурдан санаж “Бид цөм адилхан юм. Бие биеийгээ насны нь эцэст тулгаж, хүнд өвчин тохиолдох юм уу, үхэхэд нь сая санах юм даа. Хэнийгээ алдсан, тэр ямар хүн байсан, юугаараа алдар цуутай, ямаршуу үйл бүтээснийг хожим өнгөрсөн хойно санах юм. Хөөрхий энэ адгуусны тухай юу ярьдаг бол? Гульсарыг цагтаа хүн болгон л унаж байлаа. Одоо түүнийг хөгширсөн хойно цөм мартжээ. Одоо хөөрхий хөлөө дөнгөн данган зөөж явна. Тэгэхэд Гульсары цагтаа ямар морь байлаа даа!” гэж хүмүүсийн тухай гашуун ёжтойгоор бодож явав.

	Өнийн явдлаа огтхон ч дурсан санаагүй явснаа бодоод өөрөө гайхна. Өнгөрсөн бүх явдал нь түүний санаанд орно. Юм ер ул мөргүй алга болдоггүй юм байна даа. Урьд нь өнгөрсөн явдлаа бага санаж яг үнэнээр хэлбэл тэгж дурдан саная гэж боддоггүй байжээ. Харин сая хүүтэйгээ, бэртэйгээ яриа болж, одоо цуцсан морьтой шөнийн харанхуйд сажлан явахад өнийн явдал санагдан сэтгэл өвдөн уйтгарт дарагдаад тэр бүх явдал нь цөм нүдний өмнө урган гарч ирнэ.

	Танабай ингэж гүн бодолд дарагдан явахад жороо халиун араас чангаасаар байв. Өвгөний гар чилж цулбуурыг бүр мөрөн дээгүүрээ тохож чирэн зүтгэв. Ингэж чирээд ч явахгүй болохоор нь морио амраах зуур бодож байгаад хазаарыг бүр мултлаад, 

	— Урд ороод яв, би дагаад явъя. Чамайг би яасан ч хаяхгүй ээ. Яв. Яв. Аяархан явж үз гэв. 

	Танабай одоо морио тууж өөрөө хазаараа үүрэн дагаж явав. Тэр хазаараа хэзээ ч хаяхгүй хүн. Гульсарыг зогсчихоор нь жаахан амрааж хөдлөхөөр нь гэлдэрч, хөгшин хүн хөгшин морь хоёр гэлдэрсээр байв. 

	Яг энэ замаар Гульсары ардаа цагаан тоос босгон хэрхэн давхидаг байсныг санаж Танабай гунигтайяа инээмсэглэв. Тэр тоосоор жороо халиун байна гэж олон мод газраас таньдаг байсан гэж хоньчид ярьдаг сан. Түүний хурц дөрвөн туурай хээр талын дунд цагаан тоос зам татуулан үлдээхэд салхигүй тогтуун өдөр тэр тоос тийрэлтэт онгоцны явж өнгөрсөн зам адил харагддаг байжээ. Тийм үес хоньчид “Энэ Гульсарын тоос мөн байна!” гэж саравчлан саравчлан харахдаа түүнийг унаад халуун салхинд нүүр цоргиулан давхиж яваа жаргалтай эрийг атаархан атаархан хоцордог байжээ. Тийм алдар цуутай жороо морьтой явна гэдэг бол киргиз хүнд их бахдалтай даа!

	Гульсары хамтралын олон даргын нүүрийг үзжээ. Ухаантай ч хүн байж, тэнэг ч хүн байж, шударга ч хүн байж, зальтай ч хүн байж. Тэд цөм л Гульсарыг дарга болсон анхныхаа өдрөөс халагдан халагдталаа унасан даа. “Тэд одоо хаана байдаг бол? Тэд одоо Гульсарыг дурдан санадаг бол уу?” гэж Танабай бодож явав. 

	Тэр хоёр гэлдэрсээр нэгэн жалга дээгүүр тавьсан гүүр хүрэв. Тэнд Гульсары хөлөө нугалан хэвтэхийг завдахад Танабай сандарч нэг хэвтчихвэл дахин яасан ч босож чадахгүйг мэдээд:

	— Бос бос! гэж чанга хашхиран ташуураараа толгой руу нь нэг шавхуурдсанаа, тийнхүү шавхуурдсандаа сэтгэл өвдөн “Чи мэдэхгүй байна уу? Хэвтэж амрах гэж үү? Болохгүй. Яасан ч болохгүй. Боо бос!” гэж дэлээс нь чангаав. 

	Гульсары арайхийн өндийж зовлонтойёо ёолов. Хэдий харанхуй боловч Танабай морины нүд рүү харах зүрх хүрсэнгүй. Морио аяархан илж, өрөөсөн талд нь чихээ нааж чагнав. Зүрх нь пижигнэн, усан тээрмийн дугуй эргэж байгаа юм шиг чимээ гарч байв Морины хажуул тийнхүү бөхийж ууцаа чилтэл чагнан толгой сэгсрэн нэгэнтээ санаа алдаад дүүрсэн хэрэг энэ гүүрний замыг орхиж жалга даган хөдөө замаар явахаар шийдэв. Тэр жим чигээрээ уул давж одсон тул хялбархан харьж болох байлаа. Гагцхүү шөнийн зам осолтой, төөрч болно. Гэхдээ Танабай газрын багцаа сайн мэдэх тул гайгүй бол уу гэж бодно. Гагцхан морь нь хүрч чаддаг бол уу?

	Өвгөн ингэж бодоод зогсож байтал араас машины гэрэл гарав. Тэр гал, харанхуйн дотор хоёр тод бөмбөлөг болон чиглэж, зурвас туяа замын дээгүүр тэмтэрсээр ойртон ирэв. Танабай гүүрний дэргэд хүлээн зогсов. Машин ирээд ч тэр хоёрт тус болж чадахгүй атал Танабай ямар ч бодолгүй энгүүн хүлээн зогсоно. “Ганцаараа ч гэсэн дээ” гэж Танабай бодох авч энэ замд хүний бараа харсандаа сэтгэл сайхан байв. Ачааны машины хурц гэрэл. нүүрэн дээр дахин тусахад гараа зөрүүлэн өргөв. 

	Нэг өвгөн бас эмээл хазаар ч үгүй турж үхсэн адасга гүүрний дэргэд зогсож байхыг тэр машины кабинд явсан хоёр хүн хараад ихэд гайхжээ. Морин нь хүн дагаж яваа нохой адил харагдана. Хүн морь хоёр дээр машины гэрэл гэнэт эгцлэн туссанд гялайсан хоёр цагаан дүрс болж харагдав. Жолоочийн хажууд сууж явсан, үстэй малгайтай гулжгар залуу

	— Энэ шөнө болсон хойно үхсэнээ хийж энд зогсож байгаа юм бол гэсэнд жолооч:

	— Өөрөө энэ байна. Сая тэрэг нь тэнд байсан шүү дээ гээд машинаа зогсоож толгойгоо цухуйлган:

	— Өвгөн юу хийж байна. Зам дээр тэрэг чинийх үү? гэхэд Танабай

	— Тийм гэв. 

	— Тийм байх аа. Зам дээр нэг тэрэг хэвтэж байна. Хажууд нь хүн ч алга. Тоногийг авах юм уу гэсэн даанч хариугүй юм харагдана билээ гэв. Танабай дуугарсангүй. Жолооч бууж өвгөний дэргэдүүр архины эхүүн үнэр ханхлуулсаар зам дээр очиж шээх зуур эргэн харж:

	— Яагаа вэ? гэхэд нь

	— Морь эцээд явдаггүй. Уул нь хөгшин юм даа гэв. 

	— Ай, одоо хаа хүрэх гэж явна?

	— Харья. Манайх Сарыгоусын хавчилд гэсэнд жолооч исгэрч, 

	— Тю—уу! Ууланд уу? Зам таарахгүй юм байна. Яах вэ дээр гараад суувал суу. Сангийн аж ахуй хүргээд хаячихъя. Маргааш харина биз гэхэд нь Танабай.

	— Баярлалаа. Морио яах бил ээ? Гэсэнд

	— Энэ турж үхэж байгааг уу? Нохойд хаяад өгчих. Тэр жалга руу түлхчих! Хэрээ тоншчихно биз. Алив би түлхэлцээд өгөх үү? гэхэд нь Танабай, 

	— Яв даа! гэж шүд зуун өгүүлэв.

	— Тэгвэл яая гэхэв дээ гээд жолооч хаалгаа тасхийтэл хааж, — Зөнөж яваа өвгөн байна даа гэв.

	Машин хөдлөн явав. Жалгын гүүрээр нажигнуулан гарахад нь арын улаан гэрэл нь гялсхийх харагдав.

	Гүүр гараад нөгөө үстэй малгайтай залуу нь:

	— Чи хүнийг юунд тэгж байдаг юм. Чамд бас ийм юм тохиолдвол яана! гэхэд нь жолооч жолоог чадмаг мушгих зуур

	— Зүгээр. Би бол элдвийг үзсэн хүн. Тэр муу турсага бол хуучны үлдэгдэл шүү дээ! Одоо бол техник юм болгоныг захирна. Газар сайгүй техник, дайн байлдаанд ч ялгаагүй. Ийм муу сайн хөгшин хүн, хөгшин морь энэ тэр одоо төгсгөл болжээ гэв.

	— Мал чи! гэж хархүүг хэлэхэд жолооч

	— Би бүгдийг тоохгүй нулимж орхино! гэв.

	Машин ч яваад өгч. Шөнө орой ч болж. Харанхуйд дахин нүд дасав. Танабай морио тууж, 

	— За явъя, чү чү гэв.

	Гүүр гараад их замаа хаяж нэгэн жимээр орж аяархан гэлдрэв. Тэр жим нь жалганы дээгүүр тунах харанхуйн дунд арайхийн үзэгдэнэ. Уулын цаанаас саран бултайв. Од мичид сар гарахыг хүлээх мэт жаварт тэнгэрт жихүүнээр гялалзаж байв.

	Гульсарыг сургасан тэр жил адуун сүрэг намар орой болтол намд байв. Тэр жил ер бусын урт намар болжээ. Өвөл нь ч дулаан, цас оровч удаан тогтохгүй, адуу идэх юм элбэг аж. Хавар хээр талд цэцэг дэлгэрмэгц адуун сүрэг бэлд бууж ирэв. 

	Тэр үед бол дайны дараа Танабайн амьдралд тохиолдсон хамгийн зугаатай үе байв. Залуу жороо халиуныг эдлэн явсан тэр үес Танабай хэдийгээр нас ахиж явсан боловч өтөлж хөгшрөх яагаа ч үгүй байв. Харин түүнээс арай хэдэн жилийн хойно Гульсарытай тэгж тааралдсан бол тэр үеийнх шиг сэтгэл санаа залуу, тэр үеийнх шиг жаргаж чадах байсан бол уу даа! Танабай тэр үед хүний нүдэнд гоё аятайхан харагдах гэж ядна. Гульсарыг унаж яваа хүн тэгж гайхуулахаас ч яах вэ дээ!

	Үүний нь Гульсары бас мэднэ. Ялангуяа Танабай айлаар орох замдаа зориуд тарианы дундуур гарахад тэнд ажил хийх гэж яваа бөөн хүүхэн дайралддаг билээ. Танабай тэднийг холоос хараад эмээл дээрээ аятайхан сууж, намилзтал жороолон гарахад моринд нь хүртэл урамтай байдаг билээ. Гульсары сүүлээ ууц нуруу лугаа сацуу өргөж урт сайхан дэлээрээ салхин шуугиулан хурдална. Хамар дуугарган гулгах мэт жороолон өнгөрөхөд улаан цагаан алчууртай хүүхнүүд зам тавин хага ярагдаж замын хоёр талын ногоон тариалан дотор амжин зайлдаг байв. Тэд илбэтэй юм шиг нэгэн зэрэг эргэн харж, нүдээ нэгэн зэрэг гялалзуулан, дун цагаан шүдээ нэгэн зэрэг яралзуулан инээж. 

	— Ээ адуучин зогс! гэж бас хойноос нь инээлдэн 

	— Харж байгаарай! Чи бидний гарт нэг орно шүү! гэдэг билээ. 

	Үнэхээр тэд заримдаа гар гараасаа хөтлөлцөн тамж зогсоод бариад авдаг байв. Хүүхнүүд маяглах дуртай юм хойно доо! Танабайг морин дээрээс татан, буулган, жиг жиг хөхрөлдөн ташуурыг алдуулаад:

	— Чи бидэнд хэзээ айраг авчирч өгөх вэ? Хэл! гэнэ. Үгүй бол:

	— Бид өглөөнөөс үдэш болтол энэ тариан дээр бөгтгөнөн байхад чи жороо морь унаад ханхалзаж явна аа! гэнэ. 

	— Та нарыг хэн байг гэсэн юм! Адуучин болбол бол л доо. Харин ондоо хүүхэн олж аваарай гэж хар хүндээ хэлээрэй. Та нар бол ууланд хонгорцог адил хөлдөж үхнэ шүү! гэхэд нь тэд:

	— Тэгнэ байх аа! гэж бас л түүнийг ноолдог билээ.

	Гэтэл Танабай тэдний хэнийг ч жороо халиун мориндоо мордуулдаггүй байв. Уулзах бүрийдээ сэтгэл нь сэргэж жороо халиунаараа зэрэгцэн алхуулж явдаг нөгөө хүүхэндээ ч морио унуулдаггүй байв. Гэвч тэр хүүхэн унах сан гэж хүсдэггүй байж болох юм даа. 

	Тэр жил Танабай хамтралын шалган байцаах комисст сонгогдов. Айлуудаар орох болгондоо тэр хүүхэнтэй уулздаг байв. Заримдаа контороос их ууртай гарч ирнэ. Энэ нь түүний харц, түүний дуу, гар хурууны хөдөлгөөнөөс Гульсарыд ил байдаг билээ. Гэтэл нөгөө хүүхэнтэйгээ уулзахтай зэрэг сайхан ааштай болно. 

	— За, за, аяар юундаа яарсан юм! гэж мориндоо шивгэнэн омголон занг нь дарж тэр хүүхэнтэй зэрэгцэн алхлуулна. 

	Тэр хоёр ямар нэг зүйл аяархан ярилцах ба заримдаа энгүүн дуугүй явна. Тийм үед унасан эзний зүрхэн хөнгөрч дуун нь дөлгөөн, гар хөл нь эелдэг зөөлөн болдог билээ. Эл учир замд тэр хүүхэн явж байвал гүйцэн очихдоо Гульсары дуртай билээ. 

	Хамтралчдын аж байдал хүндхэн хөдөлмөр өдрийн хөлс гэж базаалтай юм авдаггүйг морин яахин мэдэх билээ. Улсад тушаадгийг нь тушааж, хүмүүс авдгаа авах тийм амьдрал хэзээнээс эхлэх вэ гэж шалган байцаах комиссын гишүүн Танабай Бакасов конторт сэтгэлээ чилээн суудгийг тэр морин яахин мэдэх билээ. 

	Ноднин тариа ургаагүй, энэ жил тус район нүүрээр шаварт унахгүйн тул үр тариа, мал төлөвлөгөөнөөс илүү гаргаж тушаажээ. Хамтралчид одоо юугаа идэж амьдрах нь тодгүй байв. Он жил өнгөрч дайны тухай мартагдсан атал мөн л урьдын адил ногооны хашаанаас зулгааж авсан тарианы газраас заль цохиж авчирсан төдийхнөөр амьдарч байв. Хамтралд, мөнгө хөрөнгө байхгүй, цөмийг тариа будаа, мах сүүний алдагдалд төлжээ. Мал аж ахуй зун жаахан өндийж ирэв ч өвөл унана. Мал өлбөрөн үхэх нь бий. Хонины хашаа, үхрийн саравч, тэжээлийн бааз даруй барих хэрэгтэй атал барилгын материал олдохгүй, түүнийг өгнө гэсэн газар байхгүй. Дайнаас хойш орон сууц ямар болсон гэж санана! Зах зээл дээр мал төмс их гаргаж олбор олдог ганц нэг айл байшин барина. Тийм улс бэнчинтэй болж бас барилгын материал дамжуулах ч бий. 

	— Нөхөд минь ийм байх учиргүй. Манай ажилд нэг согог нэг том садаа байна. Ийм байх ёсгүй гэж би итгэж байна. Нэг бол энд ажил хийж чадахгүй болчхож, нэг бол та нар биднийг буруу удирдаад байна гэж Танабай шууд хэлдэг байв. Тэгэхэд нягтлан урдаас нь баахан цаас харуулж. 

	— Юу нь болоогүй, юу нь буруутчихаа вэ! Үүнийг үз! Олсон нь энэ. Зарсан нь, тушаасан нь энэ. Орлого нь энэ, Зарлага нь энэ байна. Үлдэгдэл нь энэ байна. Орлого алга, дандаа алдагдал. Чи яалгах гээд байгаа юм? Урьдаар учрыг нь ол. Чи ганцаараа коммунист, бид ардын дайсан болж байна уу? гэдэг байв. 

	Энэ ярианд бусад нь татагдан орж бөөн маргаан шуугиан болоход Танабай толгой салаавчлан, энэ ер нь юу болох бол гэж цөхрөн бодно. Тэр гагцхүү хамтралын гишүүн учир тэгж зовж байгаа биш. Тэгж сэтгэлээ чилээх ноцтой ондоо шалтгаан түүнд бий. Дээр үеэс Танабайд шүд зууж явдаг хүн ч бий. Тийм хүмүүс бол Танабайг дотроо шоолж түүнд атаархан, за хамтралын ажил ямар байна даа? Чи биднийг нударган гэж бас хөрөнгийг маань хураах юм биш үү? Одоо ч тэгэхэд хэрэгцээ бага болоо биз дээ. Чи суусан газраа нулимс унагааж явах болж шив. Фронтод чамайг цааш нь харуулчих нь яав даа гэж хорыг нь маажих байдлаар хардгийг Танабай мэдэж байв. 

	Тийм үес Танабай, муусайн ноход хүлээж бай, тэртэй тэргүй таануудынхаар болохгүй гэж зөвхөн нүдний харцаар хариулдаг байв. Гэтэл тэр хүмүүс бол ялгаагүй манай өөрийн талын хүмүүс юм. Түүнтэй нэг эцгийн ах дүү болох Кулубай мөн өтөлжээ. Тэр хүн дайны өмнө Сибирьд долоон жил суугаад ирсэн юм. Хүүхдүүд нь эцгээ дагаж Танабайг илт үзэн ядна. Түүнд яалаа гэж сайн байх юм билээ дээ. Магадгүй тэдний үр сад ч Танабайн хүүхдүүдийг үзэн ядаж болно. Тэгэх шалтгаан бас ч бий юм. Уг явдал өнийн хэрэг атал хүний гомдол амар арилахгүй ажээ. Тэр үед Кулубайн хөрөнгийг хураах хэрэгтэй байсан уу? Тэр малын ажилд зүгээр мөртөө нэг дунд зэргийн юмтай хүн байсан юм биш үү? Төрлийн сүлбээтэйгээ яах вэ? Кулубай бол их эхнэрийн нь хүү Танабай бол бага эхнэрийн нь хүү, киргизид ийм ах дүүг нэг хэвлийн хүүхэд гэж үзнэ. Тэгвэл төрсөн ахдаа халдсан хэрэг байв. Тэр болох үед хэчнээн яриа гарав даа. Одоо бол арай ондоогоор үзэж болох юм. Тэр үес ямар байв? Танабай тэр хэргийг хамтралын эрх ашгийн үүднээс хийгээгүй гэж үү? тэгэх хэрэгтэй байсан уу? Урьд үүнд эргэлзэхгүй байв. Харин дайнаас хойш арай өмнөөгөөр бодох болов. Тэгэх болсон явдал нь өөрт нь болон хамтралд дайсагнах дэмий нэг хонзон бий болгосон юм биш үү?

	— За Танабай чи юунд дуугүй сууна? Сэрээч! гэж түүнийг үг ярианд бас л оруулна. Нөгөө л ярьдаг зүйл хэвээр. Өвөл айлын хашааны бүх өтөг шивхийг хамж тарианы газар цацах хэрэгтэй. Гэтэл дуугүй байхгүй. Карагачийн ойгоос мод худалдан авах хэрэгтэй. Морин тэрэгний дугуйн төмөр байхгүй. Ямар мөнгөөр авах вэ. Зээллэг олгох уу, бүү мэд. Банк хүний аманд итгэхгүй. Хуучин шуудуу суваг засах, шинийг малтах их бэрх ажил байлаа. Өвлийн хүйтэнд улс ажилд гарч өгөхгүй газар данги хөлдүү, түүнийг холтлох ч үгүй. Хавар болгоё гэхээр амжихгүй, тариа тарих, мал төллүүлэх болно. Хог өвс түүх, тэгтэл өвс хадлан болно. Гэтэл хонио яаж өсгөх вэ? Төлийн байр хаана байна? Сүүний ферм ч бас л сайнгүй, саравчны дээвэр ялзарчээ. Үхрийн тэжээл байхгүй! Саальчид ажил хийх дургүй ээ! Ингэж өглөөнөөс шөнө дөл болтол ярилцаад ярилцаад ямар ч үр боловсрон гардаггүй байв. Бас ондоо дутуу дулим юм алийг тэр гэхэв? Мөн ч бэрх бий

	Одоо яая гэхэв. Халуун амиараа цуглан эдгээр асуудлыг намын хурал, хамтралын захиргааны хурлаар байн байн хэлэлцэнэ. Дарга нь Чоро байв. Танабай түүнийг хожим үнэлэн үзжээ. Шүүмжлээд хаячих ч амархан. Танабай бол гагцхүү адуу хариуцна. Чоро бол бүхнийг хамтралыг бүхэлд нь хариуцна. Чоро үнэхээр сэтгэл их чанга хүн байжээ. Хамаг ажил нурж, районд дуудаж аваачаад ширээ шаан загнаж л байна. Хамтралд ирэхээр зарим нь заамдаж л байна, сэтгэл гуйвах гэж ер үгүй. Түүний оронд Танабай байсан бол нэг бол галзуурсан, нэг бол биедээ, гар хүрсэн. Харин Чоро тулдаа тэр аж ахуйг тогтоож оёгтой муу зүрхээ зогсон зогстол тэсэн явжээ. Тэгээд сүүлд нь намын зохион байгуулагч хоёр жил хэртэй хийсэн дээ. Чоро хүнтэй ярьж итгүүлж чаддаг байв. Түүний ярихыг сонсохоороо л явж явж энэ тухай анх санаж байсан тэр байдалд хэзээд хүрнэ гэж Танабай итгэдэг байв. Харин ганц удаа Чород итгэх итгэл нь гуйвсан бол үүнд гол нь өөрөө буруутай байжээ. 

	Танабай контороос хөмсөг зангидан их л ууртай гарч ирээд мориндоо тавхийтэл мордон жолоог учиргүй угз татаж байхдаа сэтгэлдээ юу агуулж байдгийг жороо халиун яахан мэдэх билээ. Гэвч эзний сэтгэл тавгүй байна гэдгийг мэддэг байв. Танабай унасан морио хэзээ ч зодож байгаагүй боловч тийм үед жороо халиун эзнээсээ айдаг билээ. Харин замд нөгөө хүүхэн харагдвал, за одоо миний эзний дотор онгойн, зан сайтай болж тэр хүүхэнтэй ямар нэг юм аяархан ярилцан, зэрэгцэн явах болно. Тэр хүүхэн ялдам гараар түүний дэлээс чангааж, хүзүүг илэх болно гэж морин бүр чиг мэддэг болсон байв. Тэр хүүхний гар бусад хүнийхээс ялдам эелдэг билээ. Түүний гайхалтай чанга эвлэг гар бол духандаа сартай мөнөөхөн жижигхэн хээгч түүний уруултай адил билээ. Тэр хүүхний нүд шиг нүд хорвоод байхгүй. Танабай эмээл дээрээ тонгойн түүнтэй юм ярьж явахад хүүхэн заримдаа инээмсэглэнэ. Заримдаа хөмсөг зангидан толгой сэгсэрнэ. Ямар нэг юм зөвшөөрөхгүй байгаа бололтой байна. Тийм үес түүний нүдэн нэг үе гэрэлтэн нэг үе харанхуйлах нь сартай шөнө түргэн урсгалт голын ёроолын чулуу адил харагдана. Тэр хүүхэн цааш салан одохдоо, нэгэнтээ эргэн харж толгой сэгсэрнэ. 

	Тийнхүү уулзсаны дараа Танабай их бодлого тавин явна. Жолоог сул тавих тул Гульсары замын хажуу гарч өөрийн дураар явна. Түүний нуруун дээр хүн байхгүй юм шиг хүн морь хоёрыг аль алийг нь зөнгөөр нь тавьсан юм шиг байдаг билээ. Сайхан дуу аяндаа гарч ирэн Танабай жороо халиуны жигд сайханд тааруулан дээр үеийн хүний гашуун зовлонгийн тухай дуулахад ая нь чанга биш, үг нь тод биш авай. Энэ үес Гульсары сурсан жим замаараа, орж Танабайг голын тэртээ хээр талд адуун сүргийн дэргэд аваачсан байдаг билээ... 

	Эзний санаа сэтгэл ийм байхад Гульсары дуртай, бас нөгөө хүүхэнд ч дуртай билээ. Тэр хүүхний биеийн галбир хөдлөх байрыг нь хүртэл танина. Тэр ч байтугай тэр хүүхнээсээ ямар нэг мэдэхгүй, өвсний жигтэй зэрлэг анхилуун үнэр ханхалдгийг нарийн мэддэг билээ. Энэ бол лиш цэцгийн үнэр. Тэр хүүхэн лишэн эрих зүүж явдаг байв. Танабай түүнд:

	— Энэ морин чамд их эрх юм. Чи Бюбюжан, ажиглан мэддэг үү? Чи хүзүүг нь ил дээ. Харж байна уу, чихээ соотойлгоод, яг тугал шиг, үүнийг одоо адуунд тавиад нэмэргүй. Дураар явж байг. Нохой хэрэлдэх гэж байгаа юм шиг азаргануудтай ноцолдоод байх юм. Тэгээд дандаа унаж явдаг юм. Бэртчих вий гэж хайрлана. Даанч цэл залуугаараа юм даа гэв. Тэр хүүхэн ямар нэг ондоо юм бодох зуур:

	— Тэр ч тийм шүү гэв. 

	— Ондоо хүн чамд дурладаггүй гэж чи хэлэх үү?

	— Би тэр тухай яриагүй. Бид дурладгаа дурлаад өнгөрчээ. Чамайг хайрлах юм. 

	— Яагаад тэр бил ээ?

	— Чи тийм хүн биш, хожим чамд бэрх болно. 

	— Чамд ямар болох вэ?

	— Би юу гэж? Би бол нэг цэргийн бэлэвсэн хүүхэн. Чи бол... 

	— Би бол шалган байцаах комиссын гишүүн. Чамтай уулзаж ямар нэг баримтат хэрэг тодруулах гэж байна гэж Танабай тоглоом хийх гэж оролдоно. 

	— Чи баримтыг дандаа тодруулах гэдэг болжээ. Сайхан мэдээрэй

	— Би ямар хамаатай юм бэ? Би явж л байна. Чи явж л байхгүй юу. 

	— Би замаараа явж байна. Чи бид хоёрын зам нийлэхгүй. За баяртай надад зав алга. 

	— Бюбюжан чи дуулж бай л даа. 

	— Юу? Хэрэггүй, Танабай яах юм. Чи ухаантай хүн шүү. Би бол чамтай чамгүй сэтгэлийн зовлонтой хүн. 

	— Юу гэж, би чиний дайсан юм уу?

	— Чи өөрөө өөртөө дайсан. 

	— Энэ үгийг чинь юу гэж ойлгох юм бэ?

	— Юу л гэж ойлговол ойлго. Ингэж хэлээд тэр хүүхэн яваад өгөв. Харин Танабай нэг их ажилтай хүн шиг тосгоны гудамжаар орж тээрэм юм уу, сургууль хүрээд ондоо гудамжаар тойрон буцав. 

	Тэр хүүхэн хадам эхийндээ орж охиноо аваад хэрхэн хөтлөн тосгоны захад байдаг өөрийнхөө байшинд хэрхэн очихыг нь холоос боловч харах сан гэх дээ энэ Танабайгаас зориуд царай буруулан яваа тэр Бюбюжан хүүхэн бараан өнгийн гурвалжин алчуурын дороос цайран үзэгдэх царай нь, охин нь дагаж яваа нохой нь ер тэр хүүхэнд байдаг юм болгон түүнд энхрий сайхан харагдана. 

	Хүүхэн хашаандаа орчлоо. Танабай тосгоноос гарч явахдаа, тэр хүүхэн одоо эзгүй байшингийнхаа үүдийг нээж хөвөнтэй цамцаа тайлан шидчихээд дан бошинзтой усанд явж байгаа вий. Одоо гал түлж охины гар нүүрийг угааж хооллож байгаа вий. Үнээгээ тосож авчраад шөнө чимээ имээгүй харанхуй тасалгаанд ганцаар хэвтэн, бид хоёр бие биедээ сэтгэлтэй болж болохгүй, тэр бол эхнэр хүүхэдтэй хүн төдий насандаа өөр хүүхэнд дурлана гэдэг инээдэм болно, хүн бүхэн дурлана гэдэг инээдэм болно. Хүн бүхэнд өөрийн үе гэж байна шүү дээ. Түүний эхнэр бол сайхан хүүхэн, эр нөхрөө ондоо хүүхэн бодож хэвтэх тийм юм хийхгүй гэж хүүхэн бодож хэвтэх вий гэж сэтгэлдээ дүрслэн бодсоор явжээ. 

	Тийн гүн бодолд дарагдсаар хаашаа явж байгаагаа өөрөө боловч мэдсэнгүй. “Тийм хувьгүй байжээ” гэж бодон голын тэртээ униар татсан алсыг ширтэн хуучны дуу аялан явахдаа ажлын тухай, хамтралын тухай, үр хүүхдийн гутал хувцасны тухай, хань нөхөд ба өстнийхөө тухай, олон жил ганц ч үг дуугараагүй Кулубай ахын тухай, хааяа хааяа хүйтэн хөлс асгаруулан зүүдэлдэг дайны тухай ер энэ ертөнцөд байдаг бүхнийг мартжээ. Аж төрж байгаагаа ч мартжээ. Морин нь олмоор гол гатлан цааш замдаа орсныг ч мэдсэнгүй. Гагцхүү жороо халиун адуун сүрэг ойрхон буйг мэдэж алхаагаа түргэлэхэд Танабай сая сэхээ орж:

	— Тр-р-р Гульсары чи намайг хааш нь аваад ирэв? гэж амыu нь татав. 

	Ямар ч байлаа гэсэн тэр үед Танабай, жороо халиун хоёрын аль аль нь сайхан байжээ. Хурдан морин нэрд гарах бол хөл бөмбөгчин нэрд гарахтай адил. Өчигдөрхөн хашааны гадаа бөмбөг элдэж явсан хүүхэд гэнэт хүн болгоны мэддэг хайрладаг хотол олноор амнаас ховхлохгүй ярьж, бахархдаг хүн болчихдог ёсон бий. Тэр хүн бөмбөг оруулаад л байвал алдар нь мандаад л байдаг. Хожим бөмбөгний талбайгаас аажимдаа хөндийрөөд ирэхээр хүн түүнийг бас мартаж эхэлнэ. Тэгэхдээ хамгийн их хорхойтож хашхирч байсан нь урдаар мартана. Тэгээд тэр агуу хөл бөмбөгчийн оронд ондоо хүн гарч ирнэ. Хурдан морины алдрын зам түүнтэй адил. Уралдаанд түрүүлээд л байвал нэр нь гараад л байна. Ганцхан ялгаа нь моринд хэн ч атаархахгүй. Морь мориндоо атаархаж чадахгүй. Бурхны өршөөлөөр хүч моринд атаархаж сураагүй ажээ. Муу санаат яван хатна гэж ярилцдаг хэдий боловч зарим атаачид хүнд хор хүргэх гэж морины туурайд хадаас шаасан удаа бас байжээ. Ай энэ бол тун муухай атаа юм. Гэвч бурхан мэдэг... 

	Торгойн урьдаас харж хэлсэн үг биелэгдэв. Тэр хавар жороо халиуны од өндөрт мандав. Хөгшин залуу хүн болгон түүнийг мэдэх болж “Гульсары”, “Танабайн жороо халиун”, “Айлын чимэг” гэж хэлэлцдэг болов. 

	Бүр “Р” үсэг хэлж сураагүй халтар жаалууд ч тоостой гудамжаар жороо халиуны явдлыг дуурайн гүйлдэж “Чи биш, би Гульсалы! Тийм ээ, ээж ээ. Би Гульсалы. Чү, чү. би Гульсары” гэж хашхиралдана. 

	Алдар гэж юу байдаг, түүнийг ямар их тэнхээ гаргаж олдгийг жороо халиун анхны том уралдаанд танин мэджээ. Тэр бол майн нэгэн байв. 

	Цуглааны дараа голын их тохойд наадам эхлэв. Тал бүрээс учиргүй олон хүн цуглажээ. Зэргэлдээ сангийн аж ахуйгаас бүр уулнаас улс ирэв. Тэр ч байтугай хасгаас улс ирэв. Тэд бас морьдынхоо хурдыг үзүүлэх гэжээ. 

	Энэ бол дайны дараа болж байгаа хамгийн том баяр гэлцэнэ. 

	Танабай өглөө морио эмээллэж олом жирмийг сайтар шалган үзэж байхад түүний нүдэн гэрэлтэн, гар нь салгалж байхаар ямар нэг ер бусын юм болох нь гэж жороо халиун мэдрэн байжээ. Эзний сэтгэл нэн ч хөдөлжээ. Морины дэл хөхлийг самнах зуур:

	— За Гульсары, наашаа хар. Битгий дэвхцээд бай. Чи нэрээ хугалж болохгүй шүү! Дуулж байна уу! Чи бид хоёр нэрээ хугалж яасан ч болохгүй! Дуулж байна уу? гэнэ. 

	Хүний дуу шуу, нааш цааш гүйлдэх чимээ агаарт нэг тарснаас үзсэн ч ямар нэг ер бусын юм хүлээж байгаа нь ид байв. Зэргэлдээ хотын адуучид бас морьдоо эмээллэжээ. Хүүхэд багачууд нь хэдийн мордож гийнгоолон гороо хийж байв. Тэдгээр адуучид дайран ирж цөм нийлэн голын зүг хөдлөв. 

	Нугаар дүүрэн хүн морьд байхыг хараад Гульсары ихэд хөөрнө. Гол нуга, уул толгодын дээгүүр бөөн дуу чимээ. Тод өнгийн дээл алчуур, улаан далбаа, эмэгтэйчүүдийн цав цагаан малгай нүдэн гялбуулна. Морь болгон сайхан эмээл хазаартай харагдана. Дөрөө хавирах, хазаарын зуузай, хөмөлдрөгийн мөнгөн зүүлт хангинах чимээ гарна. 

	Уралдах улс нэг эгнээ жагсаж, морьд нь тогтож ядан хазаар дарж хурц туурайгаар газар цавчилна. Тойрон хүрээлсэн наадамчдын дотор, өвгөчүүл, наадмын мэдээчид омголон мориор давхилдана. 

	Гульсары улам биеийг хурааж, улам тэнхээ орох шиг болж байв. Дотор нь галт төөнүүр орсон юм шиг болж, бушуухан тэрхүү тойрон зогссон наадамчдын дунд орж давхивал сая амрах мэт байжээ. 

	Наадмын хүрээнд орох дохио өгмөгц Танабай жолоог сулруултал жороо халиун ганцхан ухасхийн ороод хааш хурдлахыг мэдэхгүй эргэлдэж байв. “Гульсары! Гульсары ороод ирлээ!” гэж хашхиралдах чимээ гарав. 

	Тэрхүү их уралдаанд оролцохыг хүсэгчид гарч гүйцэв. Нийт тавин морьтой хүн гарав. Ерөнхий мэдээч хүн:

	— Ард олноос соёрхол эрэгтүн! гэж жавхлантай тунхаглав. 

	Үсээ хусаж духан дээрээ алчуур чанга зангидсан эрчүүд духан дээрээ гараа аваачин нүүрийг илбэн залбиртал эгнэн зогссон морьтнууд нэг захаас нөгөө зах хүртэл нэгэн амьсгаагаар “Оомиин!” гэв. Олон зуун гар ярсхийн духны тус газар хүргэн нүүрээ илбэн буулгах нь усан урсан буух адил харагдана. 

	Ингээд уралдах улс морь тавих газар хатируулан одов. Тэр газар бол эндээс арван километр хол аж. 

	Энэ үес бас тойрон хүрээлсэн наадамчдын дунд морьтой явган уралдах, явуут бууж мордох, явуут газраас зоос шүүрэх мэтийн тэмцээн болов. Гэвч энэ бол наадмын эхлэлт гол нь саяын улсын мордон явсан газраас эхэлнэ. 

	 — Гульсары замдаа их л агсамнан явахдаа эзэн яагаад амыг нь татаад байгааг мэдэхгүй байв. Түүний хажууд олон омголон морьд дүүхэлзэнэ. Тэд, олон бас цөм ухасхийх тул Гульсары хорсон догширч тэсэж ядахдаа хамаг бие нь чичирч байв. 

	Морь тавих газар хүрч яг нэг эгнээ болж жагсаав. Морь тавих хүн гартаа цагаан алчуур өргөн өмнүүр нь нааш цааш давхина. Сэтгэл догдлон, дарвиж хөөрсөн улс цөм чимээгүй болов. Цагаан алчуур дохив. Тогтон ядаж байсан морьд пархийтэл ухасхийв. Гульсары ч ухасхийв. Олон морины хөлд газар бөмбөр мэт нижигнэн, харанхуй тоос босно. Унасан эзэд байдгаараа гууглалдан, олон морьд галзуу юм шиг давхина. Ганцхан Гульсары цогьж үл чадахын учир жороолно. Түүний сул тал хийгээд чадал нь үүнд оршиж байв. 

	Бөөн гарсан морьд хэдэн минутын дараа цуварч эхэлжээ. Үүнийг Гульсары мэдсэнгүй. Харин хурц хурц гараатай морьд гүйцэж урд нь орж давхив. Тэдний туурайгаар халуун хайрга, хатсан шавар шидэгдэн Гульсарын хамар дээр тусна. Эргэн тойрон олон морьд давхилдан эзэд нь хашхиралдах дуун ташуурын сурын исгэрэх чимээ гарч, харанхуй тоос дэгдэнэ. Тоос үүл болж газрын дээгүүр элэгдэн ниснэ. Морины хөлс цахиур, нялх агийн үнэр ханхална. 

	Замын дунд ортол ийм байдалтай байв. Арваад морь Гульсарыд гүйцэгдэхгүй түрүүнд нь давхисаар байв. Хоёр хажуугаар морьдын түвэргээн тасалдаж, чимээ нь ард хоцров. Гульсары амыг нь татах тусам агсран догширч байв. Хорсол салхи хоёроос нүдэн харанхуйлж газар дэлхий түүний хөлийн дор жирэлзэн өнгөрч тэнгэрээс галт бөмбөг унах адил улаан наран яг өөдөөс нь тусна. Хамаг биеэс халуун хөлс лавсан тэр хөлс асгарах тутам хөвчин бие тавигдаж байв. 

	Түрүүчийн морьд цуцаж аяндаа хоцорч эхлэхэд жороо халиуны чадал ид орж байв. “Чү, Гульсары” гэж хашхирах эзний дуу сонсогдон улаан наран урдаас нь улам түргэнээ угтаж байв. Урдаа явсан хэд хэдэн морьдыг дараалан идэв. Идүүлсэн морьдын эздийн царай догшин сүртэй болж, суран ташуур агаарт гозгонуулсаар хоцорч байв. Гэнэт ам нь суларч Гульсарын нуруун дээр хүн ч үгүй, эмээл ч үгүй сул болох шиг болов. Улмаар хурдлах гал онгод орж ирэв. 

	Хэдий тийм боловч урд нь хар хээр, хонгор зүсмийн хоёр хурдан морь зуузай холбон хурдалсаар байв. Тэр хоёрын аль аль нь нөгөөг идэж чадахгүй, унасан эзэд нь ташуур далайн гуугласаар байв. Тэр хоёр үйлийн үргүй хурдан морьд аж. Гульсары их л удаан дагаж ашгүй нэг өгсүүр өөд гүйцээд авлаа. Гульсары яг их давлагааны дэл дээгүүр гарч ирэх адил тэр болдгийн оройд дүүлэн гарч ирэхэд агшин зуур хөвчин бие нь жингүй болж нисэх мэт болжээ. Цээжинд нь баяр урган, улаан наран нүднээ улам хурц тусан цаад руу нь тэнхээ мэдэн орсон атал хар хээр, хонгор хоёр морин хариугаа авчлаа. Удалгүй араас морины туурай тачигнах чимээ гүйцээд ирлээ. Тэр хоёр хоёр талаар нь бараг наалдан шааж орж ирээд зуузай холбон давхив. 

	Тэгж гурвуул яг зуузай холбон яг ижил хурднаар нэлээн давхив. 

	Одоо тэр гурвын давхиж яваа нь Гульсарыд мэдэг. дэхгүй болж хачин чимээгүй хөдөлгөөнгүй болчих шиг болжээ. Харин хоёр талын морины урагш зүтгэх хоншоор, хазаарын зуузай жолоо сая илхэн харагдав. Хар хээр нь яг чигээрээ улайран харна. Нөгөө хонгор морин их л тавгүй. хоёр тийшээ итгэл муутай хялайн хялайн харж байв. Үнэхээр тэр нь түрүүлж гээгдэв. Эхлээд хөөрхийлөлтэй хялалзах харц нь далдарч, сарталзан амьсгаадах хамар нь харагдахгүй болов. Тэр морь дахин гүйцэж ирсэнгүй. Нөгөө хар хээр нь тун ч зовж гээгдэв. Арга буюу хоцорч учиргүй хорсон гомдсондоо харц нь шилэн өнгөтэй болжээ. Тэр морь гээгдсэнээ нуун нуусаар хоцорлоо. 

	Хажууд өрсөлдөх юмгүй, Гульсары одоо амьсгаа авахад ч хөнгөн болжээ. Урд нь голын усанд мөнгөн туяа татаад нуга тал ногоорон, алсад хүний орилолдох битүү нүсэр чимээ сонстов. Моринд хэт хорхойтой нэг нь бүр зам тосон иржээ. Тэд замын хоёр талаар орж даган гууглалдана. Жороо халиун аргагүй сульдсанаа сая мэдэв. Барианы газар тодров. Ард юу болж байгаа түүнийг гүйцэн ирж байгаа эсэхийг Гульсары мэдэхгүй болов. Цааш хурдлах чадалгүй болж хамаг тэнхээ барагдав. 

	Гэтэл түг түмэн хүн нүднээ тусаж морьтой явган улс юу юугүй хоёр талаар урсан өнгөрөхөд тэдний шуугиан улам өрнөв. Жороо халиунд “Гульсары! Гульсары!” гэх дуун нэн тод дуулдав. Тэр дууг сонсоод Гульсары шинэ агаараар амьсгалах шиг болж дахин чадал орж хурдлав. Аяа! Хүмүүс, хүмүүс! Хүн юм болгоныг чадна!

	Гудамлан зогссон олны дундуур тийнхүү зүсэн өнгөрөхөд тэд туйлын их баяр хөөр болж үл тасалдах дуу чимээ гарсаар байв. Гульсары сая эрчээ сааж холуур даялан эргэв. 

	Гэтэл хамаг хэрэг үүгээр дууссангүй. Энэ үес жороо халиун. Танабай хоёрын хэн хэн нь өөрийн мэдэлгүй болжээ. Гульсары жаал амьсгаа дарахын зуур улс түүнийг хэдийн хүрээлэн тойрсон байв. Тэд “Гульсары! Гульсары! Гульсары!” гэж шуугилдана. Бас түүний эзний нэр гарч “Танабай! Танабай! Танабай!” гэж хашхиралдах дуулдана. 

	Жороо халиун хүмүүсийн гайхамшгийг бас дахин үзэв. Тэр нүдээ цог адил гялалзуулан, толгойгоо дээр өргөж бардам тэмүүлсээр голын их зайд гарч ирэв. Гульсары алдар нэрээ согтууртал дуу дуулахдаа дахин уралдахад бэлхнээ тэмүүлэн тогтож ядан дэвхцэж байв. Гульсары үзэсгэлэнтэй, шандастай алдартайгаа мэдэж байв. 

	Танабай түрүүлсэн хүний ёсоор хоёр гар дэлгэн дугуйран хүрээлсэн хүмүүсийн дотуур тойрон явахад тэд нэгээс нөгөө захыг хүртэл нэгэн амьсгаагаар “Оомиин!” гэж адислан, олон зуун гар ярсхийтэл өргөгдөн нүүрийг илж залбирав. 

	Нөгөө танил хүүхэн олны дунд зогсож байгааг Гульсары гэнэт харав. Тэр хүүхэн энэ удаа гурвалжин бараан алчуур зангидсангүй. Цагаан алчуур зангидсан атал, олны адил залбиран байхыг Гульсары дороо таньжээ. Тэр хүүхэн олны дотор зогсон сайхан нүдээ түргэн урсгалт голын чулуу наранд гялалзах адил гялалзуулан нэн баяртай, нэн жаргалтай зогсож байжээ. Гульсары мөнөөхөн духандаа сартай бяцхан хээгч гүүний уруул адил гайхалтай чанга мөртөө ялдам гараар нь хүзүүгээ маажуулж, дэлээ үсээ чангаалган эрхлэх гэж эзнээ түүнтэй яриулах гэж аанай түүний зүг тэмүүлтэл Танабай яагаад ч юм жолоо булаацалдаж өгсөнгүй. Жороо халиун гайхаж, түүний зүг хөндөлдсөөр байв. Тэр хүүхэн зогсож байгааг эзэн үнэхээр харсангүй гэж үү? Түүнтэй уулзах хэрэггүй юм гэж үү?

	Маргааш нь өөрөөр хэлбэл Майн хоёрны өдөр бас л Гульсарын өдөр болжээ. Үдийн алдад ямаа булаацалдах наадам болов. Энэ нь нэг ёсны морьтой тоглох хөл бөмбөг агаад гагцхүү бөмбөгний оронд толгойгүй ямааны мах булаацалдан наадах ажгуу. Ямааны арьс их бөх, их сунадаг, морин дээрээс түүнийг үе мөчнөөс нь юм уу, үснээс шүүрэн авахад эвтэй ажээ. 

	Хээр талд бас л олны дуу шуугиан дэгдэж морьдын хөлөн дор газар дэлхий бас л нижигнэж байв. Тэр тоглоомд хорхойтой олон хүн хээр талаар нэг дуу шуу дэгдээн наадагсдыг өдөөн давхилдана. Энэ өдрийн баатар бол бас л Гульсары байлаа. Жороо халиун алдар цуугаа нэгэнт мандуулсан тул энэ удаа дороо тэр тоглоомын хамгийн гол эзэн болж чадав. Гэтэл Танабай тоглоомын төгсгөл хүлээж морио гамнан учиргүй давхилцсангүй. Эцэст чөлөөт булаацалдаан эхэлж болно гэмэгц, хэн зальтай, хэн шалмаг нь тэр ямааны махыг шүүрэн авч хотондоо бүрмөсөн аваачиж болно. Тэр наадмын энэхүү баяртай төгсгөлийг алман-байга гэж нэрлэх бөгөөд түүнд хэн ч оролцож болно. Тиймийн тул хүн болгон азаа үзэхийг хүсэж хүн болгон чөлөөт булаацалдааныг хүлээж байжээ. 

	Хаврын адаг сарын наран энэ үес баруунаа, алс хасаг нутгийн зүг тонгойж байв. Хурц туяа нь алдарч дугариг шар өнгөтэй болжээ. Өөрөөр хэлбэл ямар ч гэсэн нүдэн гялбахгүй болжээ. 

	Киргиз, хасгийнхан хоёр тал болж өдий орой болтол морины хар гүйдэл дунд газраас тэр ямааг шүүрэн бие биеэс булааж, дийлсэн нь бөөн шуугиан болон бөөгнөж байтал дахин зад үсрэн хээр талаар нэг орилолдоон болж байв. 

	Хээр талд урт алаг цоог сүүдэр буухын хамт өвгөчүүл алман-байга буюу ямааг хэн дийлсэн нь бүрмөсөн авахыг зөвшөөрөв. Тэгээд “Алмаан!” гэж хашхиран ямааг тойрон зогссон олон морьтой хүний дунд шидэв. 

	Тал бүрээс баахан морьтой хүн дайрч шүүрэн шүүрэн завдана. Тийм бужигнаан дундаас шүрэн авах гэдэг тийм ч амаргүй хэрэг. Олон морьд эргэн хурган шүд зуун дайрч байв. Гульсары энэ булаацалдаанд залхаж бушуухан цалгуу зайд гарахыг хүснэ. Гэтэл Танабай ямааг шүрэн авч нэг л чадахгүй байв. Гэнэт “Хасгууд авсан шүү! Хасгууд!” гэж цангинах дуу гарав. Догшин хар азарга унасан, уранхай цамцтай хасаг залуу тэрхүү бужигнаан дундаас год харайлган гарав. Ямааг үнэхээр завдан шүүрч бус тийш зугтаав. 

	— Тэр хар азаргат шүү! Танабай чи л гүйцнэ! Шалавлаарай гэж шуугилдсаар элдэв. 

	Хар азаргат хасаг залуу яг улайран жаргаж буй наран зүг давхихад нөгөө ямаа нь салбаганан харагдав. Яльгүй цааш явбал тэр улайран харагдах наран дотор орж улаан утаа болж хайлмаар харагдана. 

	Танабай Гульсарын амыг татсаар буйг жороо халиун ойлгохгүй байв. Тэгвэл нөгөө хасаг залууг дагаж яваа олон морьтой хүнээс таслах, түүнийг хамгаалан яваа өөрсдийн нь талынхнаас онцгойруулах хэрэгтэй гэдгийг Танабай мэдэж байжээ. Цаадуул нь хар азаргатыг хүрээлэн яваа цагт алдсан олзыг эгүүлэн авч яагаад ч чадахгүй. Харин ямаа аваад зугтаж яваа хүн ганцаараа бол булааж болно гэдэг горьдол байж болно. 

	Танабай зохистой цагийг болмогц жороо халиуныг хурдаар нь тавьжээ. Морины төвөргөөн, хүний дуу ард хоцорч хар азаргатад тун ч ойртон очив. Тэр их л тээртэй давхих тул гүйцэхэд тун ч хялбархан байв. Танабай зөв талаар нь шааж оров. Тэр талд нь нөгөө ямаа санжганан явжээ. Танабай яг зэрэгцэн очоод дөрөөн дээрээ босож шүүрэн авах гэтэл хасаг залуу бас авхаалжтай нь аргагүй ямааг морины буруу талд шилжүүлэн гаргав. Тэр хоёр яг л наран чиглэн давхина, Танабай бага хоцорч буруу талаар нь орох хэрэгтэй болов. Гульсары тэр хар азарганаас хоцроход бэрх байсан атал арга буюу яльгүй сүүлдэж буруу талаар нь бас л шааж оров. Нөгөө уранхай цамцтай хасаг ямааг мөн л нөгөө талдаа гаргаж амжжээ. 

	— Сайн эр! гэж Танабай хор нь хөдлөн өгүүлэв. 

	Тэд яг л нарыг чиглэн хурдална. 

	Цаг алдаж болохгүй болов. Танабай жороо халиуныг хар азаргатай бөөр нийлүүлэн шахаж нөгөө хүний эмээлийн бүүрэг дээгүүр бөгтрөв. Хасаг залуу морио хөндийрүүлэх гээд чадсангүй. Жороо халиун даанч уян хатан налах тул Танабай нөгөө хар азарганы хүзүүн дээгүүр бөгтөрч ямааны нэг хөлөөс татаж ирлээ. Зөв талаас нь наалдан орох гарт эвтэйн дээр Танабайн хоёр гар сул чөлөөтэй байв. Тэр ямааны бараг талыг өөрийн талд татан гаргаж ирээд:

	— Хасаг дүү минь, одоо би зугтаах болж дээ! гэж Танабайг чанга өгүүлэхэд

	— Болоогүй, би алдахгүй гэж хасаг залуу хэлэв, 

	Тэгээд морьдын хар хурдан дунд тэр хоёр булаацалдаж эхлэв. Нэг олз дээр буусан хоёр бүргэд шиг ноцолдож, янцаглан, хараал тавилцан, араатан адил муухай дуу гаргалцан тэнхээгээрээ чангаалцахад хэн хэний хумс ханзарч цусан шүүрэв. Хоёр морин салж чадахгүй болж шингэж буй улаан нарыг гүйцэх гэж яарах мэт агсамнан хурдалсаар байв.

	Эр хүний ийм айхтар наадам үлдээсэн элэнц хуланцаа ерөөлтэй.

	Эцэст мань хоёр ямааны хаа гуянаас барьж дундаа дүүжлэн давхиж эхлэв. Наадам дуусах ойртож байв. Тэр хоёр дув дуугүй, шүд зуун хамаг биеэ чангалаад хэн хэн шувт татан авч дөрөөн доор хавчуулан зугтахыг эрмэлзэнэ. Хасаг залуу их бяртай хүн байв. Гар нь чанга, шөрмөстэйн дээр Танабайгаас хамаагүй залуу аж. Гэвч туршлага бол агуу их үйл мөн. Танабай гэнэт дөрөө мултлан хар азарганы өрөөсөн бөөр лүү гэнэт өшиглөн жийсэнд нөгөө ямаа ашгүй залуугийн гараас мултраад ирлээ.

	— Алдсан шүү, хөөгөөрэй! гэж дийлдсэн залуу амжин хашхирав.

	Танабай тэгж жийж татахдаа эмээлээс арайхан ховхрон унасангүй тогтов. Танабайн баярласан, хөөрсөн гэж учиргүй. Огцом эргэж ёстой эрийн сайнд булаан авсан ямааг дөрөөндөө хавчуулан зугтаав. Урдаас нисэн ирж явсан бөөн морьтой хүн

	— Гульсары! Гульсары авчээ! гэж хашхиралдана.

	Хэсэг хасаг бөөнөөр дайрч

	— Ойбай! Бариад ав! Танабайг хөөгөөрэй! гэлцэнэ.

	Одоо тэдэнд баригдахгүй зайлж өөрсдийн талынхны дунд орох хэрэгтэй байв. Танабай нөгөө дайран ирэх хасгуудаас зайлан ондоо тийш бултан зугтав. Жороо халиун, түүнийг элдэж яваа улсын өчүүхэн займрахыг андахгүй бултан бултан зайлахад нь Танабай “Гульсары чамдаа баярлалаа! Ухаант морин чамд баярлалаа!” гэж хүлэг сайн мориндоо баярлан явав.

	Тийм үед Гульсары бараг газар шүргэн шүргэн налж гараад чигээрээ хурдалж байв. Түдэлгүй өөрсдийн галынхан гүйцэн ирж араас нь шахан дундаа хийгээд давхилдав. 

	Гэтэл хөөж яваа улс хөндлөнгөөс дайрахад бас л займран зугтах хэрэгтэй болов. Зугтаж яваа хөөж яваа олон морьтой хүн, шувуу элэн халин нисэх адил хээр талын дунд хөөцөлдсөөр байв. Бөөн тоосон дэгдэж, хүний хашхиралдах дуу хадаад зарим нь морьтойгоо унаж байна, зарим нь толгойгоороо годройтон унана. Зарим нь доголсоор морины хойноос явна. Гэвч тоох янз огтгүй, наадамдаа улам бүр шунах нь гайхалтай. Энэ тоглоомд амь эрсэдсэн ч хүн хариуцахгүй. Харин тийнхүү эрсдэх эсэх бол гагцхан эхээс төрсөн махан бод мэднэ. 

	Шингэх нарны өрөөсөн булан далд орсон байхад үдшийн хөхөмдөг униарын дунд ямаа булаацалдах наадам үргэлжилж морьдын хөлийн дор газар дэлхий донсолсоор авай. Одоо бол хэн ч хашхиралдахгүй, хэн ч нэгийгээ намнахгүй атал тоглоомдоо шунасан улс давхилдсаар байв. Тэд уулын бэлээр тарж уралдааны айзам хөгжмийн дор далайн давлагаа адил үелзэн үелзэн давхина. Тэд уралдааны тэр айзам нийлсний учир дуугүй болов уу? Хасгийн домбор, киргизийн хуур хөгжмийн яруу хөг дуу эндээс үүссэн болов уу?

	Тэд голд хүрэх дөхжээ. Балар өтгөн шугуйн цаана голын ус харлан харагдана. Голд хүрэх тун ч яльгүй үлджээ. Тэнд хүрвэл наадам төгсөнө. Цаана нь айлууд бий. Айлынхан цөм Танабайг хүрээлэн явна. Гульсары түүний дунд явах нь олон онгоцоор хамгаалуулсан гол хөлөг онгоц лугаа туйлын адилхан харагдана. 

	Гэвч Гульсары эцэж, тун ч эцжээ. Тэр өдөр хэтэрхий хүнд бэрх өдөр байв. Жороо халиун хамаг тэнхээгээ тас шавхан явна. Хоёр морьтой хүн хоёр талаас хөтлөн давхих тул яах ч аргагүй. Бусад нь Танабайн араас, хажуугаас халхлан явна. Танабай өнөө ямааг дүүрч эмээл дээрээ бөгтрөн толгой унжуулан эмээл дээрээ арай чарай тогтон явна. Олон морьтой хүн дагаж яваагүй сэн бол Танабай ч ялгаагүй, жороо халиун ч ялгаагүй хөдөлж чадахгүй болсон байв. Урьдын цагт олзыг олоод ингэж давхиж, урьдын цагт шархадсан баатрыгаа олзлогдох аюулаас ингэж авран явсан биз. Нөгөө голд, нөгөө нугад, нөгөө өргөн мэлтгэр гарамд хүрч ирлээ. 

	Морьтой улс давхиагаараа голын ус руу пижигнэн оров. Голын ус бургилан хүржигнэнэ. Усны түсрэг, олон морины туурайн чих дүлийрэм чимээн дотор жороо халиуныг хөтөлсөөр голын нөгөө эргэн дээр гарав. Наадамд тэд ялжээ. 

	Нэг нь жороо халиуны эмээл дээрээс нөгөө ямааг буулган авч айл руу давхин одов. 

	Хасгууд голын нөгөө талд үлдэв. 

	— Сайхан наадлаа, баярлалаа! гэж киргизүүд хашхиран хэлэв. 

	— Сайн сууж байгаарай. Ирэх намар уулзана шүү гэж нөгөөдүүл өгүүлэн морины жолоог эргүүлэв. 

	Гадаа тас харанхуй болжээ. Танабай айлд Гульсары гадаа хашаанаа олон морьдын хамт уяан дээр зогсож байв. 

	Гульсары хэзээ ч ингэж эцэж үзээгүй ажээ. Анх сургасан өдөр харин ингэж эцсэн хэдий боловч одоог бодвол бас ч гайгүй байжээ. Гэрт улс түүний тухай ярьж байв. 

	— За Танабай, Гульсарын төлөө ууцгаая. Гульсары байгаагүй бол бид өнөөдөр тавьж туулаа л даа. 

	— Тэр хар азарганд арслангийн хүч байна шүү! Тэр залуу ч их тэнхээтэй юм. Тэр ч хол явна даа. 

	— Тэр үнэн. Гэвч ямааг авч зугтаахад Гульсары өвсний толгой шүргэн шүргэн налж хурдалсан нь одоо нүдэнд харагдаж байна шүү. Мөн ч урамтай юм аа!

	— Юу хэлдэг вэ? Урьдын цагт бол баатрын хүлэг баймаар морь. Морь ч гэж бүр Дулдул1 биеэр юм аа!

	— Танабай чи, Гульсарыгаа хэзээ түүнд тавих гэж байна?

	— Одоо ч гүү хураадаг юм. Тэгээд азарга тавих арай эрт юм уу гэж боддог юм. Хойтон хавар л яг болно. Намар адуунд тавьж жаал таргалуулах санаатай даа гэж гэрийн дотор ярилцсаар байна. 

	Архинд ам халсан улс их л удаан сууж өнөөдрийн наадам жороо халиуны тухай нэгд нэггүй ярилцан байхад Гульсары гадаа хөлс сэврээн хазаарын амгайг хэмлэн зогсоно. Тэр үүр цайтал тийнхүү өлөн зогсох нь лав. Гэвч өлөн зогсох юу ч биш, хаагаар нь янгинан хөл нь мэдээгүй болж, дөрвөн туурай нь халуу оргих бөгөөд өдрийн ямаа булаацалдах наадмын шуугиан одоо хүртэл толгой дотор нижигнэх аятай болно. Тэр хашхиралдан хөөцөлдөх хүмүүс бас л ив илхэн харагдана. Эл учир үе үе хөх мах нь чичирч, чихээ соотгонуулан зогсоно. Ногоон дээр нэг сайн хөрвөөж аваад адуундаа нийлэхийг онц хүснэ. Гэтэл эзэн айлд суусаар байв. 

	Эзэн удалгүй харанхуйн дотор яльгүй найгасаар гарч ирэв. Түүнээс ямар нэг хурц эхүүн үнэр ханхийв. Тийм үнэр урьд нь тун ховор үнэртдэг билээ. Одоо жил болоход үргэлж тийм үнэр ханхлуулж явдаг хүмүүстэй тааралдах бий. Тийм хүнийг тийм дур гутам үнэрийг жигших болох вий. 

	Танабай гарч ирээд Гульсарын хөхлийг илж, тохом доогуур гараа шургуулж үзээд:

	— Хөлс чинь хатаж уу? Эцэв үү? Би бас үхтлээ ядарлаа. Чи намайг битгий хялай, би чиний нэрийг бодож уучихлаа даа. Баяр болоод жаахан уучихлаа. Би бас хэмээ мэднэ ээ. Үүнийг чи мэдээрэй фронтод байхдаа ч хэмээ мэддэг байлаа. Тэгнээ! Гульсары чи битгий хялай! Одоо адуундаа очъё. Амаръя гэв. 

	Эзэн олмыг чангалаад гэрээс гарч ирсэн улстай энэ тэрийг ярилцсаар цөм мордож тал тал тийш тарж одлоо

	Танабай, нойрсон буй тосгоны гудамжаар явж байв Эргэн тойрон нам гүм. Айлын цонх цөм харанхуй. Хээр, тарианы газар нэг тракторын дуу бүдэгхэн сонстоно. Саран хэдий нь уулын толгойд гарч, цэцэрлэгийн дотор алимын цэцэг цайран харагдана. Нэгтээ гургалдай жиргэнэ. Тэр шувуу дуугаа чагнан чагнан жиргэх бөгөөд үе үе чимээгүй болсноо дахин жиргэнэ... 

	Танабай морины амыг татаж, 

	— Юутай сайхан шөнө вэ? Ямар хачин нам гүм байх юм бэ? Гагцхүү гургалдай донгодно. Гульсары чи мэдэж байна уу, Чи одоо ингээд адуундаа очно харин би... Дархны байшин өнгөрөв. Тэндээс хамгийн захын гудамжны адагт нөгөө хүүхний хашааны хажууд очиж зогсов. Хүүхний жаахан охиныг дандаа дагаж явдаг гөлөг цухуйж ирснээ дуугүй болж сүүлээ шарвалзуулав. Эзэн дув дуугүй ямар нэг юм бодож байснаа нэгэнтээ санаа алдаад жолоог шийдмэг биш залав. 

	Жороо халиун замдаа оров. Танабай голын адаг руу эргэж замд ороод морио гуядав. Гульсары тэртээ тэргүй адуундаа яарч байв. Бас л нөгөө нуга хүрч, гол дээр очив. Голын хүйтэн ус шуугин урсана. Танабай гармын яг тэхий дунд хүрээд морины жолоог гэнэт эргүүлэв. Гульсары толгойгоо эргүүлэвч их биеэр чигээрээ зүтгэнэ. Эзэн буцах ёсгүй л билээ. Алин болгон нааш цааш давхих вэ. Гэтэл Танабай ташуураар нэг сайн гуядаад авав. Тэгж гуядахад Гульсары дургүй билээ. Гульсары амаа ангалзуулан, арга буюу эзний санаагаар бас л буцаж явав. Дахиад л нөгөө нуга өнгөрч, дахиад л нөгөө замд орж дахиад л нөгөө айлын гадаа хүрэв. 

	Тэр хашааны тэнд очоод бас л сэтгэл хийрхэн, морины жолоог нэг нааш, нэг цааш зална. Яах гээд байгааг яаж мэдэх билээ. Нэг хашааны хаалга дээр очиж зогсов. Гэтэл энэ бол нөгөө хүүхний хашаа биш. Тэднийх нэг муруй шонгийн цаад хаалга. Нөгөө гөлөг бас хуцан гүйж ирснээ дуугүй болж сүүлээ шарвалзуулав. Байшинд огт чимээгүй, таг харанхуй байв. 

	Танабай бууж, морио хөтөлсөөр хашаанаа ороод цонхны ёроолд очиж шилийг аяархан тогшив. Цаанаас нь:

	— Хэн бэ гэх дуу гарав. 

	— Би байна аа, Бюбюжан, үүдээ тайлаач, дуулж байна уу? гэв. Би гэхэд байшинд гэрэл зурсхийн цонхонд бүдэг гэгээ тусав. Бюбюжан үүдэн дээрээ гарч ирээд. 

	— Чи юу гээв? Ийм орой хаанаас явна? гэв. Хүүхэн цагаан цамцны энгэр задгай тавьж хар үсээ мөрөн дээгүүр унжуулжээ. Түүнээс халуун биеийн үнэр ханхийтэл, бас үл мэдэх өвсний соргог үнэр үнэртэнэ. Танабай, 

	— Уучлаарай. Уралдаанаас их орон тарав. Ядраад морь ч их эцжээ. Хөлийг нь жаал амраах гэсэн адуу ядахдаа хол. Чи мэднэ дээ гэж аяархан хэлэв. 

	Бюбюжан дуугарсангүй. Түүний нүд сартай шөнө усан дор үзэгдэх чулуу адил нэг гялсхийгээд бүдгэрэв. Тэр хүүхэн ирж хүзүүг минь илээсэй гэж Гульсары хүстэл тэгсэн ч үгүй, харин дал мөрөө хавчин:

	— Хүйтэн байна. Тэгээд юунд зогсоод байгаа юм. Тийм л бол орооч. Айдаа мөн ч хэцүү хүн шүү. Би ч гэсэн та нарын уралдахыг харсаар бас л ядрав. Хүүхэд шиг гэв. 

	— Одоохон, морио уяад орхиё гэсэнд

	— Тэр буланд уячих гэв. 

	Эзний гар ингэж салганан байсан удаагүй. Хазаарыг шалавхан амгайвчлаад олмыг тэмтрэн тэмтрэн арай чарай олж нэгийг яльгүй султгаад нөгөөг мартжээ. 

	Танабай тэр хүүхэнтэй дотогш орж явчхав. Удалгүй гэрэл нь унтрав. 

	Жороо халиун танихгүй айлын хашаанд зогсож байхад нэг л эвгүй. 

	Саран их дээр манджээ. Гульсары хэрмийн дээгүүр өлийж өндөрт униартах сүүн цагаан өнгөт шөнийн уулсыг ширтэн чихээ хөдөлгөн чимээ чагнан зогсоно. Шуудууны усан шуугих сонстоно. Тарианы газар нөгөө л тракторын дуу тачигнасаар байв. Цэцэрлэгийн дотор нөгөө л ижилхэн гургалдай жиргэнэ. 

	Алимын модноос цагаан цэцгийн хэлтэс хийсэж морины толгой, дэл дээр буусаар байв. 

	Сүү шиг сартай шөнө болов. Жороо халиун чилсэн хөлийг сэлгэн сэлгэн амрааж эзнээ тэсвэртэй хүлээн зогсоно. Энд шөнийн богинод дахин хэчнээн удаа ингэж зогсохыг Гульсары яахин мэдэх билээ. 

	Үүр хяраалахын алдад Танабай гарч ирээд Гульсарыг хазаарлав. Гар нь дулаахан агаад мөнөөхөн үл таних зэрлэг өвсний хачин үнэр бас шингэжээ:

	Бюбюжан хойноос нь гарч ирээд наалдахад нь Танабай хүүхнийг үнсэн үнсэн харагдав. 

	— Наад сахлаараа. За за яв. Гэгээ орох нь! гэж хүүхэн аяархан шивгэнээд гэртээ орох гэтэл Танабай дуудаж:

	— Бөбю нааш ир. Миний морийг илж таалаач! Чи ер бид хоёрын хэн хэнийг гомдоож болохгүй шүү гэхэд хүүхэн инээж, 

	— Ай тийм шүү дээ! Харав уу, алимын цэцгээр бүрхсэний нь гэж эелдгээр өгүүлэн мөнөөхөн духандаа сартай хээгч байдасны гайхалтай уруул адил эвлэг чанга гараар морины хүзүү илэв. 

	Гол гараад эзэн нь дуу аялав. Дууны аяар жороолон явахад Гульсарыд нэн таатай агаад бэлчиж яваа адуунд хурдан хүрэхийг яарна... 

	Ер энэ үе Танабайн аз дайрчээ. Юу гэвэл зуны эхэн сарын тэр хэдэн шөнө адуу манах ээлж Танабайд таарав. Ингээд Гульсары дандаа шөнө болгон айлд очдог нэг хачин ажилтай болжээ. Эзэн түүнийг өдөр тавьж идүүлээд шөнө адуу залсны дараа барьж унаад нөгөө айлд очно. Үүрээр морины хулгайч адил гэгээ ороогүй байхад мордож адуугаа тогтоон орхисон хонхорт давхин ирж адуугаа хурааж тоолоод сая санаа нь амардаг билээ. Энэ нь жороо халиуны хувьд их төвөгтэй байв. Юу гэвэл эзэн тэр айлд очих гэж яарна, буцах гэж яарна. Шөнө замгүй давхих тийм ч хялбар биш. Гэвч эзний дур хойно яая гэхэв. 

	Гульсары бол шал ондоог хүснэ. Хэрэв дураараа байдаг бол адуунаас салахгүй санаатай. Ер гүү хураах дур нь орсон байв. Гэвч нөгөө азаргатай зодоо хийхээс одоохондоо төвөгшөөнө. Гэвч нэг гүүнээс болж тэр хоёр өдөр болгон шахам зодолдоно. Гульсары ер хүзүүгээ матийлган сүүл агсаж адууны өмнө их л жавхлантай явдаг болов. Хангинатал янцгаан агсамнаж, гүүний хонгоноос хаздаг болов. Тэдгээр гүү байдас Гульсарыд илүү наалдах бөгөөд нөгөө азарга бүр ч хорсон уурсана. Тэр азарга хөдий хөгшин боловч их ууртай догшин учир Гульсары их л бэрх байдаг билээ. Гэвч айлын хашаанд шөнөжин уяатай байснаас хэдий азарганд хажиглуулавч адуунд дураар явсан нь дээр байжээ. 

	Хэрэв нэг ийм явдал болоогүй бол хэчнээн шөнө тэгж явах байсныг хэн мэдэх билээ. 

	Нэг шөнө жороо халиун аанай адуундаа очихыг мөрөөдөн эзнээ хүлээж ядан айлын хашаанд зогсон байтал зүүрмэглэжээ. Гэтэл түүнийг саравч дор, их богинохон уясан тул толгойгоо өчүүхэн төдий гудайлгавал төмөр амгай амыг нь татаж угзарна. Гэвч өлийсөн хэвээр зүүрмэглэсээр авай. Агаар нэг л хачин хүнд, бараан үүл тэнгэрийг бүрхэж байв. 

	Гульсары хагас нойрон дунд гэнэт мэдвэл таримал мод шуугин ганхаж, ямар нэг юм гэнэт тэр модыг ховх татах гэж байгаа юм шиг болжээ. Хашаан дотуур салхи исгэрэн хоосон хувин сав хангинан хийсгэж, угаасан хувцас дүүжилсэн олс тас үсрэн хийсээд явчхав. Нөгөө жижигхэн хав хаанаа хоргодохоо эс мэдэн гаслан гүйнэ. Жороо халиун хамраа нэгэнтээ ууртайяа дуугарган, чихээ хулмайв. Шавар хэрмэн дээгүүр өлийж харвал тэртээ харанхуйн дунд хээр талын зүгээс ямар нэг догшин сүртэй чимээ ойртсоор авай. Гэнэт тэнгэр нижигнэн цахилгаан зурсхийж, ой мод хугачих адил тас нясхийх чимээ гарав. Ширүүн бороо асгарав. Жороо халиун ташуурдуулсан адил гэдрэг суутал уяагаа тастуулж чадалгүй цөхөрч хээр тал бэлчин яваа адуун сүргээ санан хангинатал янцгаав. Ижил төрлөө энэ аюулаас хаацайлах язгуурын нэг зөн билэг нь сэржээ. Тэр зөн билэг нь түүнийг бэлчээрийн зүг яаруулна. Гэвч бат бөх уяатай тул яах ч аргагүй дэмий л хазаар ногтоо таслах гэж оролдсоор байв. Гульсары бачимдахдаа дөрвөн туурайгаар газар цавчлан, адуун сүргээс хариу янцгаах дуу чагнан чагнан янцгаасаар байв. Гэтэл гагцхүү салхин шуурга улих чимээ гарна. Ай тэр үес уяагаа тастуулж чадсан бол доо!... 

	Эзэн нь дотуур цагаан хувцастай годхийн гарч ирэв. Хойноос хүүхэн бас цагаан хувцастай гартал тэд дороо норж бараан болов. Тэдний нойтон нүүр, айсан нүдэнд хөх гэрэл бадарч байв. 

	— Байз! Байз! гэж Танабай хашхиран морины уяа тайлах гэхэд жороо халиун уяагаа тайлуулахгүй дэвхцэж, араатан адил дайрч шавар хэрэм өшиглөн тонгорон уяагаа тастуулахыг оролдоно. Танабай шавар хашаатай шахаж байгаад толгойд нь хүрч хазаарын зуузайнаас атгав. 

	— Цулбуурыг тайлаад орхи гэж хүүхэн рүү хашхирав. Хүүхэн цулбуурын үзүүрийг уяанаас тайлтал жороо халиун хойд хоёр хөл дээрээ нэгэнтээ цовхроод Танабайг пижигнэтэл чирэв. 

	— Ташуур аль! гэж Танабайг хашхирахад хүүхэн сүлжмэл хашааны цаад руу оров. 

	— Зогсож бай! Ална шүү гэж Танабай цухалдан зандчиж морины хамар луу шавхуурдав. Одоохон мордож, одоохон адуундаа очихоос ондоо юм санаанд үл орно. Тэнд юу болж байна? Салхин шуурга тэднийг хааш нь хөөж аваачаа бол?

	Жороо халиун ч бас адуундаа яарна. Энэхүү аймшигт мөчид зөн билгийн далдын их хүчин чангаасаар буй тэр зүг агшин зуур хүрэхийг яарна. Эл учир хоёр хөл дээрээ цовхрон янцгааж уяагаа тастуулах гэж тэмүүлнэ. 

	Бороо хувингаар юүлэх адил асгаран, аянга нижигнэн шөнийн тэнгэр гялбах цахилгаан дунд донслон донслон байв. Танабай:

	— Барьж бай! гэж хашхирав. Бюбюжан морины хазаараас шүүрэн барив. Танабай мордохыг завдан морины дэлээс зуурч өрөөсөн хөлөө давуулж амжаагүй байхад жороо халиун хэдий нь ухасхийн хүүхний нүүрт бөөн шавар шидлэн дүүлэн оджээ. 

	Гульсары, салхи шуурга, аадар бороон дундуур замыг гагцхүү урьд явж байснаар таамаглан жирэлзэхэд амыг татаад ч ташуураар гуядаад ч хашхирч гууглаад ч нэмэргүй. Морин шуугин урсах голын дундуур усны цалгих аянга нижигнэх их чимээн дундуур, бут сөөгийн дундуур, нүх шуудуун дундуур хээр талын дундуур гагцхүү урагш жирийлгэхэд эзэн өөрийн мэдэлгүй болж, зөвхөн эмээл дээрээ тогтон ядна. Гульсары үүний урьд том том уралдаанд ч, ямаа булаацалдах наадамд урьд ингэж хурдан давхисан удаа огтгүй. 

	Чөтгөрийн хөл орсон жороо халиун чухам аль зүг хаашаа хурдлан буйг Танабай үнэндээ мэдэхгүй байв. Борооны дусал түүний бие ба нүүрийг халуун оргитол шавхуурдаж байх шиг санагдана. “Адуу яагаа бол, одоо хаана байна? Бурхан өршөөж төмөр замын доод руу битгий оруулаасай. Вагон онхолдвол яана! Аллах өршөөтүгэй. Арбак2 минь өршөө. Гульсары битгий л бүдэрч үзээрэй. Адуу байгаа зүг тийш л явж үзээрэй! гэхээс ондоо юм бодогдохгүй ажээ. Хээр талын дунд нүд гялбам гэрэл гарч цагаан туяа татаад дахин түнэр харанхуй болно. Аянга нижигнэж салхитай бороо шавхуурдана. Нэг үе гэгээ, нэг үе харанхуй, нэг үе гэгээ нэг үе харанхуй.. 

	Жороо халиун аргаа барахдаа хоёр хөл дээрээ цовхрон амаа сүртэйеэ ангалзуулан байдгаараа янцгаана. Энэ нь: “Тануус хаана байна! Хаана байна? Дуугараач!” гэсэнтэй туйлын адил байв Хариуд нь тэнгэр дуугарахаас ондоо чимээгүй. Дахиад л давхина. Дахиад ирнэ. Дахиад л салхин исгэрнэ. 

	Нэг үе гэгээ, нэг үе харанхуй, нэг үе гэгээ, нэг үе харанхуй... 

	Өглөө болсон хойно сая салхи намдав. Үүл аажмаар нүүж эхлэвч дорно зүгт бас л тэнгэр нижигнэн хүржигнэсээр байв. Алжаасан газраас уур савсана. Хэдэн адуучин уруудсан адуу цуглуулан ойр хавьд давхилдана. Харин Танабайг эхнэр нь эрнэ. Чухмыг хэлэхэд эрсэн биш дотроо хүлээн зогсоно. Эхнэр нь шөнө эр нөхөрт хамжаа болох гэж айлынхаа улстай морьтой ирсэн байжээ. Адууг олж нэг хонхорт тогтоосон атал Танабай алга байхад улс түүнийг төөрчихсөн юм болов уу гэж бодоцгоож байжээ. Харин түүнийг төөрөөгүй гэдгийг эхнэр нь мэдэж байв. Айлын жаал хүү:

	— “Жайдар гуай Танабай ирлээ. Тэр ирлээ” гээд баярлан хашхирч тосон давхив. Жайдар байрнаасаа хөдөлсөнгүй. Хэсэмхий эр нөхрөө хэрхэн янзтай ирж явааг нь эмээл дээрээс ширтэн байв. 

	Танабай шал нойтон цамцтай, малгайгүй хүрлийсэн юм ирэв. Жороо халиуны зөв талын хөл бага бэжилзэнэ. Айлын хар хүү тосон очиж:

	— Бид таныг эрээд! Жайдар авгай сая л санаа амрах аятай болов гэв. 

	Ай даа хүүхэд ч мөн томоогүй байна даа... 

	— Төөрөөд гэж Танабай арайхан дуугарав. 

	Танабай эхнэртэйгээ иймэрхүү л уулзав. Хэн хэн нь үг дуугарсангүй. Айлын хархүү жалганы цаанаас адуу буцаахаар явсан хойно эхнэр нь

	— Яав даа чи ядахдаа хувцаслаж амжсангүй юу? Өмд гутлаа өмссөн чинь байна даа. Ичихгүй юу? Чи бол тийм залуу хүн биш. Хүүхэд чинь том том хар хүн, хүүхэн болчхоод байхад чи гэж аяархан хэлэв. 

	Танабай дуугарсангүй. Юу ч дуугарах юм билээ дээ?

	Айлын хархүү адуу эргүүлээд ирэв. Адуу бүрэн байв. Жайдар хархүүг дуудаж. 

	— Алтыке хүү минь харь даа. Хоёр гэрийн ажил яаж гүйцэх вэ чи. Гэр чинь салхинд уначихсан байгаа. Харьж цуглуулж ав гэв. Танабайд аяархан хэлсэн нь:

	— Чи эндээ байж бай, би хариад жаал зугаа идэх юм, хувцас аваад ирье. Чи яаж ингэж хүний нүүр харах юм бэ? гэв. Танабай толгой дохиж:

	— Би тэр дор байя гэлээ. 

	Тэр хоёр яваад өгөв. Танабай адуугаа бэлчээрт туув. Их удаан явлаа. Нар гарч дулаан болов. Хээр талд уур манан дэгдэж газар дэлхий сэргэв. Борооны чийг, нялх ногооны үнэр сэнгэнэнэ. 

	Адуун сүрэг нуга талын дундуур маадайтал шогшсоор нэгэн ухаа дээр гарав. Энд огт ондоо ертөнцөд ороод ирэх шиг Танабайд санагдав. Алс тэнгэрийн хаяаг цагаахан үүл эмжиж, огторгуй маш уудам, өндөр, тунгалаг харагдана. Алс хол хээр талын дунд галт тэрэгний утаа харагдана. 

	Танабай мориноос бууж ногоон дээгүүр алхлав. Хээрийн болжмор үргэн нисэж шулганалдана. Танабай толгой унжуулан явтал гэнэт газар унав. 

	Эзнээ ингэж байхыг Гульсары хэзээ ч үзээгүй байжээ. Танабай нүүрээр газар харуулдан уйлахад нь дал мөр нь татав татав хийж байв. Танабай ичиж хорсохдоо тийнхүү уйлсан бөгөөд бас түүний амьдралд сүүлчийн удаа олдсон жаргалтай цаг нь одоо нэгэнт өнгөрснийг тэр мэдэж байв. Харин болжмор шувуу жиргэсээр авай... 

	Нэг хоноод адуу ууланд гарах цаг болов. Одоо хойтон хавраас нааш буцаж ирэхгүй. Нүүдэл гол өгсөн айлуудын хажуугаар өнгөрөн гарав. Хонин сүрэг ч явав. Адуун сүрэг ч явав. Тэмээ малд юмаа ачиж эхнэр хүүхэд морьтой явна. Сэгсгэр ноход даган хатирна. Хонь, ямаа майлалдах, адуу янцгаах дуу энд тэндгүй дуулдана... 

	Танабай адуугаа тууж их нугаар гараад саяхан баяр болж олон хүн шуугилдан байсан мөнөөхөн бэлээр цааш одов. Танабай айлын зүг харахгүйг хичээнэ. Харин Гульсары нөгөө хамгийн захын айлын хашаа руу нэг удаа тэмүүлтэл эзэн нь зад ташуурдан цааш явав. Нөгөө сартай хээгч гүүний уруул шиг гайхалтай ялдам чанга гартай мөнөөхөн хүүхнийд очсонгүй яваад өгчээ. Адуун сүрэг жирэлзтэл хатирав. 

	Эзнээ дуу дуулаасай гэтэл эзэн дуулсангүй. Айлын бараа ард хоцров. Айлууд баяртай. Нүдний өмнө уулсын бараа дүнхийнэ. Хойтон хавар болтол хээр тал баяртай. Нүдний өмнө уулсын бараа дүнхийнэ.

	Шөнө дунд ойртов. Гульсары арвантаа амарч энэ жалгад хүрсэн агаад одоо бүр ядарчээ. Цааш яагаад ч явж чадахгүй болов гэж Танабай мэдэв. Гульсары яг хүн шиг их л шаналгаатай ёолж байв. Тэгээд хэвтээд өгөхөд нь Танабай саад хийсэнгүй. 

	Жороо халиун толгойг займран хүйтэн газар ёолсоор хэвтэв. Танабай дахаа тайлж нэмнээд, 

	— Их муу байна даа. Даарч байгаа биз дээ. Уул нь даанч даарч үзээгүй сэн дээ гэж ганцаар ярихад морин дуулах ч тэнхээгүй байжээ. Морины зүрх, үргэсэн адууны хөлийн чимээ шиг пид пид цохилохдоо бас үе үе тасалдана. 

	Сар гарч будан дотор ёлтойн харагдана. Нэг од зурсхийн унаж алга болов. 

	— Чи хэвтэж бай. Би шарилж түүгээд ирье гээд Танабай явав. Танабай тэвэр шарилж түүх гэж хамаг гар хуруугаа өргөсөнд хатгуулжээ. Юмыг яаж мэдэх вэ гэж хутга барьсаар жалгын ёроолд ортол сухайн бутанд бүдэрсэн биш, харин сайхан түлш олж их л баярлажээ. 

	Гульсары уул нь галаас их айдаг байв. Одоо айсангүй харин ч илч утаанд аятай байв. Танабай таар дэвсэж суугаад сухай шаваг хольж галд шидлэн гараа ээж гөлрөн сууна. Заримдаа босож морины нэмнээг засна. 

	Гульсары дулаацаж, чичрэх нь гайгүй болсон авч нүд нь булингартаад амьсгаа авч чадахгүй байв. Салхинд галын дөл өрвөс өрвөс хийснэ. Гульсарын өнийн эзэн Танабай түүнд нэг үе үзэгдэн нэг үе алга болж харагдана. Жороо халиун аянга цахилгаан бадарсан шөнө хээр талын дунд янцгаан янцгаан давхиж адуун сүргээ хайх боловч адуу үзэгдэхгүй байгаа юм шиг нүдэнд нь цагаан гэрэл бадран алга болно. 

	Нэгэн үе харанхуй болж нэгэн үе гэгээ тусна... 

	Өвөл өнгөрөв. Цаг сайхан, ер энэ хорвоод амьдрахад тийм ч бэрх биш юм байна гэж малчдад санагдуулмаар өвөл болов. Одоо дулаарч мал таргалж, мах сүү элбэгжинэ. Баяр наадам болж морь уралдана. Мал төллүүлэх төл хөрөвжүүлэх, хонь хяргах, нүүх суух, мал тууварлах зэрэг малчин хүний ердийн ажил эхлэх болов. Хажуугаар нь дурлах, салах, үхэх төрөх, үр хүүхдээ сайн суралцав гэж баярлах, байранд суулгасан хүүхдээс базаахгүй сураг дуулдав гэж сэтгэл гонсойх овоо сураасай даа гэж бас бодох завтай болно. 

	Хүний аль санаа зовох юмыг тэр гэх вэ? Энэ бүхнийг өвөл санах нь бага. Зуд турханд мал үхэж цоорхой гэртэй жавар торгоохгүй хашаатай хаврын тарчигт хэдий зутран оровч энэ бүгд бүртгэл, тайланд ороод л өнгөрнө. Гэтэл дахиад л өвөл гэдэг малчин хүнийг ууланд ч бай талд ч бай мөн яхир цагаан ингээр эрсээр хүрч ирнэ. Өвөл гэдэг чинь юу түйвээхээ өөрөө андахгүй. Хорьдугаар зуунд ч гэсэн өвөл ингэж л болж байгаа юм чинь... Тэр үед байдал ийм л байлаа. Ядарч орсон адуу мал уулнаас бууж хээр талд тархан билчих болов. Хавар ч болов. 

	Гульсарыг тэр хавар адуунд дураар нь тавьжээ. Хээлтүүлгийн үе ойртсон тул хайрлаад Танабай бараг барьж унадаггүй байв. 

	Гульсары ер сайн азарга болох төлөвийг олжээ. Сэгсгэр унагануудыг ихэд хайрлан хамгаалах болов. Гүү хураахын хамт унага даага, гүү байдас жалганд ойчих, сүргээс гээгдэн үлдэх осол болгоноос тэднийг зайлуулж чадах болов. Гульсарын бас нэг сайн тал бол морьдыг дэмий хэмлэхгүй, тэднийг ойртоод ирвэл хураасан гүүнүүдээ салгаж холдуулна. 

	Тэр өвөл энэ хамтралд их өөрчлөлт гарав. Шинэ дарга ирж, Чоро ажлаа өгөөд районы больницод хэвтжээ. Зүрхний өвчин ер бэрх өвчин. Танабай найзыгаа эргэх гэж хэчнээн санавч яахин зав гарах билээ. Малчин хүн гэдэг ялангуяа өвөл хавар хөхүүл авгай шиг бөгс хөндийрөх арга байхгүй. Мал бол машин биш, цахилгаан хөрөө шиг зогсоож орхиод явж болохгүй. Танабай эл учир район орж завдсангүй. Ээлжийн малчин байхгүй. Түүний эхнэрийг талын малчин гэж тооцно. Хөдөлмөр өдрийн хөлс хэдий бага боловч ажил хийж юм олох хэрэгтэй. Нэг хүний хөлснөөс хоёр хүнийх эрхбиш дээр. 

	Гэтэл Жайдар нялх хүүхэдтэй тул Танабайд яаж хамжаа болох билээ! Танабай айл саахалттайгаа ярьж адуугаа нэг өдөр захиж орхих гэж байтал Чоро больницоос гарав гэж дуулджээ. Тэгэхээр нь эхнэртэйгээ ярьж сүүлд намд буугаад очихоор болов. 

	Гэтэл намд орж ирээд байтал санамсаргүй нэг явдал болжээ. Түүнийг санахад Танабайн сэтгэл одоо ч тавгүй болдог ажээ. 

	Жороо халиуны алдар түгж нутаг хошуугаар шагшаан болсонд дарга нарын хорхойг бас хүргэжээ. 

	Нэг өдөр Танабай адуугаа залж ирээд бага охиноо өвдөг дээрээ суулган цай уух зуур эхнэртэйгээ гэр орны ажил төрөл ярьж байв. Хот орж хүүгээ эргэх, далимд зээлээр орж эхнэр хүүхдэдээ гутал хувцас авах хэрэгтэй болов. 

	— Тэгвэл жороо халиунаа унаж явахгүй бол өдөртөө буцаж ирж амжихгүй болно. Ганцхан унаад тавья даа гэж эхнэртээ өгүүлэхэд

	— Тэгвэл тэг л дээ гэж эхнэр нь зөвшөөрөв. 

	Гадаа морин төвөргөөн сонсогдож хүн ирэх шиг болов. 

	— Хэн ирэв? Гараад хараач! гэсэнд, эхнэр нь гарч хараад “фермийн эрхлэгч Ибраим” нэг хүнтэй цуг ирж явна гэлээ. 

	Танабай хүүхдээ тэвэрсээр дуртай дургүй гарав. Тэр адуун фермийн эрхлэгч Ибраимд дургүй боловч гийчнийг угтах ёс байна. Түүнд яагаад тийм дургүйгээ Танабай өөрөө ч үл мэднэ. Бусдад жишээ болж чадахгүй, их бултамтгай хүн шиг байдаг юм. Гол нь өөрөө юу ч хийхгүй атлаа бөөн заавар болсон хүн билээ. Адуун фермийн ажил жинхэнэ ёсоороо явагдсан юм үл харагдана. Гагцхүү адуучид дур дураараа гүйцэтгэнэ. Танабай энэ тухай намын хуралд олонтоо шүүмжилсэн бөгөөд тэд цөм, Ибраим ч зүйтэй гэж хүлээх боловч хурал тармагц бахь байдаг хэвээр хоцордог билээ. 

	Ибраим мориноос бууж

	— Ассалом-алейкум бай! гэж адуучдыг баяд ноёд шиг мэндлэв. 

	— Алейкум-ассалом! гэж Танабай дурамжхан өгүүлж гар барив. 

	— Биес сайн уу? Адуу сайн! Танаке бие чинь сайн биз дээ? гэж ёсорхог хэдэн үгээ цувуулахад нь цулцгар хацарт нь аанай инээвхийллийн мөр тодров. 

	— Сайн л байна гэсэнд

	— Яамай даа. Би ч та нарыг байгаа болохоор их санаа зовдоггүй шүү гэв. 

	— Гэрт орогтун гэлээ. 

	— Жайдар ширдэг дэлгэж ямааны арьс дэвсэв. Ибраим орж ирээд, 

	— Жайдар авгай сайн уу? Таны бие сайн биз дээ? гэхэд нь

	— Сайн, сайн. Дээшээ суугтун! гэв. 

	Цөм сууцгаав. 

	Танабай эхнэртээ, 

	— Энэ улсад айраг хийж барь! гэв. 

	Тэд айраг ууж энэ тэрийг ярьж эхлэв. 

	— Одоо ч мал хариулахаас үнэнч юм үгүй болжээ. Зун энд чинь ядахдаа сүү мах тасрахгүй юм. Тариа энэ тэр дээр юу ч байхгүй! Одоо чинь адуу юм уу хонь хариулахаас дээр юмгүй. Тийм биз Жайдар гуай! гэж Ибраимыг ярихад Жайдар толгой дохино. Танабай дуугарсангүй. Үүнийг нэгд Танабай өөрөө сайн мэднэ. Хоёрт энэ үгийг Ибраимаас олон удаа дуулсан үг. Тэр бол цаагуураа мал маллах ажлыг үнэд оруулах гэж хэлж байгааг ч мэднэ. Ер хүнийг мах сүүтэй газар барьж байгаа гэвэл юу бол! Энд ч сайн юм алга. Бусад ажлаас арай дээр үү дээ? Хүмүүс одоо хүртэл улаан мөнгөгүй ажил хийж байна шүү! Дайны урьд ийм байсан гэж үү? Намар айл болгон хоёр гурван тэрэг тариа авдаг байсан сан. Одоо яаж байна. Хоосон хүүдий үүрээд будаа түүж байна шүү дээ. Өөрснөө тариа тариад өөрснөө талх идэхгүй байна. Гагцхүү хурал зөвлөгөөнөөр ямар ажил хийх вэ. Чоро бол хүмүүсийн сайн ажил хийсний хөлсөнд сайхан үг хэлэхээс ондоо юмгүй болоод зүрхний оёг муу өвчин олжээ гэж ярих юм уу гэж бодоод Танабай болив. 

	Энэ бүхний төлөө Танабай сэтгэл өвдөж явдаг боловч Ибраимд яриад ашиггүй гэж боджээ. Бас яриа дэлгээд юу хийх вэ. Жороо халиуныгаа эмээллэж юманд эртхэн явж, эртхэн ирэхийг боджээ. Эд ямар хэрэгтэй ирснийг мэдэхгүй урьдаар асуух бас эвгүй байв. Ибраимыг дагаж ирсэн дуугүй жаал хүүг харж, 

	— Дүү минь би чамайг таньж ядаад байна. Чи талийгаач Абалакийн хүү биш биз? гэхэд нь

	— Мөн, Танаке аа гэв. 

	— Яасан том болоо вэ. Адуу сонирхох гэж ирэв үү? гэсэнд Ибраим, 

	— Надтай цуг яваа юм. Бид яльгүй хэрэгтэй ирсэн, дараа ярья. Жайдар гуай танай айраг яасан сайхан исээ вэ? Үнэр нь бүр гоц байна шүү. Нэг хийгээд өгөөч гэв. 

	Бас л энэ тэрийг энгүүн ярьж эхлэв. Нэг базаахгүй хэрэг болох нь гэж Танабай мэдэвч Ибраим чухам ямар хэргээр ирснийг яахин мэдэх билээ. Эцэст Ибраим өврөөсөө бичиг гаргаж, 

	— Бид ийм л хэргээр ирсэн дээ. Наадахаа унш гэв. Танабай уншаад анхандаа нүдэндээ итгэсэнгүй. Тэр хуудас цаасан дээр

	Гульсары морийг уналгын хэрэгцээнд нааш хүргүүл. 

	Хамтралын дарга (тэр... гэж гаргахын аргагүй сараачжээ) 

	гэсэн байв. 

	Хэрэг явдал санамсаргүй ингэж эргэхэд Танабай юу ч хэлж чадсангүй. Бичгийг дөрөв нугалан энгэрийнхээ хармаанд хийж дув дуугүй уруу харан суув. Нуруу нь хүйт оргих шиг болов. Үнэндээ санамсаргүй юу байх вэ. Танабай бол морьдын уналга бусад аж ахуйн хэрэгцээнд өгөх гэж адуулж, сургаж байгаа юм чинь. Бусад бригадад олон морь өгсөн билээ. Гэтэл Гульсарыг өгнө гэдэг бол Танабайн оюун сэтгэлд багтахгүй байв. Жороо халиуныг яавал өгөхгүй авч хоцрох вэ? Энэ тухай сайн л бодох хэрэгтэй болов. Гэтэл Ибраим яаруулж, 

	— Ийм яльгүй хэргээр ирсэн дээ, Танаке минь гэж их л болгоомжтой өгүүлэв. 

	— За за, энэ яриа ямар яваад өгөх юм биш дээ, айраг ууцгаа. Тэгж байгаад ярья гэж Танабай нэн ч тайван хэлэв. 

	— Тэгэлгүй яах вэ, манай Танабай ч ухаантай хүн дээ! гэж Ибраимын хэлэхэд “Тэгнэ ээ бас! Чиний энэ үнэг шиг зальд би хууртах байх даа” гэж Танабай хорсон бодов. Дахин бага сага хүүрнэлдэв. Яарах ч юу байх вэ дээ.. 

	Хамтралын шинэ дарга Танабай хоёр анх ингэж харгалдаж эхлэв. Үнэнийг хэлбэл түүний гарын үсгийг харж байгаагаас биш нүүрийг нь бас үзээгүй хэрэг шүү. Танабайг уулаад өвөлжиж байхад Чорогийн оронд шинэ дарга ирсэн дуулдсан юм. Хүний ярих нь дээгүүр явсан лут хүн гэнэ. Анх ирээд хамтралчдыг хуралдуулж, залхуу хойрго явдал гаргавал хатуу цээрлүүлнэ, хөдөлмөр өдрийн доод хэмжээг эс биелүүлсэн хүнийг шүүхэд шилжүүлнэ гэж далайлгаад, хамтралын ажил муу байгаа явдал бол аж ахуй нь жижигдсэнээс болж байгаа юм. Одоо энэ хамтралыг томсгох болно. Үүний тул намайг явуулсан юм гээд аж ахуйн талаар тавих гол зорилт бол юуны өмнө тэргүүний агротехник, зоотехник хэрэглэх явдал мөн. Үүний тул хүн болгон агротехникийн ба зоотехникийн дугуйланд суух ёстой гэж ярьсан юм гэлцэнэ. 

	Тэгээд үнэхээр хичээл эхэлж, энд тэнд зурагт хуудас нааж лекц уншдаг болжээ. Харин хоньчин малчид лекц дээр унтаж байна уу, сэрүүн байна уу тэдний хэрэг байжээ. Ибраим, 

	— За бид явъя даа гэж их л эвлэнгүй өгүүлээд түрийгээ татаж үнэгэн малгайгаа сэгсрэн засаж өмсөв. 

	— Гульсарыг өгөхгүй гэж байна гэж хамтралын даргад хэлнэ биз дээ. Гүү хурааж байгаа юм. Гүү сувайрна гэсэнд Ибраим цочиж, 

	— Хүүе юу гэсэн үг вэ? Оронд нь бид таван азарга өгнө. Нэг ч гүү сувайрахгүй гэж мэд гэв. Уг нь аятайхан ярьж байтал гэнэт... Танабайгаас ондоо хүнтэй бол олон таван үг ярих хэрэггүй. Гэтэл Танабай бол Танабай! Төрсөн ахыгаа өрөвдөөгүй хүн гэж мэдэх хэрэгтэй. Зөөлөн үзвэл арай дээр гэдгийг Ибраим мэднэ. 

	— Ямар ч таван азарга хэрэггүй гэж хэлээд Танабай духныхаа хөлсийг арчиж шууд гарахыг завдсанаа

	— Тэр даргад чинь унах юм алга гэж үү? Уналгын хэрэгцээнд олон морь аваачсан шүү дээ. Яагаад заавал Гульсарыг унах болов? гэв. 

	— Яаж болох вэ? Дарга бол биднийг удирдагч хүн. Хүндэтгэх хэрэгтэй шүү дээ. Район орж байна. Бас гаднаас олон хүн ирж байна Хүний нүдэн дээр, гэхэд нь

	— Юу гэж? Ондоо морьтой явбал хүмүүс түүнийг дарга гэж үзэхгүй байна уу? Эсгүүл хүний нүдэн дээр заавал жороо морь унах ёстой юм уу? гэв. 

	— Заавал ч алба биш л дээ. Гэхдээ ёс байна шүү дээ чи байлдааны газар цэрэг байж үзсэн хүн. Цэрэг нь суудлын машин, генерал нь ачааны машинтай явж болох уу? Цэрэг хүнд цэргийн, генерал хүнд генералын эдлэх ёстойг нь өгнө биз дээ тийм үү? гэхэд

	— Тэр бол энд хамаагүй гэж хэлэхдээ Танабай, чухам яагаад хамаагүй гэдгээ тайлж хэлсэнгүй, хэлж чадах ч үгүй байжээ. Хавчиж байгаад жороо халиуныг нь авч явах нь гэж бодохдоо харин зэвүү нь хүрч. Өгөхгүй, хэрэв намайг энд байж таарахгүй гэж байгаа бол хөөнө биз. Дархаа хийхэд та нар ямар миний алхыг хурааж авах вэ дээ гэв. 

	— Хаанаас даа, бид таныг их хүндэлдэг шүү. Тэгэхэд хүүхэд зан гаргаж таарах уу? гэж Ибраим хэлэв. Энэ явдлыг Ибраим өөрөө сануулж, өөрөө ятгасан байв. Гэтэл нэг зөрүү зантай хүнээс болж хамаг хэрэг нурах нь гэж эмээн Ибраим санаа алдаад, 

	— Тийм үү? Жайдар гуай. Жороо ч гэсэн ганцхан морь шүү дээ. Цаана нь дуртайгаа барьж унавал морьд зөндөө л байгаа биз дээ? Цаанаас нь хүн явуулаад байхад ингэж... гэхэд нь

	— Чи бас юунд ингэж улайраад байгаа хэрэг вэ? гэж Жайдар хариу асуув. Ибраим хэлэх үггүй болох шахсанаа, 

	— Яалаа гэж? Ёс журам гэж байна шүү дээ. Надад даалгасан юм бол. Би бол дорд хүн. Өөрөө унах гээгүй. Би илжиг унаад явсан ч хамаагүй. Жороо халиуныг бариулаад ир гэж хэлсэн үгүйг энэ хүүгээс асуу л даа гэхэд нөгөө хар хүү толгой дохив. Ибраим цааш нь, 

	— Муухай юм болж байна даа, хамтралын дарга бол үнэндээ манайд ирсэн зочин хүн юм. Айл хотлоороо хүндлэн, ганц аятайхан морь өгөхгүй байна гэж яаж байх вэ. Улс мэдвэл юу болно. Киргизэд ийм ёс хаана байна? гэхэд нь, 

	— За яах вэ, улс мэдвэл мэдэг. Би Чоро дээр очно. Чоро л мэдэг гэж Танабай хэлэв. 

	Чоро битгий өг гэж хэлнэ гэж та бодож байна уу? Түүнтэй бас ярьсан юм. Чорог эвгүй байдалд оруулна шүү дээ. Шинэ даргаа тоохгүй, хуучин даргадаа заргалдаж очно гэж юу гэсэн үг вэ! Чоро бол бас өвчтэй хүн. Тэр хоёрын хооронд яс хаях ямар хэрэг байна. Чоро бол намын зохион байгуулагч болж хамт ажиллах юм. Садаа хийж яаж... гэв. 

	Чорогийн тухай яриа үүсэхэд Танабай дуугүй болов. Цөм дуугүй болов. Жайдар их гүнээр санаа алдаж, 

	— Өгч орхи доо. Энэ улсыг саатуулаад яах вэ гэж хар хүндээ хэлэв. Ибраим:

	— Зүйтэй, түрүүний л ингэх байсан юм. Жайдар авгайтанд баярлалаа гэв. 

	Ибраимын баярласныг өгүүлэх юун! Гэтэл энэ нь бас учиртай байжээ. Тэр энэ явдлаас хойш удалгүй фермийн эрхлэгчээс мал аж ахуй эрхэлсэн орлогч дарга болсон билээ. 

	Гульсарыг хөтлөөд явахад Танабай нүдээ анив. Хэдийгээр нүдээ анивч энэ явдал нэгд нэггүй илхэн харагдаж байв. Гульсарыг яаж барьсан, толгойд нь хүний хазаар хэрхэн угласан, (Танабай өөрийн хазаарыг хэрхэвч өгөхгүй хүн) Гульсары адуундаа хэрхэн хоргодож Абалакийн хүүгийн гараас шувт татуулах гэж хэрхэн зүтгэсэн, Ибраим хоёр талд нь ээлжлэн гарч хэрхэн ташуурдан ташуурдан тууж байсан нь илхэн харагдана. Танихгүй улс ирж, түүнийг гүүнээс унагануудаас, эзнээс нь салгаж хааш нь хөтлөн явааг гайхсан янзтай Гульсарын нүд хачин жигтэй харж байсан нь хүртэл харагдана. Янцгаахад нь ангалзсан амнаас нь уур савсан, жороо халиуны Дэл, нуруу хондлой сүвээнд нь ташуурдсаны ор гарсан нь хүртэл харагдана. Тэр ч байтугай зөв талын урд хөлийн сагагаас арай дээхэнд тогтсон хуучин хавдар булуу хүртэл тодхон харагдана. Халиун шаргал үсний нь ширхэг хүртэл харагдана. Танабайн нүдэнд гэр бүхэн цөм илхэн харагдаж байв. Гульсарыг хөтлөн явахад Танабай таг дуугүй хөмхий зуун хоцорчээ. Тэгээд нэг дээшээ харахад нь Гульсарыг хөтлөн ухаагийн цаад руу далд орсон байв. Танабай хойноос нь хашхиран ухасхийх гэтэл Жайдар гэрээс гүйн гарч. 

	— Байг! Битгий! гэж хашхирчээ.

	Тийнхүү давхиж явтлаа тэр нэг шөнийн явдлын хариуг эхнэр нь Гульсарыгаас авах гэж байгаа юм байна шүү гэж гэнэт муу санаа төрж гэнэтхэн эргэж гэрийн зүг мориндоо ташуур өгөн довтолгов. Хар хурдаар давхин ирж, мориноосоо үсрэн буугаад

	— Чи яагаад? Чи яагаад өгчих! гэж хэлсэн гэж эхнэрээ загнаж эхлэв. 

	— Дуугаа тат. Гараа буулга! гэж эхнэр нь аанай тайван өгүүлэхдээ. Миний үгийг дуулж бай. Гульсары чиний амины морь юм уу? Чиний өөрийн гэж юу байгаа юм бэ? Цөм хамтралын юм. Түүгээр бид амьдарч байна. Тэр жороо морин бас л хамтралын юм. Чи түүнийг унаж хүүхэнд явна гэвэл дэмий биз дээ. Чи одоо л яв л даа. Яв! Тэр надаас цэвэрхэн залуу, сайхан хүүхэн. Чамайг ирээгүй бол би ч бас бэлэвсрэх байсан юм. Би чамайг олон жил хүлээсэн шүү. Тэр ч яах вэ. Чи гурван хүүхдээ яах юм? Хожим тэдэнд юу гэж хэлэх вэ? Тэд юу гэж хэлэх вэ? Би тэдэнд юу гэж хэлэх вэ. Өөрөө л мэд гэжээ. 

	Танабай адуундаа яваад үдэш орой болтол алга болов. 

	Түүний сэтгэл ер тайвшрахгүй байв. Адуун сүрэг ч өнчирч Танабайн сэтгэл ч хоосорчээ. Жороо халиун Танабайн сэтгэл санааг хамт аваад явжээ. Нарыг харсан ч, тэнгэрийг харсан ч өөрийгөө харсан ч нэг л өнгөгүй болчихжээ. 

	Харанхуй болсон хойно харив. Гэртээ их л уруу царайтай оров. Гурван охин нь унтаж байв. Зууханд гал асаж байв! Эхнэр нь түүний гар дээр ус хийж, өгөөд хоолоо ид гэв. Танабай:

	— Хоол идэхгүй, харин хуураа аваад “Ботгоо алдсан ингэний үлгэрийг” сайхан хуурдаад өгөөч! гэв. 

	Жайдар хуурыг авч уруулдаа хүргэн адис аваад ган утсыг жавхлантай татаж эрт дээр үеийн нүүдэлчдийн нэг үлгэр аялгуулан хэлэв. Энэ бол өнчин цагаан ботгоо алдсан ингэний тухай үлгэр дуу билээ. Тэр ингэ ботгоо алдаад цөл талаар олон хоног эрж цөхрөөд үдшийн бүрий, өглөөний гэгээнд ботгоо дагуулан, элсэн цөлийн бэлчээр дагаж, илчит хаврын ногоо идэж алаг үрдээ ам цагаан сүүгээ хөхүүлэн хөхүүлэн явж чадахгүй болов гэж гашуудан дуулахдаа, хар нүдэн ботгохон минь хаана байна чи! Буйлаач! Халтар бор дэлэн минь чинээд халуун сүү нь дуслан байна. Хаана байна чи! Буйлаач! Хамаг сүү гоожиж гүйцлээ гэж дуулдаг аж... 

	Жайдар тун сайхан дарав. Бүр бага охин байхаасаа энэ дуунд их дуртайн учир их сайхан дарж сурсан байжээ. 

	Танабай хуурын эгшиг чагнан уруу харан суувч юм бүхэн түүний нүдний өмнө тов тодхон харагдана. Эхнэрийн гар одоо халуунд халж хүйтэнд хөрж хамаг ажил хийсээр мойног болжээ. Үсэн нь бууралтаж, нүдний дор, уруулын хажууд гүн үрчлээ суужээ. Анх хондлойгоо давсан гэзэгтэй борхон охин байж билээ. Тэгэхэд Танабай ч залуухан байжээ. Одоо Жайдар хуур хөгжмийнхөө аянд дарагдаад Танабайг огтхон ч анзаарахгүй байгааг Танабай мэдэж байв. Танабай бас эхнэртээ сэтгэлийн их зовлон эдлүүлж байснаа хагас дундуур боловч санана. 

	... Хар нүдэн ботгохон минь хаана байна чи! Буйлаач! Халтар бор дэлэн минь чинэж, хамаг сүү нь гоожиж гүйцлээ! Гоожиж гүйцлээ... 

	Охин хүүхдүүд нь бие биеийг тэврэн унтана. Гадаа асар уудам тал шөнийн түнэн харанхуйн дунд хязгааргүй мэлтийнэ. 

	Энэ үес Гульсары морин хамтралын адууны жүчээнд хэрэг тарьж, хөтөч нарын амар заяа үзүүлэхгүй байв. Жүчээнд анх удаа орсон нь адуундаа бол шоронд орсонтой адил байжээ. 

	Нэг өглөө жороо халиун нь адуунд явж байхыг Танабай хараад баярласныг хэлэх үү? Цулбуурын тасархай чирч эмээлтэйгээ явж байв. 

	— Гульсары! Гульсары минь сайн уу? гэж Танабай давхин очиж ойроос үзвэл хүний хазаар, хүний эмээлтэй явж байна. Дөрөө нь аварга том агаад ялангуяа эмээлийн олонцог дээр том хилэн жинтүү даруулсан байв. Танабай түүнийг хараад бузар зэвүүцэв. Эр хүн унаж байгаагүй ямар нэг бүдүүн бөгст эхнэр унаж байсан юм шиг харагджээ. Танабай. 

	— Тьфу! гэж нэн зэвүүцэн нулимаад тэр бүх ёозгүй эмээл хазаараас салгах санаатай Гульсарыг барьж авах гэтэл бас ч баригдсангүй. Гүү хураагаад ухаан алга. Тэднийгээ их санасан тул эзнийгээ хайхрахгүй байв. 

	«Уяагаа тастуулаад гүйн иржээ. Сайн байна. Чи дураараа л аашил, би л дуугүй байя” гэж бодоод хүн нэхэж иртэл дураараа яваг гэж шийдээд, дөрөөн дээр өндийж уурга суналзуултал адуу нэгэн зэрэг нижигнэтэл давхина. Гүүнүүд унагануудаа дагуулан унгалдаж, тонгочин наадна. Тэдний дэл сүүл салхинд хийснэ. Ногоорон буй газар дэлхий нарны дор мишээнэ. Гульсары ч адууны түрүүнд гарч азарга үрээнүүдийг тангаран хөөж орхиод толгойг үзэсгэлэнтэй өргөн адууны нэг захаас нөгөөд гарч ихэмсэг давхина. Гүүний сүүний үнэр, унагануудын үнэр агьт талын салхины үнэрт хачин сэргэжээ. Нуруун дээр нь нэг муухай жинтүү даруулсан муухай эмээл тохоостой тул яаж ч чадахгүй байв. Ядахдаа хүнд төмөр дөрөө хоёр бөөрийг балбана. Өчигдөр районы төвд морины уяан дээр хажууд буй ачааны машинаас үргэж амгайгаа хэмлэн хэмлэн зогсож байснаа одоо мартжээ. Дараа нь нэг өмхий шалбаагтай хашааны гадаа, уяатай зогсож байтал шинэ эзэн нь олон хүний хамт цөм амнаасаа өмхий ханхлуулсаар гарч ирснийг Гульсары одоо мартжээ. Тэгэхэд шинэ эзэн нь мордох гэж хэрхэн янцаглан шуухитнаж байсан, тэд ус шавар дун дуур хэрхэн өвчтэй юм шиг давхилдаж байсан. Гульсары агсамнан давхихад шинэ эзэн нь хэрхэн шуудайтай юм ганзагалсан адил хоёр тийш салбаганан найгаж байсан, гэнэт морины амыг татаж толгой руу нь ташуурдаж байсан энэ бүхнийг Гульсары одоо мартжээ. 

	Гүүний сүүний үнэр, унагануудын үнэр, агьт талын салхины үнэрт болж Гульсары тэр бүхнийг мартаж орхижээ. Хойноос нь хүн нэхэж явааг огтхон ч мэдэхгүй адууны түрүүнд орон давхиж байв. 

	Гэтэл хоёр хөтөч давхин ирж Гульсарыг бас барьж аваад явчихлаа. Удалгүй бас дахин гүйгээд иржээ. Энэ удаа эмээл хазааргүй адууны жүчээнд яаж ийж байгаад хазаарыг мултлан нааш гүйжээ. Танабай Гульсарыг хараад анхандаа инээснээ больж, барьж аваад саахалтын нэг адуучин залууг гуйж туулган хүргэж явав. Гэтэл замд нөгөө хоёр хөтөч дайралдав. Танабай, 

	— Та нар чинь даргынхаа ганц унааг авч байж чаддаггүй гар хөлгүй улс юм уу даа. Бөх сайн уяж байгаач! гэжээ. 

	Гульсары гурав дахь удаа гүйж ирэхэд

	— Ээ, тэнэг! Ямар чөтгөр чамайг нааш нь чирэв гэж Танабай илт ундууцаж барьж аваад бас хүргэж өгөхдөө, нөлөө хоёр хөтчийг бас л загнав. 

	Гэтэл Гульсары бол Танабайн тэнэг гэснээр ухаан суусангүй, аятай боломж гарвал гүйж, хөтөч нарт, Танабайд аль алинд нь төвөг тарьсаар байв. 

	... Нэг үдэш Танабай орой болсон хойно адуугаа тууж авчраад унтахаар хэвтэв. Юмыг яаж мэдэх вэ гэж адуугаа гэрийн гадуур тогтоож их л тайван бөх унтжээ. Өдөр нь их ч ядарсан байж. Гэтэл хачин зүүд зүүдэлсэн нь: Дайнд явж байгаа юм уу, мал нядлах газар байгаа юм уу, хамаг гар нь цус. Цус үзэж зүүдлэх муу гэдэг гэж зүүдэндээ бас бодож байх юм. Гараа угаах гэтэл хүмүүс шоолж: “Танабай чи гараа цусанд угаагаад байна шүү дээ. Энд ус байхгүй. Энд дандаа цус байна! Ха-ха-хи-хи” гэж хөхрөлдөж байна... 

	— Танабай, Танабай сэрээрэй гэж эхнэр нь дуудав. 

	— Юу болов? гэсэнд

	— Дуулж байна уу? Азарга ноцолдоод байна. Бас л Гульсары гүйж ирсэн бололтой гэв. 

	— Хүний амар заяа үзүүлдэггүй. Яасан золиг вэ? гэж Танабай хараал тавин босоож хувцаслаад уурга барьж азарга ноцолдож байгаа хонхор луу очив. 

	Үнэхээр Гульсары бас гүйгээд иржээ. Гэтэл энэ чинь юу вэ? Гульсары төмөр тушаатай дэгж иржээ. Нэг азарга түүнийг өшиглөн хайрч, Гульсары тэсэж ядахдаа хойд хоёр хөл дээр цовхрон эргэлдэхэд хөлд нь төмөр, гинж харжигнаж байв. Танабай байдаг хурдаараа гүйн очиж нөгөө азаргыг уургаа хугартал нүдэж хөөв. Танабайн нүдний нулимс гарч

	— Хэн чамайг ингэж гавлаж орхив? Чи ингэж хөлөө баран дэгж ирэх гэж дээ! гэж гаслав. 

	Тэр холоос гол ус гуу жалга гатлан дэгсээр адуундаа иржээ. Шоронгийн оргодол адил гинж хангинуулан шөнөжин дэгэн дэгсээр иржээ. 

	— Одоо яая даа. Гульсары минь чи ингэхээ болиосой! Ээ, тэнэг тэнэг! Чи юу ч мэдэхгүй юм даа. 

	Танабай жороо халиуныг тойрон харав. Урьд азаргатай зодолдож олсон шарх нь эдгэжээ. Гэтэл төмөр тушаа хөлийг нь тас идэж сагагаас цусан шүүрч байв. Тушааны зөөлөвч эсгий ялзраад усаар гатлахад нь мултран ойчиж цулгуй төмөр нь ил гарч хөлийг нь тас идсэн байв. “Ибраим л өвгөчүүлээс ийм тушаа олж тушсан хэрэг” гэж Танабай хорсон бодов. Ондоо хэн тэгэх вэ? Гинжээр хийсэн төмөр тушааг дээр үед хэрэглэж байв. Тийм төмөр тушаа янз янзын цоожтой, түлхүүргүй бол хэн ч тайлж чаддаггүй байв. Сайн, сайн морьдыг хулгайч хөөж чадахгүй гэж урьд тийм тушаагаар тушдаг байжээ. Зүгээр суран чөдрийг бол тас огтлоод аваад явчихдаг, төмөр тушаатай морийг хэн ч авч чаддаггүй байв. Энэ бол хуучин цагийн хэрэг. Одоо төмөр тушаа нэн ховор үзэгдэнэ. Жороо халиуныг тэгж тушчихвал холдохгүй гэж нэг хүний санаанд орж дээ! Гэтэл Гульсары дэгээд иржээ. 

	Гульсарын тушааг салгах гэж гэр бүлээрээ очив. Жайдар цулбуураас барьж нүдийг нь таглаж байв. Хэдэн хүүхэд хажууд нь тоглоно. Танабай дархны багаж бүхий хайрцгаа авчирч цоожийг тайлах гэж хөлөө асгаруулан ноцолдов. Хэдий удаан ноцолдож гар хөлөө шалбалавч уг нь дархан хүн болохоор тайлж чадлаа. 

	Төмөр тушааг нүднээс далд хол чулуудав. Жороо халиуныг хөлийн шалбархайд тос түрхээд аваачаад уячих гэж авгайдаа хэлэв. Томхон хүүхэд нь багыгаа үүрсээр харьцгаав. 

	Танабай ганцаар хээр их л удаан суув. Тэгээд багажаа цуглуулж аваад явахдаа хожим хэл ам гарч юу магад гэж нөгөө шидэж орхисон тушааг авав. Зэв идсэн тэр төмөр тушааг харж урьдын хүний уран нарийныг гайхав. Цөмийг киргизийн хуучны дархнууд зохион урлажээ. Одоо бол тэр уран дарх мартагджээ. Төмөр тушаа одоо бүр ч хэрэггүй. Бусад нь хайран юм. Мөнгө зэс, мод, савхиар ямар сайхан чимэг зүүлт, сав суулга хийж байв аа! Харахад хямд атал тун гоё эдлэл байжээ. Тус тусдаа зохисон гэдэг аргагүй! Одоо бол тийм эдлэл байхгүй. Одоо аяга, данх, халбага ээмэг, төмпөн хүртэл цөмийг гагцхүү хөнгөн цагаанаар хийх тул хаашаа л харна цөм адил нэг хэвтэй. Тэр ч байтугай уйтгартай харагдана. Сайхан эмээл төхөөрдөг хүн бас л ганц нэг үлджээ. Урьд ямар сайхан эмээл төхөөрч байсан гэж санана. Энэ эмээлийг төдий үед, тэрэнд зориулан тэр хийж билээ гэсэн намтар түүх эмээл бүрийд бий. Одоо удахгүй, Европынхон шиг хүн болгон машинд сууж явах болно. Тэр машин цөм адилхан ганцхан дугаар тоогоор ялгагдана. Эцэг өвгөдийн урныг мартаж хуучны гар эдлэлийг булшилжээ. 

	Энэ талаар заримдаа Танабай өөрөө эвгүй байдалд ордог байв. Ардын уран дархны зүйл алга болсныг санаад уур хүрэх боловч, хэн буруутайг хэлж мэдэхгүй байв. Өөрөө бол залуудаа хуучны юмыг булшлагчийн нэг байжээ. Тэр ч байтугай комсомолын нэг хурал дээр гэр хэрэггүй, түүнийг устгах хэрэгтэй гэж хэлсэн удаатай. Гэр бол хувьсгалын өмнөх сууц, устгах ёстой зүйл гэж хаанаас ч дуулсан юм, “Гэр сөнөтүгэй! Бид бол шинээр амьдрах болно” гэж хашхирч байсан ажээ. 

	Тэр үес үнэхээр гэрийг “ад үзэж” байшин барьж эхэлсэн ажээ. Гэрийг эвдэж, эсгийг огтчин ондоо юманд хэрэглэж, модыг малын хашаа хороонд хэрэглэх буюу заримдаа түлж байжээ... 

	Харин хожим мэдвэл малыг бэлчээрээр хариулдаг газар гэр шиг хэрэгтэй юм үгүй. Нүүж суухад гэрээс илүү зүйл бодож олоогүй байж юунд гэрийг ад үзэж байснаа Танабай одоо бодоод гайхдаг билээ. Гэр бол манай ард түмний бүтээл, түүний юм болгон олон үеийн турш шалгагдаж ирсэн гэдгийг мэдэхгүй байлаа гэж үү?

	Танабайнх одоо өвгөн Торгойн сууж байсан утаа тортог болсон цоорхой гэрт суудаг байв. Энэ гэр даанч олон жилийг элээжээ. Жайдар авгайн хүчинд одоо харин ч овойж байгаа юм. Жайдар авгай заримдаа өдөржин сууж шар эсгийг гайгүй нөхөж цоольдож барих авч хэд хоноод л навсайтал буугаад ирэх нь тэр. Тэгээд ч гэрийн цоорхойгоор цас өлс чихэж бороо гоожно. Жайдар авгай гэрээ буулгаж дахиад л цоольдоно. 

	— Алин болгон ингэж үйл тамаа үзэх билээ? Хар л даа, энэ чинь эсгий биш, элс шиг нурж унаад байх болов. Тооныг хараач, юу гэх юм даа, хэлэхэд ичмээр юм. Чи явж ганц шинэ эсгий ч билээ гуйж ирмээр юм даа. Энэ гэрийн эзэн чи биз дээ? Бид бас хүн шиг суух ёстой биш үү? гэж Жайдар авгай үглэнэ. 

	Танабай анхандаа, тэгнэ тэгнэ гэж санааг нь илбэн засдаг байв. Гэтэл нэг удаа айлуудаар орж гэрийн мод хийлгэх гэтэл хуучин урчуул цөм үхэж үрэгджээ. Залуу багачуулд хэлэхэд гэрийн мод яаж хийдгийг мэдэхгүй гэнэ. Гэрийн эсгий хамтралд ч байхгүй гэжээ. Тэгэхээр Танабай, 

	— Тэгвэл унгас аль, бид өөрснөө эсгий хийгээд авъя гэсэнд. 

	— Юун унгас? Чи чинь саран дээрээс бууж ирээгүй биз дээ. Унгас ноосыг төлөвлөгөө ёсоор улсад худалдаж аж ахуйд нэг ч грамм ноос үлдээж болохгүй гэдгийг чи мэдэхгүй гэж үү. Харин брезент майхан ав! гэнэ. 

	Гэтэл Жайдар авгай, 

	— Майханд сууснаас цоорхой гэртээ суусан дээр гээд үл халгаана. 

	Тэр үес олон малчин аргагүйн эрхэнд майханд суудаг байв. Майхныг ямар сууц гэхэв? Босож болохгүй, сууж болохгүй, гал түлж болохгүй. Зун тэсэхийн аргагүй халуун, өвөл нохой тогтохын аргагүй хүйтэн. Жаал зугаа хогшлоо тавих газар байхгүй, хоол ундаа хийх газар олдохгүй. Цэвэрхэн сууж болохгүй. Айлчин гийчин ирсэн ч суулгах газар ч олдохгүй хэцүү орон ажээ. Эл учир Жайдар авгай, 

	— Үгүй, үгүй, чи яадаг сан. Би л майханд суухгүй. Майханд хүүхэд шуухадгүй айл түр суухад яах вэ. Бидэн шиг хүүхэдтэй улс яах юм. Хүүхдээ угааж арчих гээд ажил байна шүү дээ. Би орохгүй гэдэг байжээ. 

	Тэр үес Танабай Чоротой уулзаад энэ тухай ярьсанд, Чоро толгойгоо гунигтайяа сэгсэрч, 

	— Үүнийг бид тэр үедээ бодох ёстой байжээ. Дарга нар бол биднээс дээгүүр улс. Бид бичиг, өргөдөл бичих л юм. Юу гэж хариу ирэхийг яаж мэдэх вэ. Ноос бол гадаадад гаргадаг үнэт түүхий эд. Дотоод аж ахуйн хэрэгцээнд зарцуулж үл зохилдоно гэнэ гэж ярив. Түүнээс хойш Танабай таг дуугүй болов. Танабай бол энэ талаар нэг буруутай хүн нь даруй мөн. Танабай заримдаа өөрийн тэнэгийг гайхаж, “үл зохилдоно гэнэ шүү! Ха-хаха” гэж өөрийгөө шоолон. 

	Тэр “үл зохилдоно” гэдэг хахир үг Танабайн бодлоос нэг хэсэгтээ салахгүй байв. 

	Далан нөхөөс болсон хуучин гэрт ингэж суудаг байв. Дахин нөхөх гэвэл заавал унгас ноос хэрэгтэй, Гэтэл ноосыг хамтралын хониноос хэдэн тонноор хяргадаг байв... 

	Танабай нөгөө төмөр тушааг барьсаар харив. Тэр их уруу царайтай, их ууртай харив. Өөртөө уур хүрнэ. Жороо халиуны хөлийг цус нөж гартал холгосон тэр төмөр тушаанд уур хүрнэ. Яг энэ үес гайтай хоёр хөтөч, Гульсарын хойноос бас хүрээд иржээ. Танабай уураа багтааж ядахдаа. 

	— Аваад яв! Энэ тушааг ч даргадаа аваачиж өг! Жороо халиуныг дахиад үүгээр гавлаж гинжлэх юм бол энэ төмөр тушаагаар толгойг чинь хага цохино гэж байна гэж цаад даргадаа хэлээрэй! гэж хашхирав. 

	Энэ үгийг дэмий хэлжээ. Ээ, бас дэмий хэлжээ. Танабай хэдий ууртай хэдий гөжүүн боловч арай ч ингэдэггүй юм сан. 

	Нартай дулаан өдөр байв. Хавар наран дор гялбаж шинэхэн навч дэлгэрээд, хагалсан газраас уур баагьж жим зам дагаж ногоо соёолжээ. 

	Жүчээний ёроолд хүүхдүүд цүү цохиж тоглож байв. Нэгэн цовоо жаал модыг цохисон замын дагуу их л хол тусав. Мод туссан газрыг хэмжих болов. Тэр хүүхэд урт мод барьж нэг хоёр гурав, дөрөв, долоо... арав... арван тав... гэж тоолон гүйхэд олон хүүхэд түүнийг булхайцах вий гэж даган гүйнэ. Хорин хоёр... 

	— Түрүү далан найм байсан. Одоо хорин хоёр нийлээд хэд билээ гэж цовоо жаал бодож байгаад. 

	— Зуу! Яг зуу! гэж баясан хашхирав. 

	— Ура! Яг зуу! гэж бусад нь даган хашхиралдав. Үнэхээр илүү ч үгүй, дутуу ч үгүй яг зуун тоо авчээ... Одоо хожигдсон хүүхэд нь “Дүүдүүлэх” хэрэгтэн болов. Хожсон хүүхэд зураасандаа ирж нөгөө цүү модыг дахин цохив. Мод туссан газар цөм гүйж очив. Тэндээс бас цааш нь цохив. Гурван удаа сунгаж цохих учиртай байжээ. Хожигдсон хүүхэд уйлах шахаж байв. Юу гэвэл хамгийн сүүлд мод туссан газраас нэг амьсгаагаар “дүүдүүлж” анхны зураас хүрэх ёстой. Нэгэнт тоглоомын журам хойно яая гэхэв. “За юунд зүгээр зогсоно. Дүүдүүлээч!” гэж хүүхдүүд шаардав. Тоглоомд хожигдсон хүүхэд амьсгаагаа нэгэн удаа сайтар хурааж 

	 

	Акбай, Кокбай

	Тугалаа битгий хөөгөөрэй. 

	Түүнийг чи гүйцэхгүй

	Тэгээд өөрөө хөөгдөнө шүү дүү дүү дүү дүү

	 

	гэж нэг амьсгаагаар нөгөө зураасанд хүрч чадсангүй. Дахиад л явах хэрэгтэй болов. Дахин чадсангүй. Хожсон хүүхэд их баярлаж байв. Нэгэнт амьсгаа нь хүрээгүй бол үүрэх хэрэгтэй болов. Нэгэн дээрээ мордсон нь илжиг унасан юм шиг харагдана. Мордсон хүүхэд, 

	— Давхиарай! Хурдан хурдан! Хүүхдүүдээ, энэ бол миний Гульсары шүү дээ жороолж байгааг нь харахгүй юу? гэнэ. 

	Энэ үес Гульсары жүчээнд зогсож байв. Их ядарчээ. Харин өнөөдөр яагаад ч юм түүнийг эмээллэсэнгүй. Тэжээл тавьж өгсөнгүй. Усалсангүй. Ер мартаж орхижээ Бусдыг нь хөллөхийг хөллөж эмээллэхийг эмээллэж ажилд гаргажээ. Ганцхан Гульсары үлдсэн байв. 

	Хөтөч нар шивх зөөж, гадаа хүүхэд тоглоно. Гульсары адуундаа очихыг хүснэ! Элчилгүй их хөндийд адуун сүрэг бэлчиж, төдний дээгүүр бор галуу гангар гунгар дуугарсаар нисэн өнгөрч буй харагдана. 

	Гульсары уяагаа тастуулах гэж дугтраад үзэв. Хазаарын хоёр зуузайнаас давхар жолоогоор нэн бөх уяжээ. Унгалдвал дуулах юм биш үү! Гульсары жүчээний цонхоор өлийн харж “Тануус хаана байна аа!” гэж сүрхий чанга унгалдав. Нэг хөтөч модон хүрз далайж, 

	— Дуугүй! Ямар муухай дуутай золиг вэ? гэж хараал тавиад, 

	— Гаргах уу? гэж нэг хүнээс асуув. 

	— Гаргаад ир! гэж цаанаас нь хүн дуугарав. 

	Хоёр хөтөч Гульсарыг хөтлөн гаргав. Гадаа яасан сайхан саруулхан, яасан ариун агаартай юм бэ? Жороо халиун хамрын нүхийг сарталзуулан хаврын тунгалаг сайхан агаар амьсгалав. Навчны эхүүн үнэр, нойтон шаврын үнэр ханхална. Хамаг бие нь халуу оргиж давхин одмоор болно. Гульсары хөнгөнөөр цовхров. 

	— Байз! Байз! гэж олон хүн тал талаас хашхирав. 

	Өнөөдөр түүнийг юуны учир ийм олон хүн тойрон байна. Цөм ханцуй шамлаж, үстэй бахим гарууд гаргажээ. Бор халаттай нэг хүн олон гялгар төмөр багаж гаргаж цагаан даавуун дээр тараан дэлгэнэ. Тэдгээр багаж наранд ялалзан нүдэн гялбуулна. Нэг хүн аргамж барин зогсоно. Нөгөө шинэ эзэн нь бас байна! Өргөн өмд угласан балтгар бүдүүн хөлөө алцайлган маш их зантай зогсож байв. Бусдын адил хөмсөг атируулавч, гагцхүү ханцуйгаа шамласангүй. Өрөөсөн гараа өвөртөлж, нөгөө гараар цамцныхаа товчийг имрэн зогсоно. Өчигдөр түүнээс бас л нөгөө айхтар эсгэлэн үнэр ханхийж байв. 

	— Юу гэж зогсоод байна, эхэлье! Эхлэх үү Жорокул Алданович аа? гэж Ибраим даргаас асуув. 

	Цаадах нь толгой дохив. 

	— За тэгье! гээд Ибраим үнэгэн малгайгаа авч жүчээний үүдний хадааснаас өлгөв. Малгай нь адууны баасан дээр ойчив. Дахин авч сэгсрэн өлгөөд

	— Жорокул Алданович та жаахан цаашаа зогсоорой гэнэт өшиглөж магадгүй. Морь бол ухаан муутай адгуус шүү. Хэзээд өшиглөнө гэж бодож байх хэрэгтэй гэв. 

	Гульсарын цээжээр арзгар хялгасан дээс ороож арьсыг нь үрчийтэл татах шиг болов. Дээсэн аргамжийн үзүүрийг нуруун дээгүүр нь давуулав. Тэд яах гээд байгаа юм бэ? Яагаад хойд хөлийг нь урхидав. Гульсары дошгирч хамраа тачигнуулан хялайн харж байв. 

	— Хурдал! Хурдал! гэж Убраим шавдуулж, унага! гэж часхийтэл хашхирав. 

	Хоёр маш чийрэг үстэй гар аргамжийн үзүүрийг гэнэт татахад Гульсары цохиулсан юм шиг пидхийтэл унав. Газар доргиж, нар хөдлөх шиг болов. Энэ юу болж байна? Гульсары яагаад өрөөсөн хажуугаараа хэвтэнэ? Хүмүүсийн нүүр яагаад түүний дээрээс хачин өнгийж, ургаа мод яагаад өндөсхийв? Гульсары яагаад өрөөсөн бөөрөөр эвгүй хэвтэнэ. Энэ нэг учир боллоо!

	Гульсары хүзүүгээ гүлдийлгэн бүх биеэр зүтгэв. Аргамжийн гогцоо гурван хөлийг гэдэс дор эвхэж халуу оргитол чангарав. Жороо халиун хамаг биеэ хөвчлөн өрөөсөн хөлөөрөө тийчилнэ. Олс улам чангарав. 

	— Сайн дар! Битгий хөдлөг! гэж Ибраим сандарна 

	Хүмүүс цөм дээрээс нь шавж өвдөглөн дарав. 

	— Толгойг нь! Толгойг нь газарт наалдуул! 

	Хүл! Чангал! Мөн мөн! Хурдлаарай! Дахиад чангал! 

	Тат! Бас бас! За боллоо. Одоо энд нь зангид Тооно тушиж уя! гэж Ибраим бархирсаар байв. 

	Жороо халиуны дөрвөн хөлийг яг нийлүүлж дангинатал хүлжээ. Гульсары бас л янцаглан хуухирч, тэрхүү үхтэл зангидсан аргамжнаас сулрах, толгой хүзүүн дээр дарж байгаа хүмүүсийг авч хаях гэж улайран зүтгэв. Хүмүүс өвдөглөн дарсаар байв. Жороо халиуны хамаг бие зарсхийж, хөл нь хөшив. Дахин хөдөлсөнгүй. 

	— Одоо боллоо!

	— Сүрхий бяртай юм аа!

	— Одоо трактор ч байсан хөдөлж чадахгүй дээ! гэлцэв. 

	Шинэ эзэн амнаасаа өчигдрийн эхүүн үнэр ханхлуулсаар жороо халиуны толгойн дэргэд явган сууж өмнө нь адгуус биш ёстой заналт дайсан хүн байгаа юм шиг үзэн ядах байдлаар их л элэг барих мэт харж байв. 

	Ибраим хөлсөө арчсаар дэргэд нь бас явган суув. Тэр хоёр ямар нэг юм хүлээх мэт тамхи татаж байв. 

	Хашааны гадаа хүүхдүүд цүү хаях тоглоом тоглож, 

	 

	Акбай, Кокбай

	Тугалаа битгий холдуулаарай

	Түүнийг чи гүйцэхгүй шүү 

	Тэгээд өөрөө хөөгдөнө шүү

	дүү-ү-ү-ү-ү

	 

	гэж “Дүүдүүлж” байв. 

	Нарны хурц гэрэл тусаж. Гульсарын нүдний өмнө хээр талын бэлчээрт адуун сүрэг бэлчиж буй нь сүүлчийн удаа харагдав. Адууны дээгүүр бор галууд гангар гунгар дуугарсаар нисэн өнгөрнө... Хоншоор дээр нь ялаа бужигнана. Түүнийг үргээх арга байхгүй... 

	— Эхлэх үү дээ? Жорокул Алданович гэж Ибраим дахин асуув. Цаадах нь дуугүй толгой дохив. 

	Олуулаа бас л жороо халиуны дээрээс өвдөглөн дарав. Толгойг нь газарт наалдуулав. Нэг хүний гар цавинд нь хүрэв. 

	Хүүхдүүд шавар хэрмэн дээр бор шувуу адил зээглэн авирч, 

	— Хараач, та минь энэ юу хийж байгаа юм бэ?

	— Жороо халиуны туурайг цэвэрлэж байна. 

	— Туурай! гэнэ шүү. Их мэдлээ. Туурайг нь цэвэрлэж байгаа биш гэж шуугилдана. 

	— Эй, та нарт ямар хамаатай юм. Зайлцгаа! Цаашаа очиж тогло! гэж Ибраим зандрав. Хүүхдүүд шавар хэрмэн дээрээс гулган бууцгаав. 

	Чив чимээгүй болов. 

	Гульсары хамаг бие хураажээ. Ямар нэг хүйтэн төмөр биед нь хүрнэ. Шинэ эзэн толгойн хажууд явган суусаар ажээ. Гэв гэнэт часхийтэл айхтар өвдөж нүдэнд нь гал орох шиг болж улаан дөл бадраад таг харанхуй болов... 

	Хэрэг явдал гүйцжээ. Гэвч Гульсары хүлээстэй хэвтэж байв. Цусыг нь тогтоох хэрэгтэй байжээ. Ибраим гараа арчиж, 

	— Гүйцлээ. Жорокул Алданович аа. Одоо хаашаа ч гүйж чадахгүй болов. Харин Танабайгаас зовох юмгүй. Тэр юу ч биш. Ер нь ийм зантай хүн.. Төрсөн ахыгаа хайрлахгүй, хөрөнгийг нь хурааж, Сибирьд цөлдөг хүн. Хэнийг ч тэр сайн гэж үзэхгүй гээд, бах нь ханасан бололтой үнэгэн малгайгаа авч сэгсрэн, хөлөрсөн толгойдоо углав. 

	Хүүхэд мод цохиж, 

	 

	Акбай, Кокбай

	...... дү-дү-ү

	 

	Ээ, харла! Амьсгаа авчлаа. За бөгтийж бай! Чүү, Гульсары минь яваад байгаарай! Ура! Энэ чинь миний Гульсары шүү дээ гэж шуугилдсаар байв. 

	Тунгалаг наран гийнэ... 

	Гүн шөнө болов. Хөгшин хүн хөгшин морь хоёр хээр талд байна. Жалгын эрэг дээр түүдэг бадарна. Галын дөл салхины аяар өрвөс өрвөс хийнэ... 

	Жороо халиуны өрөөсөн бөөрнөөс цэвдэг, хатуу газар хайрна. Шилэн хүзүү нь тугалга шиг хөшиж, тэр нэг өдөр тушаатай дэгж явсан шигээ толгойгоо хөдөлгөж чадахгүй болжээ. Тэр нэг өдөр чөдрөө тастан гүйж байсан бол одоо хэрхэвч чадахгүй болжээ. Биеэ халтал чөлөөтэй давхидаг ч болоосой! Цээж дүүрэн амьсгаа авч газар дэлхий дээгүүр дүүлэн нисэх юм сан! Бэлчээрт давхин хүрч, агьт хээр талд гүү байдас, унагануудтайгаа байх юм сан. Гэтэл тушаа саад болно. Цөллөгт очсон хоригдол шиг хөлдөө гинж хангинуулан ганцаар дэгэн дэгэн харайна. Эргэн тойрон хоосон, харанхуй. Гульсары ганцаар, Саран гийж салхин сэржигнэнэ. Гульсарыг тэгж дэгж авахад цовхроход нь сар харагдаж, буухад нь толгой нь чулуу шиг гудасхийнэ. 

	Нэг үе гэгээ гарч нэг үе харанхуй болно. Нүд нь чилж, төмөр гинж хангир жингэр хийж, хөлөөс нь цусан шүүрнэ. Эргэн тойрон хав харанхуй, хов хоосон. Гульсары дэгэн дэгэн урагшилна. Чөдөртэй тушаатай дэгэхэд юутай удаан бэ?

	Жалгын эрэг дээр түүдэг ноцно. Жороо халиуны өрөөсөн бөөрнөөс цэвдэг, хатуу газар хайрна. 

	Хоёр долоо хоноод дахин ууланд нүүх цаг болов. Хойтон хавар болтол зунжин намаржин өвөлжин тэнд суух болно. Нэг байрнаас нөгөөд орчих биш дээ. Хаанаас ийм их новштой болно вэ? Чи өөрийгөө ядуу гэж бодож байгаа бол нүүгээд үз л дээ гэж киргизчүүд ярьдаг нь учиртай юм. 

	Нүүдэлд бэлдэхийн хажуугаар тээрэм орох, зээл орох сургуульд суугаа хүүтэйгээ очиж уулзах ер ажил гэдэг мундахгүй болжээ... Гэтэл Танабай огт үл хөдөлнө. Энэ хэдэн өдөр эхнэр нь хүртэл гайхдаг болов. Өглөө эрт босож хэдэн үг сольж амжилгүй байтал адуундаа явна. Үдийн хэрд ундаа уух гэж ирэхдээ их л уруу царайтай, уцаар ирнэ

	— Чи чинь яачхав аа? гэж эхнэр нь цөхрөн асууна. Тэгэхэд Танабай хариу үл дуугарна. Харин нэг өдөр, 

	— Саявтар би их муухай зүүд зүүдэллээ гэв. 

	— Чи надаас салах гэж ядаад л байна уу даа? гэсэнд

	— Тийм ч биш. Тэр зүүд санаанаас ер гарахгүй юм гэлээ. 

	— Чи чинь ганцаараа шүтдэггүй гэсэн биш билүү? Танабай чи өтлөөд хэдэн адуу эргүүлэхээс ондоо ая зангүй болжээ. Нүүх суух хаяанд тулаад ирлээ. Би энэ хэдэн хүүхэдтэй яах юм бэ? Чорог эргэмээр байдаг. Нүүх суухын өмнө өвчтэй нэгийгээ эргэдэг ёс бий биз дээ гэхэд

	— Дараа нэг болох байлгүй гэж Танабай алгуурлана. 

	— Дараа гэж хэзээ вэ? Чи айлд очихоосоо айдаг болсон уу? Маргааш бүгдээрээ явъя. Хүүхдүүдээ аваад явъя. Би ч тийш очих хэрэг байна гэв.

	Маргааш нь адуугаа айлдаа захиад Жайдар авгай бага охиноо, Танабай их охиноо дүүрч гэрээрээ дан морьтой суурин орохоор мордов. Тэнд таньдаг хүмүүс дайралдаж мэндэлнэ. Дархны тэнд хүрээд Танабай мориныхоо амыг татаж, 

	— Алив, байзнаарай! гэж мориноос бууж том охиноо эхийн ард сундлуулан орхиод явахыг завдахад нь

	— Яав ? Хаачих нь вэ? гэсэнд

	— Жайдар аа, та нар явж бай. Намайг одоохон очно гэж Чород хэлээрэй. Чухал хэрэгтэй юм сан. Конторынхон завсарлахаас өмнө ороод ирье. Бас дархнаар нэг шурхийж, хэдэн талх авмаар байна гэв. 

	— Цуг очихгүй бол эвгүй шүү дээ гэхэд

	— Зүгээр зүгээр. Би удахгүй гэжээ. 

	Танабай конторт ч очсонгүй. Дарханы газраар ч шагайсангүй. Шууд адууны хашаа руу гүйж жүчээнд оров. Жүчээнд морьд байхгүй чив чимээгүй байлаа. Танабай ийш тийш харж санаа амрах шиг санаа алдаад, хөтөч нартай уулзах санаатай хажуугийн хаалгыг түлхэн гартал, ай базарваань! Яасан айхтар юм харагдана вэ?

	— Золигууд ингэнэ гэж би мэдсэн юм аа! гэж нударгаа чанга зангидан хорсолтой өгүүлэв. 

	Гульсарын сүүлийг боож, хүзүүгээр нь олсоор уяжээ. Алцаа дор нь хувин шиг том хавдар унжиж байв. Толгойгоо унжуулан огт хөдлөхгүй зогсоно. Танабай хөмхийгөө тас зууж, дотор нь бачимдавч жороо халиунд ойртон очих зүрх нь хүрсэнгүй. Нэг л аймаар санагдана. Эзгүй хашаанд эзгүй жүчээнд, засуулсан ганц морь байгааг харахад айдас хүрнэ. Таг дуугүй буцав. Энэ бол нэгэнт өнгөрсөн хэрэг байв. 

	Үдэш хариад Танабай эхнэртээ их л гунигтай өгүүлсэн нь. 

	— Миний зүүд үнэн байжээ гэв. 

	Яаж вэ? гэхэд

	— Би хүний дэргэд энэ тухай яриагүй юм. Гульсары дахиад наашаа гүйхгүй болжээ. Төд жороо халиуныг яасан гэж чи бодно? Золигууд түүний төмсийг засаж орхижээ гэв. 

	— Мэдсэн. Тэгээд чамайг айлд очъё гэсэн юм. Дуулахаас айж байв уу? Юунд айх бил ээ? Чи бол бага хүүхэд биш. Азарга засахыг чи урьд үзсэн, хойшид ч үзэх биш үү? Тийм явдал үеийн үед байсан, хойшид ч байх биз. Энэ бол хүн болгонд илэрхий хэрэг гэсэнд Танабай хариу дуугарсангүй. Нэлээн сууж. 

	Үгүй, манай шинэ дарга муу хүн гэж бодогдоод байх юм. Сэтгэлд нэг л биш дээ гэв. 

	— Боль доо Танабай минь. Чиний жороо морийг засчихсанаар тэр дарга тийм муу хүн болчхов уу? Юунд тэгж байдаг юм? Тэр бол шинэ тутам ирсэн хүн. Аж ахуй том, ажил бэрх. Одоо хамтралуудын ажлыг шалгаж, улсаас туслах гэж байгаа шүү. Төлөвлөгөө гарч байгаа гэж Чоро ярьсан биз дээ. Тэгэхэд чи юмыг болоогүй байхад шүүмжлэх юм. Бид эндээс юугаа мэдэх билээ... гэв. 

	Танабай орой хоолоо идээд адуундаа явав. Хээр бүр шөнө болтол байв. Өдөр адууны жүчээнд үзсэн нь түүний сэтгэлээс огт салахгүй байв. Хээр адуу тойрон явахдаа, “Хүнийг тэгж үзэж үнэндээ болохгүй л дээ. Нээрэн тэнэг хэрэг шүү. Би өтлөөд, бас өдөр болгон адуу дагасаар яваад юу ч мэдэхгүй болжээ. Гэвч алин болгон ингэж хүнд бээр аж төрөх юм бэ? Хурал дээр ярих нь юм бүхэн сайн сайхан болно гэх юм. Би л буруу бодоод байгаа юм байлгүй. Би ганцаар буруу бодоод байгаа бол ч яамай. Гэтэл бусад хүн бас л ингэж байгаа биз...” гэж бодно. 

	Танабай хээр эргэлдэж хэчнээн бодовч энэ талаар огт хариу үл гарав. Дээр үед тэд анх хэрхэн хамтрал байгуулсан жаргалтай сайхан амьдрал ирнэ гэж ардуудад яаж амлаж байсан, хүн болгон юу санаж мөрөөдөж байсан энэ бүхэн түүний санаанд илхэн санагдана. Гэтэл юм бүхэн эргэж, бахь байдаг хэвээрээ. Эхлээд ардын амьдрал байдал муугүй байв. Золигийн дайн болоогүй бол бүр ч дээр болох байв. Гэтэл одоо? Дайн дуусаад хэчнээн жил болов, аж ахуй маань хуучин нөхөөстэй гэр шиг яаж тордоод ч гарын ая даахгүй болжээ. Нэг талыг нь бүтээхээр нөгөө талаар гоожоод ирэх юм. Яагаад тэр вэ? Хамтрал маань яагаад бидний өөрийн биш, хүний юм шиг болчхов оо? Дээхэн үед хурлаас гаргасан тогтоол бол хууль байв. Тэр тогтоолыг өөрснөө гаргаснаас хойш өөрснөө биелүүлэх хэрэгтэй гэж мэддэг байв. Одоо хурал гэж хоосон яриа болжээ. Хамтралыг хамтралчид өөрснөө жолоодож байгаа биш гаднаас ямар нэг хүн жолоодоод байгаа юм шиг болчихжээ. Энэ бол бүр ил байна. Аж ахуйг ийш тийш нь бөмбөрүүлээд ямар ч ашиг гарахгүй болжээ. Амьтан хүнтэй уулдахаас зовдог болов. Тэд намайг үзэхтэй зэрэг за хө, чи намын хүн энэ хамтралыг анх үүсгэсэн хүн, одоо юу болоод байна аа, чи сайхан хэлээд өгөөч гэнэ. Тэдэнд юу гэж хэлэх юм бэ? Цуглуулаад хуралдуулаад ярилаа ч гэсэн ямар ашиг байна. Тэд сэтгэлдээ юу агуулан, ямар санаа оноотой, ямар ая зантай байдгийг асуудаг хүн үгүй болов. Районы төлөөлөгчид байсхийгээд л ирэх боловч урьдынтай адил хүнтэй ярихгүй болжээ. Урьд бол районы төлөөлөгч ардуудын дунд орж, юм болгоныг үздэг байв. Одоо бол конторт орж даргыг баахан аашилж байгаад яваад өгөх нь тэр. Тосгоны зөвлөлөөр бүр ч тоож шагайхгүй болжээ. Намын хурал дээр үг хэлбэл олон улсын байдлын тухай баахан ярина. Хамтралын ажил байдлыг тийм онц хэрэгтэй юм биш гэж байгаа юм шиг нэг л тоомсорлохгүй. Сайн л бол ажлаа сайн хийцгээ, төлөвлөгөөгөө биелүүлэх нь чухал гэсхийгээд гүйцнэ... 

	Саявтар нэг хүн ирж хэлний тухай нэг шинэ онол гарсан гэж ярьж ярьж яваад өгснийг Танабай сайн санаж байв. Танабай хамтралын аж байдлын тухай түүнтэй ярих гэсэнд их л зэвүүцэж, та ер эргэлзээтэй юм бодож санаж явдаг хүн байна гэжээ. Таалсангүй. Энэ бүхэн юу болж байна аа?

	«Чоро хэвтрээс босог гайгүй. Нэг юм бодож үз гэж шууд шаардъя. Өөрөө ч юм бодъё. Би төөрөлдөж байгаа бол хэлээд өгнө биз, үгүй бол? Арай ч ийм байх ёсгүй дэгээ. Би төөрөлдөж болно. Би хэн бэ? Жирийн малчин хүн. Цаана нь цэцэн мэргэн улс байна шүү дээ...” гэж Танабай бодно. 

	Танабай гэртээ ирээд хэвтсэн боловч нойр нь хулжжээ. Юмны учир начир юундаа байна аа? гэж бас л бодов. Мөн ч хариулт гарч ирсэнгүй. 

	Чоротой уулзаж ярих зав болсонгүй байсаар нүүх болжээ. Хойтон хавар болтол зунжин, намаржин өвөлжин уулын тагт нүүж суух болов. Голын хөндийгөөр адуу, хонь багшран хөдлөв. Тэмээн хөсөг цував. Агаарт хүний дуу хадаж хүүхнүүдийн алчуур, дээл алаглаад залуу бүсгүйчүүд хагацлын дуу хангинуулав. 

	Танабай нэг их нуга, ухаа дагуулан адуугаа тууж айлын дэргэдүүр өнгөрөв. Жороо халиуныг унаж очдог байсан нөгөө захын хашаа, захын байшин өнгөрөв. Танабайн зүрхэн базлав. Танабай одоо тэр хүүхнийг ч, жороо халиуныг ч аль алиныг алджээ. Тэр бүхэн хаврын бор галуу толгой дээгүүр нисэн өнгөрөх адил шуугиад өнгөрчээ. 

	... Яриг цагаан ингэ сариг цагаан ботгоо олон хоног эрэв. Хархан нүдэт чи минь хаахна байна? Буйлаач! Хамаг дэлэн минь чинэж, халуун сүү чинь асгаран байна. Хаахна байна чи минь? Хэлээч! Хамаг цагаан сүү чинь асгарч гүйцлээ... 

	Тэр намар Танабай Бакасовын хувь заяанд санаандгүй өөрчлөлт гарав. 

	Танабайнх давааны араас намд, намаржаанд буугаад байв. Удалгүй уулын мухарт өвөлжөөнд нүүх гэж байв. 

	Энэ үес хамтралаас хүн ирэв. 

	Танабайг маргааш хамтралын конторт хүрээд ир. Тэндээс район руу зөвлөгөөнд явна шүү гэж Чоро хэлүүлжээ. Танабай маргааш нь хамтралын конторт очив. Намын зохион байгуулагчийн жижиг өрөөнд Чоро сууж байв. Бие ядруу уруул хөх бүрмөсөн илаарь болсон биш хэдий боловч царай хаврынхаас хамаагүй дээр харагдана. Хүн олон, их завгүй байх атал их л сэргэлэн үзэгдэнэ. Танабай нөхрийг үзээд их баяртай байв. Бие заслыг олж дахин ажилдаа оржээ. 

	Хоёулхнаа үлдсэн хойно Чоро туранхай нүүрээ илбэн Танабайг харж инээмсэглээд, 

	— Танабай чи огт өтлөхгүй юм аа... Хавраас хойш уулзсангүй хэчнээн ч болов даа? Айраг агаар хоёроос сайн юм ч алгаа! Би ч гэсэн жаал засраад байна... гээд хэсэг дуугүй болсноо ажлын талаар ярьсан нь

	— За Танабай минь, тав утгахыг нэг утгах их том халбага өгөөд орхи гэж чи хэлэх биз. Бас чиний сэтгэлээр оролдъё. Маргааш малчдын зөвлөгөөнд очно шүү. Мал аж ахуй тун өөдөлдөггүй, ялангуяа хонь тэр тусмаа манай хамтралд их муу байна. Бүр сөнөдөгтөө хүрээд байна. Районы намын хороо тэр хоцрогдож яваа хэсэгт очиж хонь хариулах ажилд нам, эвлэлийн гишүүдийг явуулах уриалга гаргасан даа. Чи бас тус болж үз! Адуу хариулж их тус болсон, баярлалаа, одоо бас тус болж үз! Хонь авч хоньчин бол гэв. 

	— Бие чинь удахгүй сайн болох нь Чоро! гэж хэлээд Танабай дуугүй болов. “Би адуунд дасжээ. Хонь хариулах ч уйтгартай даа! Яадаг бол?” гэж бодов. Чоро үргэлжлүүлэн

	— Чиний дурыг асуухгүй шүү, Танабай минь. Нэгэнт намын даалгавар хойно яах ч аргагүй. Битгий уурлаарай. Харин юм болбол намайг нөхрийн ёсоор санана биз, би бүхнийг хариуцна гэхэд нь Танабай инээж, 

	— Чамайг одоо ч их санаж явдаг шүү гэв. Танабай Чорогоо санах цаг удахгүй болно гэдэгт эргэлзсэнгүй. 

	— Хонь хариулах талаар би урдаар бодъё, эхнэртэйгээ ярилцъя гэв. 

	— Бод л доо. Өглөө болтол шийдээд ирээрэй. Маргааш зөвлөгөөнд илтгэх хэрэгтэй байна. Жайдартай сүүлд учрыг сайн хэлж ярина биз дээ. Би ч гэсэн зав гарвал очиж яримз. Танай авгай юм ойлгоно ухаантай хүн. Жайдар байгаагүй бол чи аль хэдий нь нэг газар хүзүүгээ хугалсан л даа гэж Чоро хошигноод

	— Авгай чинь сайн биз дээ? Хүүхэд сайн уу? гэв. 

	Тэр хоёр гэр бүл өвчин эмгэг энэ тэрийн тухай нэлээн ярив. Танабай энэ удаа Чоротой их л яриа дэлгэх гэж бодсон боловч уулнаас хуралд ирсэн малчид байн байн орж, Чоро ч байн байн цагаа хараад болж өгсөнгүй. Чоро, 

	— За ийм байна. Морио жүчээнд өгчих! Өглөө цөм машинаар явах болсон. Бид нэг машин авлаа. Удахгүй нэгийг авна. Намайг оройн 7 цагт районы намын хороонд бэлхэн бай гэсэн юм сан би одоо явлаа. Дарга яваад өгсөн. Жороо халиунаар явах юм. Оройноос нааш хүрэх байгаа. Гульсары ч машинаас дутахгүй дээ гэхэд нь Танабай баясаж, 

	— Чи Гульсарыг унадаг болсон уу? Дарга чамайг их хүндэлдэг юм шив гэхэд

	— Юу гэх юм дээ. Намайг хүндэлсэн ч юмгүй. Зүгээр л надад өгсөн юм. Нэг ийм айхтар юм болоод байна гэж Чоро гараа дэлгэн инээж, — Нөгөө Гульсары чинь даргыг нэг нүдээр үзэхгүй юм. Барааг нь хараад догширч ойртуулахгүй юм. Янз янзаар үзээд барсангүй. Намайг унахад зүв зүгээр, харин чи сайхан сургажээ. Зүгээр байхад зүрх өвдөөд, жороо халиун дээр мордохтой зэрэг дороо гайгүй болчих юм. Тэгэхээр нь насаараа намын зохион байгуулагч хиймээр санагдах юм. Үнэндээ Гульсары л намайг эмнэж байна шүү гээд инээв. 

	Танабай инээсэнгүй. 

	— Би ч гэсэн дургүй юм гэв. 

	— Хэнд тэр вэ? гэж Чоро бас инээж нүднийхээ нулимсыг арчихад

	— Даргад гэв. 

	Чоро царайгаа төв болгож, 

	— Яагаад чи түүнд дургүй юм? гэж асуусанд

	— Мэдэхгүй нэг л хоосон, хоосон мөртөө хортой хүн санагдаад байх юм гэв. 

	— Чамайг ойлгоход бэрх хүн шүү дээ. Намайг их зөөлөн нялцгар хүн гэж чи насаар зэмлэж ирсэн шүү. Ийм явдалд чи бас л дургүй хүн дээ.. Мэдэхгүй юм даа. Би ажилдаа ороод удаагүй байна. Одоохондоо занг нь сайн мэдээгүй байна гэв. 

	Тэр хоёр дуугүй болов. Нөгөө төмөр тушааны тухай, жороо халиуныг зассан тухай Чород ярих гэтэл одоо яриад ашиггүй юм байна гэж бодов. Яриа таслахгүйн тул Танабай сонин юм ярилаа гэж их баярлав гээд, 

	— Машинтай болдог их сайн хэрэг. Одоо хамтралууд машинтай болох нь. Хэрэгтэй, хэрэгтэй. Цаг нь болсон юм даа. Дайны өмнө ганц жижиг машинтай болсныг санаж байна уу. Цуглаан хийж сүйд болсон шүү дээ. Хамтрал өөрийн машинтай болж байгаа юм чинь тэгэхгүй яах вэ! Тэгэхэд чи машины тэвш дээр зогсож үг хэлж “Нөхөд өө, энэ бол социализмын үр боловсрол мөн!” гэж байсан даа. Гэтэл хожим фронтод аваад явчхаж билээ... 

	Дээр үес үнэхээр тийм байсан даа. Цагийн байдал мандах наран лугаа адил сайхан байжээ. Тэр үес авто машин юу ч биш! Чуй голын сувгийн барилгаас буцаж ирсэн улс анх эгшигтэй хайрцаг авчирч айлынхан шинэ дуу сонсох гэж сүйд болдог сон! Тэгэхэд зун шувтарч байв. Хүмүүс үдэш орой эгшигт хайрцагтай айлд цуглаж, цөм гадаа сууж улаан алчууртай гавшгай хүүхэн гэдэг дууг сэтгэл ханатал сонсдог байв. “Улаан алчуурт гавшгай минь уух цайг маань чанаад өгдөг ч болоосой!...” Энэ бол тэдний хувьд бас л социализмын үр байлаа. 

	— Чоро чи санаж байна уу, жижигхэн тэвштэй машиндаа багтаж ядан сууж зугаалж билээ. Тэгэхэд би баярт очих гэж байгаа юм шиг улаан туг барьж кабины ард зогсон явсан сан. Ямар ч хэрэггүй өртөө орж тэндээс төмөр зам дагаж туугаад хасгийн нутаг төмөр замын ондоо нэг өртөө орж билээ. Цэнгэлдэх хүрээлэнд пиво ууж, ирэх очихдоо их дуулцгааж билээ. Тэгэхэд явж байсан хүнээс тун цөөн хүн үлдэж цөм дайны хөлд үрэгджээ. Шөнө болсон байтал би улаан туг өргөсөөр явж билээ. Шөнө намайг хэн ч харах юм билээ дээ. Гэсэн ч би тугаа барьсаар л явж байв... Тэр миний туг байжээ. Тэгэхэд хоолойгоо сөөтөл дуулцгааж билээ... Бид одоо яагаад дуу дуулахыг байчхав аа! хэмээн өгүүлэхэд

	— Өтөлж байна, одоо тэгж явах эвгүй... 

	— Би энэ тухай яриагүй байна. Бид дуулдгаа дуулсан улс. Залуус яагаад тэгж дуулахгүй байна? Хүү минь хэр сурч байна гэж би хааяа сургуулийн байранд очих юм. Одоогоос дарга хүнийг зочлох гээд байх болж гээч. Аав аа, сургуулийн захиралд айраг авчирч өгч байгаач гэдэг юм. Тэгж яах юм? Уг нь ч номдоо зүгээр юм... Тэд хэр дуулдаг юм бол сонсох юм сан. Би бүр багадаа Александровк гацааны Ефремовынд зарагдаж байлаа. Улаан өндөгний баяраар заримдаа намайг дагуулж сүмд очдог байв. Гэтэл манайхны багачууд тайзан дээр гараад гараа унжуулж, царайгаа хөх төмөр шиг болгочхоод оросын сүмд залбирал үйлдэж байгаа адил дуулдаг болох нь. Яг л адилхан юм... Үүнд би дургүй. Би ер олон зүйл ухаарахгүй байна. Чамтай л жаал зугаа ярилцмаар байна. Би амьдралаас хоцроод юм ойлгохгүй болжээ... гэсэнд, 

	— За яах вэ. Танабай, дараа нэг тухтай уулзъя гээд Чоро бичиг цаасаа хумьж, мөрөвчтэй цүнхэнд хийж харин чи сэтгэлээ битгий их зовоо. Жишээ нь, би хэчнээн ч хүнд бэрх байлаа гэсэн ч хэзээ нэгэн цагт дэгжинэ, санаснаараа амьдарч чадна гэж бат итгэдэг шүү гэж гарангуут өгүүлээд босго хүрснээ гэнэт нэг юм санаж Танабай би сая гудамжаар явж байгаад харвал танай байшин огт эзгүй үлджээ. Чи ер байшингаа хайхрахгүй байна шүү. Дандаа хөдөө суудаг гээд байшингаа эзгүй хаяж болохгүй. Жайдар дайны үед ганцаар байхдаа чамаас дээр авч байсан даа. Чи очиж үз. Юу хэрэгтэй байна хавар тийшээ засаж туслахыг бодъё. Манай Самансур зуны амралтаар ирээд зүгээр сууж чаддаггүй ээ! Алив шимээсэг байна уу? Танабай гуайн хашааны шарилжийг хадаж орхиё. Шавар нь ховхроод цонх нь хагараад өрөө тасалгаанд нь үтрэм адил бор шувуу дүүрчхэж гэж байна билээ гэв. 

	— Нээрэн тийм байх шүү. Самансурт их баярлалаа. Тэр маань хэр сурч байгаа вэ гэхэд

	— Хэдийн хоёрдугаар ангид орсон шүү дээ. Намайг харахад сайн л сурч байгаа бололтой. Сая чи залуучуудын тухай ярьж байна. Хүүгээрээ жишиж харахад одоогийн багачууд тийм ч муу улс биш байна. Түүний ярихыг үзвэл тэр институтэд тэд их оролдлоготой хүүхдүүд байдаг бололтой. Харж л байя Залуучууд эрдэмтэй номтой болж өөрсдийгөө бодох болжээ гэв. 

	Чоро адууны жүчээ рүү, Танабай байшин руугаа явав. Хашаан дотуур тойрон явж үзэхэд Чорогийн хүүгийн зун хадаж орхисон хуурай шарилжаас гишгэх тоолон тоос пүр пүр дэгдэж байв. Эзгүй орхисон байшингаа харахад сэтгэл зовмоор байв. Бусад малчид бол хашаа байшингаа төрөл садныхандаа юм уу, ер ондоо хүнд орхих буюу захиж харуулна. Гэтэл Танабайд хоёр эгч бий боловч ондоо гацаанд сууна. Кулубай ахтайгаа Танабай эс таарна. Жайдарт садны хүн нэг ч үгүй билээ. Эл учир байшингаа эзгүй орхисон нь буюу. Одоо бас хоньчин болж отрын мал хариулах болно. Танабай хоньчин болох уу яах вэ гэж тээнэгэлзэх болов. Чоро тэртэй тэргүй ятгах тул зөвшөөрөхөөс ондоо аргагүй гэж сайн мэдэж байв. 

	Маргааш өглөө нь машинд сууж районы төв орцгоов. Шинэхэн “51” машин хүн болгоны сэтгэлд сайхан санагдаж, “Бид хаан заларч яваа юм шиг байх чинь” гэж малчид өвөр хоорондоо хошигнон ярилцаж байв. Танабай ойрдоо, ер дайнаас хойш машинд суугаагүй тул их баяртай явав. Харин дайны үес америкийн “Студебекер” машинд сууж, Словак, Австрийн нутгаар бишгүйдээ давхиж байв. Арван дугуйт машин ч мөн ч хүчтэй дээ! Тэр үес Танабай, “Ийм машинаар будаа зөөж байх юм сан! Хаана ч суухгүй дээ?” гэж бодохдоо, дайн дуусаад манайд ч ийм машинтай болно. Дайнд дийлээд юм бүхэнтэй болно гэж итгэж байв. 

	Задгай машин дээр хүний яриа эс дуулдана. Хүн болгон дув дуугүй явах бөгөөд Танабай

	— Алив хүүхдүүд, дуу дуулаач! Өвгөн биднийг хараад яах вэ. Та нар дуул бид сонсъё гэв. 

	Залуучууд дуу гаргав. Эхлээд хоолой нийлэхгүй байтал сүүлдээ сайхан дуулав. Сэтгэл сэргэж аятайхан ч болов. “Сайхан байна шүү. Ингэж байвал дээр дээ! Гэвч гол нь биднийг цуглуулдаг нь сайн хэрэг. Хамтралын аж байдал одоо ямар байгаа цаашид ямар болохыг лав ярилцах биз. Бидэнд орвол дарга нарт илүү мэдэгдэж байгаа биз. Бид бол дэргэдээ болж байгаагаас цааш юм мэдэхгүй байна. Сайхан хэлээд өгвөл бид ч бас шинэ маягаар ажиллах болно шүү дээ!” гэж Танабай бодов. 

	Районы төвд хөл хөдөлгөөн ихтэй байв. Клубийн хажуугийн зайд машин, морин тэрэг, эмээлтэй морьд багширчээ. Бас цайны газар, хөнгөн зуушны газар ажиллаж утаа май тавьж хөдөөгөөс ирэгсдийг даллаж байв. 

	Чоро хэдийн ирсэн байв. 

	— За шалавхан бууцгаа. Орж байраа суудлаа эзэлцгээе. Хурал удалгүй эхлэх болно. Танабай чи хаачих нь вэ? гэв. Танабай. 

	— Одоохон! гэж хэлээд олон морьдын дотор орж явчхав. Гульсары тэнд уяатай байхыг Танабай бүр машин дээрээс харсан байжээ. Хавраас хойш Гульсарын барааг хараагүй байв. 

	Жороо халиун олон морьдын дунд эмээлтэй зогсож байгаа нь тод халиун шарга зүстэй, өргөн тэвхгэр мундаатай монхор хамартай сайхан толгойтой, тас хар нүдтэй их үзэсгэлэнтэй харагдана. 

	— Гульсары минь, сайн байна уу? гэж Танабай амандаа өгүүлээд

	— За энд ямар байна даа гэв. 

	Жороо халиун улаан алаг нүдээр хялайн харснаа хуучин эзнээ таньж, дөрвөн хөлөө ээлжлэн цамнан, хамраа дуугаргав. 

	— Ээ, Гульсары чи сайхан болжээ. Цээж чинь шуугьж байна, их давхидаг биз. Чи тэр өдөр их муухан байсан биз! Мэднэ ээ... За яах вэ, харин сайн хүнд очжээ. Муухай ааш гаргахгүй бол болох нь тэр гээд толгойд нь угласан тэжээлийн хүүдийг барьж үзэв. Чорогийн гарт ирээд арай өлсдөггүй юм байна гэж бодоод

	— За зогсож бай, би явлаа гэв. 

	Клубийн үүдэнд улаан даавуун дээр “Коммунистууд урагшаа!”, “Комсомол бол зөвлөлтийн залуучуудын манлай мөн” гэж бичсэн байв. 

	Хүн олон, үүдний өөрөө, үзэгчдийн танхимд дүүрэн байв. Чоро хамтралын дарга Алданов хоёр үүдэн дээр Танабайтай дайралдаж, 

	— Танабай чи нааш болооч! Бид хэдийн чамайг тэмдэглэсэн, Чиний тэмдэглэл энэ байна Чи үг хэлэх болно. Чи бол намын гишүүн. Манай хамгийн сайн адуучин юм гэв. Танабай, 

	— Би юу ярих бил ээ? гэж асуув. 

	— Намын гишүүний хувьд хоцрогдож яваа хэсэг дээр очиж, төллөх хонь хариулах болсноо хэл гэсэнд, 

	Тэгээд л гүйцэх үү? гэв. 

	— Бас болоогүй. Үүрэг авна даа. Зуун эм хониноос зуун арван хурга бойжуулж, хонь бүрээс гурван килограмм ноос авна гэж нам, ард түмний өмнө үүрэг авъя гэнэ биз дээ гэхэд Танабай

	— Үүний урьд би хонь хариулж үзээгүй хүн чинь яаж тийм үүрэг авах бил ээ? гэсэнд

	— Тэгж ярихгүй. Одоо чи хонь хүлээж авна шүү! гэв. Чоро уг яриаг зөөллөж, 

	— Хонийг бол чи өөрөө шилж аваарай. Зовох явдалгүй. Эвлэлийн гишүүн хоёр залуу малчныг бас шефлэж авна гэж хэлнэ биз дээ гэхэд нь?

	— Хэн хоёрыг ? гэв. 

	Олон хүн шахалдсаар байв. Чоро бичсэн нэрсийг харж, 

	— Болотбеков Эшим, Зарлыков Бектай хоёрыг гэхэд нь. 

	— Тэр хоёр чинь юу гэж үзэж байгааг би ярилцаагүй байж уу? гэхэд нь дарга зэвүүцэж, 

	— Аанай, маргах нь. Чи ер хачин хүн байна шүү. Чи тэр хоёртой заавал ярих албатай юм уу? Адилхан юм биш үү? Тэр хоёр яах ч үгүй. Чамд шеф болгоно гэж бид шийдсэн юм гэв. 

	— Нэгэнт түүгээр шийдсэн юм бол надтай яриад байх хэрэг юу байна? гээд Танабай яваад өгөв. Чоро хойноос нь

	— Байзнаарай! Цөмийг мэдэв үү? гэхэд нь Танабай явуут

	— Мэдсэн мэдсэн гэж уцаарлан өгүүлэв. 

	Зөвлөгөөн үдэш орой тарав. Хүмүүс мал дээр явах нь уулнаа явж, ферм орох нь тийш явж, цөм гацаа тосгон руугаа тарж одоход районы төв хоосров.

	Танабай нөхдийн хамт машинаа сууж Александровскийн хөтөл, давж, хээр талын дундуур шуугиулж явахад шөнө харанхуй болж салхин сэвэлзэн байв. Намар болжээ. Танабай машины тэвшний нэг буланд дээлийн заамыг босгон нугдайж, их л бодлого тавин сууна. Зөвлөгөөн ямар боловч дуусав. Өөрөө олигтой юм хэлж чадаагүй ч гэсэн хүний ярьсныг дууллаа. Одоо ажил бүхнийг өөд татах гэвэл их л ажил хийх хэрэгтэй боллоо доо. “Үүгээр явагтун гэж хэн ч бидэнд дардан зам тавьж өгөөгүй шүү. Тэр замыг бид өөрснөө гаргах болно” гэж намын хорооны дарга, тэр нүдний шилтэй эр тун зөв хэллээ. Бид гучаад оноос хойш ямаршуу явж ирэв гэвэл нэг өгсөж, нэг уруудаж, нэг өөдлөн, нэг доошлон явсаар иржээ. Үзвээс, хамтралын ажил энгүүн хямд ажил биш байна. Танабай одоо зуугийн тал хүрэв. Бага залуудаа хөөрцөгдөн хийсэж явахдаа юу эс үзэж юу эс хийв дээ. Болчимгүй тэнэг юм хийсэн нь зөндөө! Гэвч одоо түүний сэтгэлийг хамтралаас салгаж чадахгүй юм. 

	Одоо бол хонь хариулах гэснээс хойш хариулах.. болжээ. Амьдрал гэдэг дайн дуусмагц хүмүүсийн бодож байснаар өөрөөр түрүүлээд явдаггүй. Хүн амьд мэнд байгаа цагтаа түүнийг ямагт урагш түлхэж байдаг ёстой. Гэтэл тэр амьдрал гэдэг чинь гэнэ гэнэ хурц үзүүрээрээ эргэх бүрий түүнийг түлхэх гэж хүмүүс дал мөрөө холгон холгон зүтгэдэг биш үү гэж нарийн бичгийн дарга зөв хэлжээ. Тэр холгох ч яах вэ, гагцхүү сэтгэл дүүрэн байвал барав. Ажил хийгээд байхад л тэр хөдөлмөрөөс жаргалыг олдог бол болох нь тэр! Одоо хонь хариулаад юу болдог бол? Жайдар юу гэдэг бол? Ядахдаа хоршоо дэлгүүрээр шурхийж хүүхдүүддээ атга чихэр ч авч амжсангүй. Зуун эм хониноос зуун арван хурга, хонь бүрээс гурван килограмм ноос авна гэж хэлэхэд ч амархан. Хурга эхээс гарч, хонь болох нь жам билээ. Гэтэл салхи, бороо, хүйтэн гэж юм бий. Гэтэл унгас ноосыг яах вэ? Ноостой хонийг шилж авах гэхэд мэдэхгүй танихгүй гэж байна. Ганц килограмм ноосыг ч хаанаас олох юм бэ? Айдаа, килограмм ноос гэдэг чинь килограмм алт гэсэн үг! Тэр бүхнийг яаж гүйцэлдүүлэх вэ гэж одоо бодоод бодоод яах юм билээ... 

	Үнэндээ гэвэл Танабайн санаж бодож явсныг Чоро үймүүлжээ. “Ямар амлалт үүрэг авахыгаа тун товчхон хэлнэ шүү. Чамд гэхэд илүү дутуу юм ярьсны хэрэггүй” гэжээ. Танабай ч үгэнд нь оржээ. Ер индэр дээр гараад баахан мятарч, мөнөөхөн сэтгэлдээ агуулан явдгаа гарган хэлж чадсангүй. Амандаа бувтнаж үүрэг авсан болоод буужээ. Түүнийгээ одоо санахад ичгэвтэр юм. Гэтэл Чоро сэтгэл их хангалттай байв. Тэр маань яагаад тийм биеэ хянадаг болчхов оо? Өвчтэй болоод тэр үү, одоо хамтралд гол хүн биш болоод тэр үү? Танабайг болгоомжил гэж хэлэх хэрэг түүнд юу байна? Үгүй, ямар нэг талаар ахин шинэ хүн болсон нь илт байна. Насаараа хамтралын дарга байж, насаараа дарга нарт хараалгаснаас тийм болсон биз. Хүний ая харж сурсан ухаантай юм уу даа. “За нөхөр минь би чамайг аль хэдийнээс мэдэх юм чинь дээ...” гэж Танабай бодоод дахин дор шургав. 

	Чоро жороо халиуныг унаж, замын хань эрэлгүй ганцаараа туучихжээ. Зүрх нь хөөрч өвдөөд шалавхан харихыг боджээ. Чоро морины хар хурдаар давхив. Гульсары өдөржин уяатай зогссон тул хөлийн чилээ гарч, сайхан жороолно. Үдшийн замд түүний туурай машины мөр шиг зурайжээ. Одоо түүнд гагцхүү сайхан хурдлан давхих хүслэн нь үлджээ. Бусад талаар бүхий л сонирхол хүсэл нь цөм унтарсан байв. Гагцхүү эмээл, зам хоёрыг мэднэ. Гульсары давхиж л байвал сайхан санагдана. Хүмүүс түүний биеэс тастан авсныг эгүүлэн олох гэсэн шиг эцэх цуцахыг мэдэхгүй давхидаг болсон билээ. 

	Чорогийн бие салхинд гараад гайгүй болов. Зүрх хөөрөх нь бага дарагджээ. Өнөөдрийн зөвлөгөөн сайхан болов гэж баяртай явав. Ялангуяа намын хорооны даргын хэлсэн үг онц сайхан санагджээ. Тэр даргыг урьд олонтой дуулсан боловч нүүр үзээгүй байжээ. Гэвч намын зохион байгуулагчийн сэтгэл нэг л дундуур байв. Тэр бээр Танабайг хурал дээр аятайхан байгаасай гэж хүссэн ажээ. Чоро бол тийм хурал зөвлөгөөнд долингоршсон хүн агаад хаана юу ярихыгаа мэднэ. Энэ талаар сурсан хүн. Гэтэл Танабай түүний үгэнд орсон боловч үүнийг ойлгохыг хүсдэггүй ажээ. Хурал тараад дуугарсангүй: машинд суугаад л буруу харчихсан ажээ. Гомдсон юм бол уу. Ээ, Танабай, Танабай! Чи амьдралаас юу ч олж сурсангүй. Юу ч мэдэхгүй, юу ч анзаарахгүй юм. Бага залуугийнхаа занг огт тавьсангүй. Гэтэл цаг үе гэдэг шал ондоо болсон биш үү. Одоо цаг бол хэнд юу гэж ярих вэ, хэлэх үгээ илүү ч үгүй, дутуу ч үгүй яг л цаг үед яаж тохируулах вэ гэдэг нь л хамгийн чухал байна шүү. Тэгвэл юм болгон зөв зохисоороо болно. Тэгэхэд Танабай чамайг дураар нь тавьчихвал түлээ хагалж байгаад л хариуцлагад орчих хүн шүү. Ээ, Танабай Танабай минь!.. 

	Хөгшин хүн хөгшин морь хоёр зам дээр гээгдсэн тэр шөнө жалгын ирмэг дээр түүдэг гал бадарсаар байв. Танабай байн байн босож амь тавьж буй морины нэмнээг засна. Тэгээд морины толгойн хажууд сууж туулж ирсэн амьдралаа нэхэн бодно. Он жил гэдэг Гульсары морин жороолох адил хурднаа өнгөрчээ. Харин хонь хариулах болсон тэр жил, тэр урт намар, тэр хүйтэн өвөл, тэр хавар орой болтол юу юу болсон бил ээ?... 

	Уулнаа бороо хургүй, намаржин алтан шар өнгөөр гялбаж байв. Гагцхүү өвлийн эхээр хоёр өдөр бороо орж, хүйтрээд манан татав. Гэтэл шөнөдөө тэнгэр сайхан цэлмэж, Танабай өглөө босоод ихэд гайхжээ. Гэрээс гарвал уулын оргил шинэхэн цасаар гялбан, уулс гадаа хаяанд тулж ирсэн юм шиг байлаа. Шинэ цасан юутай сайхан бэ? Уулын орой тэнгэр лугаа сацуу үзэгдэх нь цаглашгүй цэвэрхэн агаад гэрэл сүүдэр харшиж, саяхан бурхан бүтээсэн юм шиг ажээ. Уулсын цаана хөхрөх алсад огторгуй жигтэйхэн тунгалаг мэлтийнэ. Энэ бүх гэрэл гэгээнээс Танабай нүдэн гялбавч сэтгэл нь дүнсийн байв. Гульсарыгаа эмээллэж унаж очдог нөгөө айл сэтгэлд нь буув. Жороо халиун энд байдаг сан бол одоо эмээллэж унаад баяр жавхлантай хашхиран энэ шинэхэн цас шиг гэнэт хүрээд очих юм сан... 

	Гэвч энэ бол зөвхөн мөрөөдөл юм гэж Танабай мэднэ... Ер хүн амьдралынхаа тэн хагасыг дан мөрөөдлөөр өнгөрөөдөг юм чинь! Эл учир амьдрал их сайхан, эл учир амьдрал их эрхэм байдаг биз. Хүний мөрөөдсөн болгон тэр бүрий биелэх нь үгүй. Танабай уул, тэнгэр харж бодсон нь хүн болгон адил жаргалтай байдаг уу. Хүн хүнд хувь зохиол бий. Уулнаа гэгээ сүүдэр хоёр байдагчлан хүний хувь зохиолд баяр гуниг хоёр байдаг биз. Амьдрал бол энэ хоёроор элбэг юм... “тэр маань одоо намайг мартсан биз. Уулын шинэхэн цасыг хараад сэтгэлд нь юу бодогдож байгаа бол...”

	Хүн хэдий өтлөвч сэтгэлээ залуугаар нь авч явахыг хүснэ... 

	Танабай морио эмээллээд хонины хашааны хашлагыг нээх зуур:

	— Жайдар аа, би хонио бэлчээгээд ирье. Чи гэр орноо янзалж бай гэж гаднаас хашхирав. 

	Хонин сүрэг энгэрийн налуу өөд яаран бэлчихэд хоньдын толгой, ууц усны урсгал адил мяралзана. Саахалтынхан бас хонио бэлчээв. Уулын хажуу судаг зураануудаар энд тэндгүй хонин сүрэг тархан бэлчиж идээшлэх нь өнгө бүрийн өвс ногоо сагсайсан намрын хонгор бор толгодын дунд бөөн бөөн бор саарал болон харагдана. 

	Энэхэн үес малын хүн зүгээр. Танабай эм төлөг зусаг голдуу таван зуун хонь хариулж байв. Таван зуун хонь нэг бүрийн төлөө санаа зовох хэрэгтэй. Хавар төллөөд мянга болно. Мянгантаа санаа зовох хэрэгтэй болно. Гэвч мал төллөж хоньчин хүний махыг барах цаг ч өдий байна даа. 

	Адууг бодвол хонь хариулах санаа амар боловч Танабай нэг л дасахгүй байв. Адуу ч урамтай даа! Гэтэл адуу одоо хэрэгцээ муутай болов гэж улс ярилцах болов. Машинтай болохоор адуу ашиггүй болов. Одоо гол нь хонь өсгөхөд ноос, мах, арьс гээд л их ашигтай гэлцэнэ. Энэ үнэний хувьтай гэж Танабай хэдийгээр ойлгодог боловч нэг л сүжиг муутай байв. 

	Сайн азаргатай бол адууг өдрөөр хээр орхиж, бусад ажил хөөцөлдөж болно. Хонь хариулахад ямар ч зав үл гарна. Өдөр салах сандахгүй дагана. Шөнө манаж хононо. Талын хоньчин гэж хүн өгөх ёстой байтал тийм хүн өгөөгүй л байв. Тэгэхлээр ээлжгүй, амралтгүй ажил хийхээс ондоо арга байхгүй. Жайдарыг шөнийн манаач гэж нэрлэх бөгөөд хааяа хүүхдээ тэврээд өдрийн хугас хонинд явна, шөнө дунд хүртэл буу үүрэн хотоо тойрон эргэсэн болно. Тэгээд л хамаг ажил Танабайн нуруун дээр тусна даа хөөрхий. Ибраим бол одоо хамтралын бүх мал аж ахуйн эзэн суужээ. Бүхний учир шалтгааныг олно. 

	 — Танаке минь, чамд туслалцах хүн би хаанаас олдог бил ээ? Та бол ухаантай хүн. Багачууд цөм сургуульд, сургуульд яваагүй нэг нь хонь гэж чихэндээ дуулахыг хүсэхгүй төмөр замд ажил хийнэ, заримдаа уурхайд орно гээд хот газар яваад өгөх юм аа. Би бол яах ч ухаанаа олохгүй болов. Та нар бол дан хонь хариулаад үглэнэ, улиглана. Би бол яана? Бүх мал аж ахуй миний хүзүүн дээр сандайлж байна. Шүүхэд шилжих байхаа даа. Дэмий л энэ ажлыг хийсэн юм. Танай шефийн Бектай шиг хүнтэй ярихад бэрх шүү. Хө чи радио, кино сонин сэтгүүлээр хангаад аль. Шинэ гэр аль! Долоо хоног бүр хоршоо дэлгүүр ирүүлж бай! Тэгэхгүй бол би дуртай тийшээ яваад өгнө шүү гэдэг юм. Танаке та ч гэсэн түүнд ярьж хэлж баймаар юм гэж их л гунигтай ярив. 

	Ибраим худал хэлсэнгүй. Дээгүүр албатай болов гэж тэр бээр баярласан нь үгүй. Бектайн тухай ярьсан нь бас үнэн. Танабай заримдаа өөрийн шеф эвлэлийн гишүүдийнхээр очдог байв. Эшим Болотбеков бол их адгуу боловч уургүй тайван хүү байв. Нөгөө Бектай нь хээнцэр гоё, гэхдээ түүний хялардуу хар нүдэнд нь хортой гэрэл шингэсэн байдаг билээ. Танабайтай уулзаад их л уруу царайтай хэлэхдээ, 

	— Танаке чи битгий хэнээрх. Тэндээ хэдэн хүүхэдтэйгээ л бужигнаж бай. Чамтай чамгүй, намайг ээрүүлддэг улс мунддаггүй юм гэхэд нь, 

	— Чамд муу болно гэж үү? гэсэнд

	— Муу болох юу байх вэ. Би чам шиг юманд дургүй хүрээд байх юм. Юм болгон сайхан боллоо! Ура! гэж чи л самбарт хадсан биш үү. Гэтэл өөрсдөө ч хүн шиг амьдарч чадахгүй, өрөө л бусдыг гэр оронгүй суулгаж байна шүү дээ гэжээ. Танабай биеэ барьж дотроо шүд зууж, 

	— Чи ер базаахгүй хүн байна. Намайг чичих явдалгүй. Энэ бол чамд падгүй. Самбарт чи хадаагүй бид хадсан юм. Хайрлахгүй. Та нарын тусын тулд тэгсэн юм. Хадаагүй бол чи одоо ямар шуу ярьж байхыг чинь харах юм сан. Тэр кино сонин үзэх нь байтугай нэрээ мэдэхгүй байх сан даа. Гагцхүү боол зардас гэдэг нэртэй хоцрох байсан даа. 

	Тийнхүү шулуун шударга ярьдагт нь Танабай түүнийг тоодог боловч Бектай ер нь дургүй билээ. Зан нь дийлдэхгүй бэрх хүн. Тэр хархүү буруу тийш хадуурахыг хараад Танабай өрөвддөг билээ. Хожим энэ хоёрын зам нийлсэнгүй. Хотод нэг удаа санаандгүй дайралдсан боловч юу ч дуугарсангүй өнгөрч билээ. 

	Тэр жил эрт өвөл болов... 

	Өвөл гэдэг чинь хахир цагаан ингээ унаад малчин хүний мартамтгайг тааруулан ингэж хурднаа ирж буув. 

	Намрын дунд сар бороо хургүй, алтан өнгөөр гялалзаж байв. Намрын адаг сард гэнэт хүйтэрч өвөл болов. 

	Танабай оройд хонио хашиж орхиод санаа амар хэвтээд өгнө. Шөнө дунд эхнэр нь сэрээж, 

	— Босоорой Танабай, осгож үхэх нь. Цас орж байна гэв. Гар нь цэв мөс, хамаг хувцаснаас нь нойтон цасны үнэр хангинаж байв. Буу нь хүйтэн нойтон болжээ. 

	Гадаа гарвал дүнхийсэн цагаан цас лавсан орж байв. Хашаан дотор хоньд толгойны цасыг сэгсрэн сэгсрэн их л тавгүй зогсож байв. Цас лавсан унасаар авай. Танабай дээлийн заамыг хумьж, “Энэ юу ч биш. Дүн өвөл болох бас болоогүй байна. Юу л болох бол, өнтэй орох уу, зуд болох уу? Өвөл адаг руугаа чангарах юм уу? Ямар боловч мал төллөхөөс өмнө л дулаараасай! Бидний бодох санах юм энэ. Одоохондоо яавал яаг! Өвөл гэдэг чинь яахыгаа хүнээс ямар асуух биш дээ...” гэж Танабай бодов. 

	Ингэж чив чимээгүй ирсэн өвөл цаг тэр харанхуй шөнөд хамаг юм төөргөж хүмүүс өглөө босоход гэнэт өвөл болсныг үзэж дуу шуу болж ийш тийш гүйлдэх нь бий. 

	Уул нурууд энэ шөнө цайсангүй харлан харагдсаар байв. Өвөл болно уу, зун болно уу ууланд бол зун падгүй. Хоньтой малтай малчид л сандарч гүйлдэхээс биш, уул яах вэ дээ байдгаараа л байж байна. 

	Одоо хүртэл түүний санаанаас гардаггүй. Тэр нэг өвөл ингэж эхэлсэн боловч өвөл юу бодож санаж байгааг хэн ч мэдсэнгүй. 

	Их цас орж хэд хонотол бас хэд дахин орж хоньчдыг намаржаанаас шахаж гаргав. Хонин сүрэг бээрч гуу жалга. цас багатай нөмөр газар бараадна. Малчин хүн үеийн үед сурсан урлагаа гаргах хэрэгтэй болов. Ондоо хүн бол энд чинь цаснаас өмнөө юм алга гэж хэлэх газраас малдаа идэх өвс олж өгөх хэрэгтэй болов. Үүний хүчинд тэд хоньчин гэгдэж яваа улс... Заримдаа аль нэг дарга үзэгдэх бөгөөд баахан харж баахан юм асууж баахан юм амлачхаад яаран буцаад явчихна. Хоньчид л өвөлтэй улаан нүүрээр харалцан хоцорно доо хөөрхий. 

	Хамтрал орж, мал төллүүлэх талаар юу бодож суугаа бол цөмийг хийсэн цөмийг бэлдсэн байдаг бол уу мэдэх сэн гэж Танабай ихэд хүснэ. Гэтэл тийм зав хаа байх бил ээ? Заримдаа амьсгаа авах ч завгүй байв. Жайдар хүүгээ эргэхээр нэг удаа яваад удсангүй эргэж ирэв. Миний эзгүйд хэцүүдэж байгаа гэдгийг Жайдар мэднэ. Тэр өдөр Танабай хоёр охиноо аваад хонинд явжээ. Багыг нь дээлд ороож урдаа дүүрсэн тул бага охин дулаан амар явав. Томыг нь ардаа сундалсан учир тэр их даарчээ. Гэртээ ирээд ядахдаа гал асаж өгөхгүй үнэхээр зутруу байжээ. 

	Маргааш нь эхийгээ харахад ямар байсан гэж санана. Хоёр хүүхэд хүзүүнээс нь зүүчхээд салдаггүй ээ! Эцэг бол эцэг! Гэхдээ эхгүйгээр амждаггүй хэрэг!

	Өдөр хоног ингэж өнгөрөхөд өвөл маань заримдаа атган, заримдаа тавьж наанатай цаанатай л байв. Хоёр удаа цасан шуурга тавьсан боловч удалгүй намдаж, хайлав. Тэр үес Танабай сэтгэл их зовж байв. Ашгүй дулаарсан хойно мал төллөх нь шиг байна тэргүй бол яах юм бэ?

	Тэгэвч малын хээл хүндэрсээр байв. Зарим хээл томтой юм уу ихэр хургатай нэг нь унжиж эхлэв. Ер хээлтэй хонь ядарч, турж, ууц нь шувтайж ирэв. Үүнд гайхах юмгүй, хэвлийд хээл томрохоор эхийн хамаг шим шүүсийг сорж эхлэх бөгөөд гэтэл хээлтэй хонь цасан доорх өвсийг ширхэг ширхгээр олж иднэ. Хээлтэй малыг өглөө оройд тэжээж байх юм сан ууланд тэжээл зөөж авах юм сан гэж хоньчид бодох боловч хамтралын агуулахад юм бүхэн байхгүй. Үрийн будаа, ажлын морьдын овьёосноос өмнөө юу ч үгүй. 

	Танабай өглөө болгон хонио бэлчээхдээ, гэдэс дэлэнг нь барьж үзнэ. Төл мэнд байвал хурганы талаар амласан үүргээ биелүүлж болох юм, харин унгас ноос ч бүтэхгүй байхаа гэж Танабай бодно. Хонины ноос өвөл олигтой ургасангүй, харин ч зарим хонины ноос шингэрч унаж эхлэв. Тийм хонийг бас л сайн тэжээх хэрэгтэй. Гэтэл Танабай хэдий уурлан, хөмсөг зангидавч яах ч аргагүй. Дэмий л Чорогийн үгэнд юунд оров доо гэж өөрөө өөрийгөө хараана. Индэр дээрээс үг хэлж, айхтар их ам гарчээ. Би бол тэргүүний малчин учир намдаа эх орондоо ам тангаргаа өргөж байна гэж ирээд л хэлснийг яана, ядахдаа ингэж хэлдэг нь ч юу ч вэ? Нам ард түмэн, түүнд ямар хамаатай, юм! Бүгдийн аж ахуйн хэрэг шүү дээ. Бас ч тийм биш... тэгж хэлэхээс болохгүй. Бид ер яагаад хэрэгтэй, хэрэггүй газар, дандаа үг хэлдэг болчихсон юм бэ?

	Гэвч өөрөө буруутайгаас хойш яая гэхэв. Даанч бодож үзсэнгүй. Хүний амаар будаа идэж суух болж дээ. Би ч бас яах вэ. Чоро л хэцүү байна. Ер өөдлөхгүй юм. Нэг өдөр гайгүй байвал хоёр өдөр хэвтэнэ. Насаар ажил хөөцөлдөж, ятгаж итгүүлэх гэж хамаг биеэ бараад, ямар ашиг гарав? Одоо их хянуур болж хэлэх үгээ ч бодож дуугарах болжээ. Нэгэнт бие муугаас хойш амралт энэ тэрд явмаар юм... 

	Өвөл болдгоороо л болж, хоньчин хүний сэтгэлийг заримдаа түгшүүлж заримдаа тайтгаруулж байв. Танабайн сүргээс хоёр хонь тун дор орж турж үхэв. Нөгөө залуу хоньчдын сүргээс бас хэд хэдэн хонь үхэв. Энэ ч байлгүй яах вэ. Нэг өвөл хэдэн арван хонь үхэх бол ердийн үзэгдэл байв. Гол нь хаврыг яаж давах вэ гэдэг байна

	Гэнэт дулаарав. Хонь ч дороо дэлэгнэж эхлэв. Хариугүй туранхай, хээлээ даах даахгүй шахам хонины хөх дэлэн өдөр хоногоор биш цаг мөчөөр ягааран сарвайж ирэв. Хаанаас яагаад ийм хүчийг олов? Дам дуулбал зарим айлд хэд хэдэн хонь хургалсан гэнэ. Намар хээлтүүлгийн үед осол алдсаных юм. Нэг хоёр долоо хоног болоход хурга гэдэг чинь болсон лийр шиг л асгаж орхино. Тэгэхэд төл хүлээж авч амжих л хэрэгтэй ингээд л хоньчин хүний ший эхлэх нь тэр! Хоньчин хүн хурга болгоны төлөө сэтгэл зовж, хонь хариулахаар болсон тэр нэг өдрийг санах бөгөөд төл хөрөвжиж өвлийн сүүлийг харах юм бол түүнээс баяртай юм үгүй болно. 

	Гагцхүү ийм л байгаасай. Тэрнээс биш хүний нүүр харж чадахгүй болно гэж айхтар юм бий. 

	Хамтралаас баахан настай настай авгай, хүүхэдгүй эмэгтэйчүүд ер тосгоноос хөөж аль дийлэх нэгийгээ хонь төллөх үеэр туслах төлчин гэж хөдөө гаргав. Танабайнд туслах гэж бас хоёр төлчин ирэв. Тэр хоёр хөнжил дэвсгэр, бага хүнс авч майхантай иржээ. Их нэмэр болов. Тийм туслах төлчин дор хаяад долоон хүн хэрэгтэй байв. Гэтэл Таван модтын хөндийд, хонь төллүүлэх газар нүүж очсон хойно бусад төлчдийг явуулъя, одоохондоо энэ хоёр хүнээр хамжуулж болно биз гэж Ибраим хэлсэн байжээ. 

	Тэд бэл рүү, хонь төллөх баазад нүүж буухаар хөдлөв. Би хонио тууя, чи энэ авгай хүүхнүүдэд тусалж аваачиж буулгаж өгөөд ирээч гэж Танабай Эшим Болотбековыг гуйв. Өглөөнөөс тэднийг ачиж хөдөлгөөд хээлтэй муу сайн хонио маш тааваар нь туусаар хөдлөв. Дараа нь өөрийн шеф хоньчдод туслан, Таван модтын хөндий хоёр дахин орох хэрэгтэй байв. Хоньд арай ядан гэлдэрч, Танабай ч их хөөсөнгүй. Өөрөө хоёр талаар нь хэрж шогшоод уйдсан ч үгүй. 

	Наран шингэж байвч ээвэр дулаан байв. Уулын бэл рүү буух тусам дулаан болж байлаа. Наран ээвэр газар ногоо цухуйжээ. 

	Замд нэг хонь хургалж, жаахан саатав. Танабай нэг их сэтгэл гуньсан ч үгүй, хурганы чих хамрыг үлээж авав. Ер төллөх цаг нь долоо хоногоос наашгүй байлтай билээ. Замд хургалж эхлэх юм биш байгаа? Бусад хоньдыг харвал арай ч хургалчих болоогүй юм шиг байв. Тэгэхээр нь санаа амарч сэтгэл зугаатай болжээ. Хоёр охин нь түрүүчийн хурга хараад ихэд баярлажээ. Аливаа ууган амьтан их энхрий байдаг. Тэр хурга ч үнэндээ хөөрхөн, хар сормуустай, хар туруутай хундан хурга байв. Энэ сүрэгт хэд хэдэн бүдүүвтэр ноостой хонь байсны нэг нь тийнхүү хургалжээ. Нарийн ноост хониноос хариугүй давжаа, нүцгэн улаан хурга гардаг бол ийм хониноос үс ихтэй бие чангатай хурга гардаг билээ. Танабай

	— Нэгэнт чи яарсан бол алтан дэлхийг хар даа. Бидэндээ аз жаргал авчир даа! Хөл гишгэх зайгүй олон өөр шигээ хурга дагуулж, майлах дуугаараа бидний чихийг хангинуулан цөм нэг юм шиг байцгаая даа! гэж нөгөө хургыг толгой дээрээ өргөж, — Ивгээлт хангай дэлхий минь, энэ түрүүчийн хургыг харав уу, бидэндээ өмөг болж үзээрэй! гэв. 

	Эргэн тойрон уулс чив чимээгүй дүнсийнэ. 

	Танабай нөгөө хургыг дахан дотроо хийж хонио тууж хөдлөв. Эх нь сандран майлж, даган шогшиход. 

	— Яв, яв хурга чинь миний өвөрт байна. Ондоо хаанаа хийх билээ гэв. 

	Даханд ороосон хурганы үс хатаж бүлээцэв. 

	Буух газартаа үдэш орой хүрэв. Түрүүн хөсгөөр хөдөлсөн улс хэдий нь бууж гэрийн тооноор утаа савсаж байв. Туслах төлчид майхны хажууд нааш цааш шоволзоно. Бас л төвхнөж амжжээ. Эшим харагдсангүй. Маргааш өөрийн гэрийг нүүлгэхээр тэмээн хөсгийг авч буцсан биз. Тэр ч зөв!

	Гэтэл ахиулан хартал Танабай гэгээн цагаан өдөр аянгад ниргүүлсэн адил цочив. Малын хашаа гэж олигтой юу байх вэ дээ гэж Танабай бодож байсан боловч ялзарч өгөрсөн сүрэл дээвэртэй, хана туурга нь онгорхой цонхгүй, үүдгүй, хаанаас нь ч хамаагүй салхи үлээсэн тийм хариугүй муу юм гэж бас ч бодоогүй байжээ. Ойр хавьд нь бараг цасгүй атал тэр хашаа саравч хунгарт булагдсан байв. 

	Бас нэг чулуун хороо ч нурж унажээ. Танабай эгдүү хүрч, охин нь хурга харж баясан тосож ирэхийг ч мэдсэнгүй. Нөгөө хургаа охиндоо бариулж орхиод хашаа хороо үзэхээр явав. Хаашаа ч харав, ертөнцөд баймгүй хариугүй муу юм харагдана. Дайнаас хойш эзгүй, хавар хаварт хэдэн хонь төллүүлсэн болоод л бороо салхинд хаячаад явчихдаг бололтой. Тэрүүхэн буланд хаясан авдар давс, хоёр дундуур шуудай арвайн гурилыг эс тооцвол малын тэжээл дэвсэх сүрэл гэж саравч дээр хэсэг ялзарсан өвс, жаахан сүрэл тараан хаяжээ. Мөн тэр буланд шил нь хагарсан хэдэн дэнлүү, дэнгийн тосны зэвтэй төмөр сав, хоёр хүрз, хугархай сэрээ хэвтэнэ. Тэр жаахан дэнгийн тосыг цацаж гал тавьчхаад харсан зүгтээ явчихмаар санагдана... 

	Танабай ноднингийн овоолж орхисон хүйдэс, цасанд бүдрэн бүдрэн явахдаа хэлэх үг олохгүй “Ингэж болдог юм уу... Ингэж болдог юм уу?... гэхээс өмнөө үг олж чадахгүй байв

	Танабай хорооноос ухасхийн гарч, морио эмээллэв. Морио эмээллэж байхад гар нь салганаж байв. Одоо давхин хүрч шөнө дунд хамаг амьтныг босгоод тэгээд юу хийх билээ гэдгээ Танабай мэдэхгүй байв. Төр Ибраимыг тэр Алдановыг, Чорог заамдаад авъя. Хайр найргүй үзнэ дээ. Тэд надтай ингэж байгаагаас хойш надаас сайныг үзэхгүй! Дүүрсэн хэрэг!.. 

	Жайдар авгай цулбуураас нь завдан шүүрч, 

	— Алив байз! Чи хаачих нь! Битгий онгир. Буу! Миний үгэнд ор гэв. 

	Гэтэл Танабай тийм ч амархан хоригдохгүй байв. Танабай жолоогоо угзран моринд ташуур өгч. 

	— Тавь, тавь! гэж байна шүү! Тэднийг ална даа! Тэднийг ална! гэж хашхирав. 

	— Тавихгүй! Чамд хүн алах ямар хэрэг байна? Тэгвэл намайг ал! гэж Жайдар хэлэв. 

	Туслах төлчид гүйж ирэв. 

	Хоёр охин нь ч орь дуу тавьсаар гүйж ирээд, 

	— Аав аа, Аав аа! Хэрэггүй! гэж уйлалдав. Танабай бага уужирсан атал явах гэж тэмүүлсээр авай

	— Надад бүү саад хий. Энэ юу болж байгааг чи үзэхгүй байна уу? Энэ хонь хурга байгааг үзэхгүй байна уу? Эднийг маргааш хаана оруулах юм бэ? Хучлага дээвэр хаа байна! Тэжээл хаана байна! Цөм турж үхэхээр хэн хариуцах юм? Тавигтун!

	— Чи байз л даа Байз. За яах вэ чи очиж хашхирч хэрэлдэж болно. Тэгээд яах юм? Тэд одоо хүртэл энд юу ч хийгээгүй бол цаанаа чадал бэнчингүй болоод л тэр биз. Байдаг бол хамтралаас шинэ хашаа саравч барихгүй яах вэ? гэсэнд

	— Ядахдаа хучлагыг нь шинэчилчхэж болохгүй байлаа гэж үү? Үүд хаа байна? Цонх хаана байна? Цөм нурж, хороонд нь цас чихчихсэн хөлдүү хүйдсийг арван жил арилгасангүй. Хар л даа энэ жаахан ялзарсан өвс яаж хэдий юм болох юм бэ? Төлд ийм өвс тавьж өгдөг юм уу? Төлийн дор юу олж дэвсэх юм? Шавар дотор турж үхэг гэж үү? Чиний хэлдгээр бол тийм үү? Зайл!

	— Танабай минь боль доо. Хүн болгоноос чи дээр гэж үү? Бид цөм адилхан улс. Бас тэгээд эр хүн гэнэ шүү гэж эхнэр нь шоолж, — Чи сайн бод. Аль бололцоогоороо аргалбал бас ч хожигдоогүй байна. Чи тэр дээгүүр зангаа тат.. Бид өөрснөө хариуцна, бид хийх ёстой. Замд нэг хонхорт бөөн нохой хошууны өргөстэй иш байна билээ. Тэрийг хяргаж хучлага хийгээд дээрээс нь өтгө шивхээр бүтээж орхиё. Шарилж хадаж малдаа дэвсэх хэрэгтэй болно. Ер цаг гайгүй бол яаж ийгээд болно биз дээ. 

	Төлчид бас Танабайг тайтгаруулж байв. Танабай мориноос бууж авгай хүүхнүүд рүү нулимж орхиод гэртээ орж он жил хүнд өвчтэй хэвтсэн хүн шиг толгой унжуулан суув. 

	Гэрт цөм дуугүй сууцгаана. Өвөр хоорондоо ярилцахаас айжээ. Жайдар аргалын цог дээрээс данх авч өтгөн ханд хийгээд Танабайг гараа угаа гэж шанагатай ус тосов. Идээ засаж, хаанаас ч олсон юм, цаастай чихэр хүртэл гаргаж ирэв. Нэг тавагт шар тос хагалж тавьжээ. Туслах төлчдийг дуудаж цөм цай ууцгаав. Ай даа энэ авгай хүүхнүүд гэж бэрх улс! Аяга ёроолдон элдвийн яриа дэлгэж зочин гийчин шиг сууцгаана. Танабай таг дуугүй сууж цай уугаад хорооны нурсан чулууг янзлахаар гарав. Барагдашгүй их ажил байна. Тэгэвч шөнөд хэдэн хонио тогтоож хонохын тул янзлахаас өмнөө арга байхгүй. Хүүхнүүд гарч чулуу зөөв. Тэр ч байтугай хоёр охин нь чулуу зөөх гэхэд. 

	— Та нар ор! гэж оруулав. 

	Танабайд их л ичгэвтэр байв. Ер дээш харахгүй чулуу зөөж байлаа. Жайдар байхгүй бол Танабай толгойгоо хэдийн гээчих хүн гэж Чоро аргагүй л үнэн үг хэлжээ... 

	Танабай маргааш нь явж нөгөө шефийн хоньчдыг нүүлгэж ирээд долоо хоног гар хумхилгүй ажиллав. Урьд нь ингэж их ажил хийж байсан нь ер үгүй. Байлдааны газар хориглолт барих гэж бүтэн хоногоор газар ухаж байсан боловч бүх хороо, дивиз, армиараа хөдлөхөд хийчихдэг билээ. Энд бол эхнэртэйгээ хоёулаа, сайн бол нэг туслах төлчин авгай хамжилцана. Нөгөө нэг төлчин нь ойр зуур хонь эргүүлдэнэ. 

	Хорооны хөлдүүс зөөх нохойн хошууны иш хяргаж ирэх гэдэг тийм наана ажил биш байлаа. Нохойн хошууны иш бөөн бөөн ургахын хамт дан өргөс. Түүнийг хяргах гэж савхин гутлаа, цэрэг шинелиэ барав. Хамаг хувцсанд нь өргөс шигжээ. Тэр их өргөстэй юмыг моринд ачиж болохгүй, үүрч болохгүй. Тэгэхлээр олсоор баглаад чирэхээс өмнөө арга байхгүй. Таван модтын хөндийд хожуул ч үл олдоно. Тэд, нөгөө нохойн хошууг баглан үүрч хөлс гоожуулан, хаваржаа хүртэл зам татуулан чирнэ. Эмэгтэйчүүдийг харахад өрөвдөх, боловч ямар ч аргагүй. Ядахдаа сэтгэл түвшин ажил хийх арга байхгүй. Завсар хороонд нь тэнгэр аягүйтэх нь үү гэж үргэлж хялайгаастай. Хэрэв цас дарчихвал энэ бүх ажил талаар болно. Хонь хургалж байна уу үзээд ир гэж том охиныг хүн болгон зарна. 

	Саравчит хорооны хөлдүүс арилгах ажил бүр чиг бэрх. Хагас жил арилгаад ч барахааргүй их хөлдүүс байв. Хэрэв саравчны хучлага сайн байсан бол хуурай хөрзөн ховхлоход харин ч таатай. Үргэлж том том ховхлон авч хургаагаад хатааж авна. Хонины хөрзөн түлэхэд чанартай дулаан цэвэрхэн тул хоньчид өвлийн хүйтэнд, түүний хүчинд дулаан суудаг билээ. Гэтэл энэ хорооны хөрзөн дандаа бороо цасанд хэвтсэн тул түүнээс хүнд юм ер үгүй. Ёстой ялын ажил бий. Гэтэл цаг хүлээхгүй. Шөнөд тортогтой дэнлүү дүүжлээд тэрхүү тугалга шиг хүнд, цэвдэг шавар хөлдүүсийг дамнуургаар зөөсөөр авай. Тийнхүү хоёр хоног тувт зөөв. 

	Зөөсөн хөлдүүсийг хорооны гадаа уул овоо шиг овооловч саравчит хорооны дотор цэвэрхэн болж базаасан нь ер үгүй. Ядахдаа хорооны өрөөсөн буланг цэвэрлэж өнөө маргаашгүй хургалах болсон хонь оруулах юм сан гэж яарна. Гэтэл энэ том хороог цөмийг сайхан арилгасан ч өдөрт хорь гучаараа төллөх болбол хонь хурга багтахгүй юм чинь өрөөсөн буланг нь арилгаад арилгаад яах ч юм билээ дээ. Танабай дамнуурга дүүрэн хөлдүүс овоолж шөнө дөл болтол заримдаа үүр цайтал зөөж явахдаа “Тэгээд яах вэ?” гэж үргэлж бодно. Тэгж бодохоос урам хугарна. Хамаг гар бадайрна. Ядахдаа дэнлүүг салхи үлээж унтраана. Харин туслах төлчид зориг шантарсангүй. Танабай Жайдар хоёроос дутуугүй зүтгэж байв. 

	Нэлээд хэд хоног өнгөрөв. Тэд хөлдүүс зөөж, хорооны хана хучлагын цоорхойг битүүлсээр байв. Нэг шөнө Танабай хөлдүүс дамнан гартал задгай хашаанд хурга майлж, хонь хургасах чимээ сонсогдов. “За эхэллээ!” гэж бодохоос Танабайн зүрх хатгав. 

	— Дуулав уу? гэж эхнэрээс асуув. 

	Хоёулаа дамнуургатай хөлдүүсийг хаяж дэнлүү шүүрэн авч хонины хашаа руу гүйлдэн очив. 

	Дэнлүү салхинд анивалзан юм үзэгдэхгүй байв. Хаана байна аа? Ай тэр буланд байна! Сая гарсан хариугүй жаахан амьтан чичрэн эх нь долоож байв. Жайдар хургыг шүүрэн авч хормойлов. Шалавхан ирсэн нь сайн болжээ. Тэрнээс задгай хашаанд осгож үхэх нь холгүй. Хажууд нь бас нэг хонь хургалсан нь ихэр хурга гарчээ. Танабай тэр хоёр хургыг бас цувандаа хормойлов. Тэнд бас таван хонь зэрэг зэрэг яраглаж байна. За одоо эхлэх нь! Өглөө болоход энэ хэд хургалах нь. Туслах төлчдийг дуудав. Хургалсан хоньдыг хашаанаас, нөгөө том саравчит хорооны арилгасан буланд оруулах хэрэгтэй болов. 

	Танабай хорооны туурганы ёроолоор сүрэл дэвсэж уураг амласан хургануудыг аятайхан хэвтүүлээд таараар л нэмнэв. Хүйтэн байсан тул эх хоньдыг мөн тийш нь оруулаад Танабай хөмхий зуун бодлого болов. Хэчнээн бодлого болоод ямар тус байх билээ. Ингэс тэгсхийгээд болох л байлгүй гэж найдахаас өмнөө арга байхгүй. Хийх юм их, санаа зовох юм их. Ядахдаа сүрэл хүртэмжтэй байдаг бол яах вэ гэтэл тэр ч байхгүй. Ибраимд хэлбэл бас л нэг шалтаг заана биз. Ууланд замгүй газраар сүрэл тээгээд үз л дээ гаж лав хэлнэ биз. 

	Ай юу л болдог бол болж дээ! Бэх найруулсан лааз авчирч дан хурганы нуруунд хоёр хоёр, ихэр хурганы нуруунд гурав гурван зураас тавьж зосдов. Эхийг бас тэгж зосдов. Тэгэхгүй бол сүүлдээ хэдэн зуугаараа хургалаад ирэхээр эх хургыг таних арга байхгүй хоньчдын ажлын ид үе тийнхүү эхлэх нь тэр!

	Эхлэх эхлэхдээ бүрчиг гэв гэнэт хатуу ширүүн эхлэв. Энэ нь хориглолтод хэвтэж, давшилтыг няцаах зэвсэг юу ч үгүй байтал танк ороод ирсэнтэй адил юм. Тийм үес нуувч дотор хэвтэж байвал ухаръя, ухрах газаргүй тул хэвтээд л байхаас өмнөө аргагүй болдог. Тийм үес нэг бол шүүрцэлдэж барилцаанд тэсэж гарах нэг бол үхэх хоёрхон зам байдаг. 

	Танабай өглөө хонь билчихийн өмнө өндөр толгодын дээр гарч галын байрлалт ажиглах мэт дөрвөн зүг ширтэнэ. Хориглон хамгаалалт хийхэд газрын байдал нэг л базаахгүй санагдан. Гэтэл тэсэж үзэх ёстой байв. Ухаръя гээд зайлах газаргүй болжээ. Бяцхан горхи урссан асар уудам биш хөндийн хоёр талаар намхан ухаа хавчиж түүний цаана өндөр өндөр толгод түүний цаанаас цаст уулс харагдана. Налуу цагаан талд асга хад харлаж битүү мөс бүрхсэн уулын ноён нурууд өвөл хэвээрээ ажгуу. Тэр ноён нурууд тун ч ойрхон үзэгдэх бөгөөд өчүүхэн төдий хөдөлгөөн орвол харанхуй хар үүл бууж энэ бяцхан хөндийг агшин зуур харагдахгүй болгох мэт санагдуулна.

	Бор тэнгэрт бараан хаяа суугаад салхин урьханаа үлээж байв. Эргэн тойрон цөл, эргэн тойрон уул. Сэтгэл түгшин дотор хүйт оргино. Нурмайсан саравчит хашаанаас төлийн дуу сонстоно. Сүргийн дотроос хариугүй хургалгах болсон арваад хонь бас төслөн үлдээв. Хонин сүрэг алгуурхан бэлчиж тачирхан өвсөнд идшилнэ. Бэлчээрт бас нүд хариулах хэрэгтэй. Хургалах ямар ч шинж тэмдэггүй байсан хонь гэнэт бутны цаана наана хэвтэж хоцрох нь бий, хэрэв анзаарахгүй бол гарсан хурга хүйтэн газар хайрагдаж үхнэ. Танабай тэрхүү бяцхан толгой дээр зогсож байснаа урамгүйхэн бууж харилаа. Тэнд ажил их бас ч жаал зугаа юм амжуулах хэрэгтэй. 

	Дараа нэг өдөр Ибраим ирж жаахан гурил авчирч өгөв. Тэр туйлын ичгүүргүй харж байв. Би та нарт хаанаас орд харш барьж өгөх юм бэ? Хамтралд ямар л саравчит хороо байдаг бол тэр л байна. Ондоо юу байх вэ. Одоохондоо коммунизмд ороогүй шүү дээ гэжээ. 

	Танабай нударга зангидан нэг сайн тавих гэснээ биеэ барив. 

	— Юунд инээд чинь хүрэв? Би ажил ярьж байна. Би ажил бодож байна. Би хариуцаж байгаа юм гэв. Ибраим. 

	— Би бодохгүй явна гэж санаж байна уу? Та нар бол нэг суурь хонь хариуцаж байна. Би хол хамтралын бүх мал аж ахуйг хариуцаж байна. Энэ бол амархан ажил гэж бодож байна уу? гээд гэнэт алгаар нүүрийг таглан зальтайгаар уйлж нулимсандаа хахан байж хэлсэн нь, 

	— Би шүүхэд шилжих бий! Хэчнээн хөөцөлдөөд юу ч бүтэхгүй юм. Ядахдаа туслах төлчнөөр явуулах хүн олдохгүй юм. Намайг ална уу, хядна уу яавал яа! Одоо надад хийж чадах юм алга. Надаас юм авна гэж битгий бод! Энэ ажлыг би дэмий л авсан юм даа гэжээ. 

	Гэнэн хонгор Танабайг тийнхүү нэлээд ичээж орхиод яваад өгчээ. Тэр түүгээр дахин үзэгдсэнгүй.. 

	Зуугаад хонь төллөв. Таван модтын хөндийд дээхэн буусан Эшим, Бектай хоёрын хонь хараахан төллөж эхлээгүй боловч ер нь баларна даа гэж Танабай тоймлож байв. Туслах төлчнөөр ирээд одоо өдөр болгон хонинд явж байгаа хөгшин авгайг эс тооцвол гурван том хүн зургаан настай нэг охин өдийхөн бүлтэй айл төл хүлээн авах, хурга хөхүүлэх, нэмнэж дулаалах хөлдүүс цэвэрлэх өвс дэвсэх энэ бүх ажилд ихэд самгардаж байв. Өлөн хурга майлалдах дуун хэдий нь сонстож эхэлсэн атал дор орсон хоньд хургаа тэжээж чадахгүй бэрх байв. Цаашид юү болохыг бүү мэд!

	Өдөр хоног ээлжлэн өнгөрөх тутам нялх хурга дарж амьсгаа авах нуруу тэнийлгэх завгүй болов. 

	Өчигдөр тэнгэр аягүйтэж ихэд сандраажээ. Гэнэт хүйтэрч хар үүл элэглэн мөлхөж том ширхэгтэй цасан хаялжээ. Нэг хэсэг юу ч харагдахгүй болов. 

	Гэтэл ашгүй, удалгүй цэлмэн дулаарав. Хаврын чийглэг урь ханхлах болов. 

	Танабай, төлийн дор дэвссэн нойтон сүрлийг сэрээгээр хатган гаргаж явах даа, “Хавар ч боллоо! Бурхан минь. Зөөлөн шиг байгаасай! Хэрэв хатуурч зөөлрөх юм бол түүнээс бэрх юм үгүй” гэж Танабай бодно. 

	Гэтэл тэр хавар Танабайн санаснаар болсонгүй. Нэг шөнө гэнэт бороо орж, будан татаж, цас оров. Малын хашаа хороо, гэр орон, юм бүхнийг нойтон хүйтэн дайран оров. Хөлдүү цэвдэг хөрсөн дээгүүр ус шавар балчиг горхи мэт шожигнон урсав. Саравчны ялзарсан дээвэр гоожиж хана, туурга нь хөндийрөөд хашаа хороонд ус туулав. Дотор нь байсан хоньд хэвтэх газаргүй болоод цөм дагжиж чичрэн зогсоно. Нялх хурга усанд автаад, босоо хургалсан хоньд майлалдана. Хавар гэнэт ирж, нялх төлийг ингэж хүйтэн усаар адислав.. 

	Хүмүүс цув нөмөрч дэнлүү барин ухаангүй гүйлдэнэ. Танабай зогсоо зайгүй гүйх тул харанхуйн дунд хос савхин гутал шавар шавхай дотуур хамаагүй туучих нь үргэсэн ан амьтан лугаа адил үзэгдэнэ. Түүний цувны хормой баригдсан шувууны далавч адил далбаганан хийснэ. 

	— Царил! бушуухан аваад ир! Хүрз! Наад бууцаа энд асга! Энэ усыг боогоод ав! гэж хүний өөрийнхгүй хашхирсаар байгаад хоолой нь сөөжээ. 

	Ялахдаа горхилон урсах уруйн усыг хороо руу оруулахгүй, хажуу тийш зайлуулах хэрэгтэй байв. Эл учир хөлдүү газар нүдэж, шуудуу татах хэрэгтэй.

	— Ээ гэрэл! Гэрлээ нааш нь! Юу гөлрөөд байсан юм бэ? гэж Танабайн дуу хадна. 

	Шөнөдөө будан бууж, цас бороо хольж оров. Түүнийг тогтоох арга байхгүй. 

	Танабай гэртээ гүйн оров. Дэн барьж харвал бас л газар сайгүй гоожжээ. Гэхдээ хорооноос арай дээр ажээ. Хүүхдүүд нь унтаж байв. Нөмөрсөн хөнжил нь шал норжээ. Танабай хүүхдүүдээ дэвсгэртэй нь өргөж, гэрийн мухарт тавиад гэр дотор зай гаргав. Ширдэг дэвсгэрээ хуу татаж хүүхдүүдээ хучаад гүйн гарч. 

	— Хурга гэрт оруул! гэж хашхиран гүйв. 

	Гэтэл нэг гэрт хэчнээн хурга багтаах юм бэ? Сайн л бол хэдэн арван хурга биз. Бусдыг нь яах вэ? Ай даа, болдог нэгийг нь юу ч гэсэн аврах юм сан. 

	Арайхийж өглөө болов. Хурмастын хилэгнэлд эцэс төгсгөл гэж алга. Тэнгэр бага зэрэг намдавч дахин бороо, дахин цас дахин бороо, дахин цас... 

	Гэрт пиг дүүрэн хурга, ам хамхилгүй майлалдана. Үнэр танар өтгө шивх гэж жигтэйхэн. Хогшлоо нэг буланд хурааж маажингаар бүтээгээд өөрснөө төлчдийн майханд оров. Хүүхдүүд даарч уйлалдана... 

	Хоньчдын хувьд бараан өдрүүд эхлэв. Тэд хувь заяандаа гомдоцгоон, ертөнцийн хамаг бүхнийг хараан зүхэх болов. Унтах идэх завгүй болж, өвч норсон хонь бээрсэн хурган дунд тэнхээ баран зогсоно. Гэтэл үхэл тэдний хот руу хэдийн өнгийжээ. Ер үхэл тэр лүү нэвтрэн ороход туйлын хялбархан байв. Ялзарсан хучлагаар шилгүй цонхоор онгорхой үүдээр дуртай газраар орж болох байлаа. Үнэндээ ч орж ирээд хэдэн хурга, сул дорой хонины голыг таслав. Хоньчид хэдэн цэлдэн хөх сэг чирч; хорооны захад аваачиж хаялаа. Хээлээ даахгүй болсон хоньд гадаа задгай хашаанд цас бороон дотор зогсох болов. Тэдний ээлж хэзээ ёзоогүй болжээ. Тэд бороонд шавшуулж эрүү ам нь хавчганан зогсох болов. Нойтон ноос нь бөөн бөөнөөр унжжээ. 

	Хонин сүрэг бэлчээрт гарах дургүй болжээ. Ийм хүйтэн, нойтонд яаж ч бэлчих вэ дээ. Туслах төлчид хөгшин авгайчууд өөрснөө таар шуудай нөмрөөн туух боловч хонь буцаж хургаад бурхны орон үзсэн юм шиг хашаа хороо руу дайрна. Нөгөө авгайчууд нүдний нулимс асгаруулан бас л хурааж, бас л бэлчээх авч бас л буцаж хургана. Танабай уураа багтааж ядахдаа давхин ирж тэнэг муусайн хоньдыг модоор цохиж алах юм сан гэх боловч хээлтэй хонийг яах юм бэ? Бусдыгаа дуудаж цөм эрвийх дэрвийхээр хашиж тууж байж бэлчээрт гаргана. 

	Энэ хар гайтай үе эхэлснээс хойш Танабай өдөр судраа мартаж хэчнээн хонь хургалсан тоо алджээ. Ихэрлэсэн юм уу гурвалсан хонь олон. Гэтэл энэ хайран баялаг цөм үхэж үрэгдэв. Түүний хичээл зүтгэл талаар болов. Нялх хурга гарсан өдрөө үхэж, нойтон шивхтэй зууралдан хөлдөнө. Амьд үлдсэн нэг нь цээж хэрчигнүүлэн ханиалгаж чацга алдан бие биедээ халдаана. Хургаа үхүүлсэн хонь гадуур майлалдан гүйн хөлдүүс дотор хэвтээ үхсэн хурган дээр гарч дэвсэлнэ. Энэ бүхэнд байгаль цас заяаснаас ондоо ямар нэг жиг

	...

	зайтай төллөдөг болоосой гэж Танабай их л хүснэ. 

	Гэтэл хэлэлцсэн юм шиг дараа дараагаар амар заяа үзүүлэхгүй цувна... 

	Тэгэхээр нь Танабайн гол харлаж, уур нь бадарна. Тэр муу ялзарсан хороог, хоньдыг өөрийгөө өөрийн амьдралыг цөмийг үзэн ядаж, юунд ингэж мөсөн дээр хаясан загас шиг цухалдан зүтгэв дээ гэж бодохоос нүд нь аймшигтай харанхуйлан ирнэ. 

	Арга мөр мухардаад ирэхээр муу ёрын юм санаанд орох бөгөөд тийнхүү хэчнээн бодож санахгүй гэх тусам сэтгэлд нь толгойд нь улам улам орж ирнэ. “Юуны тул ингэнэ? Энэ бүхэн хэнд хэрэгтэй юм? Бид арчилж чадахгүй байж яах гэж хонь өсгөнө вэ? Энэ хэний буруу вэ? Хэлээд өгөөч, хэний буруу юм бэ? Би ч гэсэн өөрөө ялгаагүй чалчаа хүн юм! Бид цөм дэгжиж байна. Гүйцэж байна түрүүлж байна гэнэ. Их ам гарна. Сайхан ярина. Тэгвэл энэ үхсэн хургыг босгоод орхи! Үүрээд яв! Тэр шалбаагт үхсэн олон хонийг чирээд гарга! Ямар хүн болохоо үзүүлээд орхи л доо...” гэж өөрийгөө зэмлэн бодно. 

	Ялангуяа шөнө, хонины баас шээсэн дотор зогсож байхдаа бодол саналдаа хорсон гомдож амьсгаа нь дээр дээр гарч ирнэ. Айдаа хэчнээн шөнө нойргүй хонов шал дэмий талаар болов! Хөлийн дор үмхий шивх шавхай нялцганан толгой дээрээс дусаал гоожно. Хорооны дотор хээр талд байгаа юм шиг салхин шуугьж дэнлүү унтрааж орхино. Танабай нялх хурга гишгэх вий гэхдээ дөрвөн хөллөн мөлхөж тэмтрэн тэмтрэн дэнлүү арайхан олж асаана. Дэнлүүний гэрэлд үзвэл гар нь пад хар баас шивх цус наалдаж, хавдсан байхыг олж харна. 

	Танабай толинд харалгүй их уджээ. Олон олон насаар өтөлж хөгширснөө өөрөө үл мэднэ. Өвгөн гэдэг нэр түүнд одоо л зохижээ. Гэвч өөрийгөө бодох тордох зав түүнд байхгүй. Тэр өөрийгөө ч хүнийг ч хормын төдий амар заяа үзүүлэхгүй болжээ. Хэрэг явдал сүйрэх тийш нэгэнт хандсаныг үзээд нэг туслах төлчин залуу хүүхэн мордуулж, 

	— Давхиж очоод Чорог аваад ир! Одоохон ир! гэж хэлээрэй. Хэрэв ирэхгүй. гэвэл, дахин миний нүдэнд битгий үзэгд гэж байна гээрэй! гэжээ

	Нөгөө явсан хүүхэн бороо цасанд нэвт шувт нороод цэлдэн хөх царайтай юм үдэш болсон хойно эргэж ирээд, 

	— Танаке аа Чоро бие муу хэвтэж байна. Ямар ч байсан маргааш нөгөөдрөөс заавал очно гэж байна гэхэд нь, 

	— Тэр муу ёрын өвчнөөрөө үхэхийг чинь үзэхгүй хаа гарах бол доо! гэж Танабай хараал тавив. 

	Жайдар түүнийг үглэх гээд зүрх нь хүрсэнгүй, тэгж болохгүй байв. 

	Гурав дахь хоног дээрээ тэнгэр цэлмэв. Үүл дуртай дургүй нүүж, ууланд будан татав. Салхи ч намдав. Гэвч ямар ашиг байх билээ. Хээлтэй муусайн хонь энэ хэдэн хоногт бүр шалчийгаад харахад аймаар болжээ. Явж байгаа нь хэнгэрэг шиг гэдэстэй, чүүчгэр хөлтэй хачин юм харагдана. Тийм хонь хургалаад яах юм бэ? Хургалаад хурга нь амьд нэг нь зун болгож ногоонд цадах юм уу даа? гэмээр харагдана. Эрт орой боловч хэзээд үхэх биз. Үхэхгүй ч гэсэн ноос, мах авна гэж санахын зовлон. 

	Тэнгэр цэлмэхтэй зэрэг хамаг юм мөс болон хөлдөж бас нэг гай гарч ирэв. Ашгүй үдийн алдад хайлж хэд гурван хурга мэнд гарах вий гэж Танабайд бодогдуулав. Тэд дахин хүрз, сэрээ, дамнуурга авч ажилдаа оров. Саравчит хороонд алга дарам ч атугай мал гишгэх газар гаргах хэрэгтэй байв. Тэгэхгүй бол болохгүй. Гэтэл энэ ажлыг тувт хийх бололцоо байхгүй. Өнчин хурга угжих ондоо хонинд авхуулах хэрэгтэй. Тэр хонь ондоо хурга бас ч амар авахгүй. Өлөн хурга сүү нэхэж, хүйтэн хошуугаар гар хуруу хөхөөд салахгүй болов. Гадаа явбал цувны бохир хормой үнхээд авна. Хөөрхий өлссөн амьтад хүний хойноос бөөн бөөнөөр майлж дагаад салахгүй болов. 

	Уйлаад ч нэмэргүй, яагаад ч нэмэргүй. Тэр эмэгтэйчүүдийг, охиноо хэчнээн ч аашилж загнах юм бэ? Тэд хөл дээрээ арай тогтон явна. Тэд олон хоног цуваа ч хатааж амжихгүй байв. Танабай тэдэнд үг дуугарахыг больсон атал нэг удаа тэссэнгүй. Юу гэвэл нэг хөгшин авгай бас ч Танабайд тус болох санаатай өдөр хонь ирэхэд би хашаанд оруулъя гэжээ. Танабай жаахан байгаад юу болж байгаа бол гэж гүйн гарчээ. Хонины хашаанд очвол хэсэг хонь бие биеийнхээ унгасыг зулгааж идэж байхыг хараад Танабай ууртаа шатаж гарав. Энэ бол хонь нэгэнт турж үхэх цаг нь болжээ. Танабай нөгөө авгай руу давхин очиж, 

	— Хөгшин толгой чи, үзэхгүй байна уу? Яагаад хэлсэнгүй вэ? Яв, яв! Тэр хонь туу! Битгий зогсоо, битгий унгасыг нь идүүлчих. Хөдөлж явж байг. Тэгэхгүй бол ална шүү чамайг! гэв. 

	Гэтэл бас л гай гарч ирэв. Ихэр хургатай нэг хонь хургаа голоод тийрч зугтаагаад ойртуулдаггүй. Хурга нь өнхрөн өнхрөн бархирна. Ер нь жилбэгүй хонь бусдыг тэжээж чадахгүй болоод ирэхээр өөрөө л амьд үлдэх гэж зөн билгээр хурга төлөө хөхүүлэхгүй болж, хар амиа бодох хатуу догшин хууль жамд өөрийн эрхгүй автах нь бий. Энэ үзэгдэл бол өвчин адил бас халдвартай. Нэг хонь л тэгж харагдвал бусад нь цөм дуурайна. Танабайн бухимдал хэр хэмжээнээс хэтрэв. Жаал охиноо дагуулан, нөгөө хургаа голсон хонийг хоёр хургатай нь хашаанд хөөж оруулаад хөхүүлэх гэж оролдов. Танабай өөрөө эхийг нь барьж, жаал охин хургыг барьж хөхүүлэх болов. Гэтэл эх нь эргэж хургаж зүтгээд жаал охин хөхүүлж дийлэхгүй, 

	— Аав аа, энэ чинь хөхөж чадахгүй юм гэхэд нь 

	— Чадна чи өөрөө гаргүй юм шиг гэж загнахад 

	— Хаанаас, энэ хоёр өөрснөө шургаж ойчоод байхыг үзэхгүй юу? гэж охин уйлагнав. 

	— Алив чи эхийг нь барьж бай, би хөхүүлье гэж эцэг охин хоёр маргалдана. 

	Гэтэл жаал охинд ямар бяд байх бил ээ. Хоёр хурганы хошууг хонины цавь руу шургуулж дөнгөж амлуултал нөгөөх нь ганцхан ухасхийж жаал охиныг дайрч унагачхаад яваад өгчээ. Танабай энэ удаа тэссэнгүй, охиноо нэг цохиод авлаа. Охин нус нулимсандаа холилдон хоцров. Танабай яваад өглөө. Танабай хоньтой хургатай, охинтой цугийг нь хараасаар явав. 

	Хэсэг яваад эргэж ирэхдээ охиноо одоо яаж аргадаж авах билээ гэж бодож явтал охин урдаас нь гүйж ирээд, 

	— Аав аа нөгөө хонь чинь хургаа авсан шүү. Ээж бид хоёр авхуулсан чинь одоо хоёр хургаа дажгүй хөхүүлж байна гэхэд нь, 

	— Сайн байна миний охин, их сайн гэв. 

	Танабайн сэтгэл дороо уужрав. Муу юм ер болоогүй юм шиг байв. Үлдсэн хэдийгээ мэнд оруулж ч юунаа магад, харав уу, тэнгэр ч засрах нь! Хавар гэдэг гэв гэнэт ирж хоньчин хүнийг завгүй болговол яана? гэж бодохоос Танабай бас л борви бохисхийхгүй ажилдаа оров. Тэгвэл үлдсэн хэдийгээ онд мэнд оруулж чадах ажгуу. 

	Тоо бүртгэгч гэж нэг хархүү дан морьтой ирж, яаж байна ийж байна гаж асууж л байна. Танабай түүнийг ганц сайн аашилъя гэж санасан авч тэрэнтэй юу гэж мар мар гэж байх билээ. 

	Урьд нь чи хаана явсан юм бэ?

	— Юу хаана гэж? Хоньтой айлуудаар яваад. Ганцаараа болохоор амжихгүй юм байна шүү. 

	— Бусад айлын хонь яаж байна?

	— Дээр юм алга. Сүүлийн гурав хоногт их үхлээ дээ. 

	— Хоньчид юу гэж байна?

	— Юу гэхэв хараацгааж л байна. Зарим нь үг ярих ч дургүй болжээ. Бектай бол намайг бүр хониныхоо хашаанаас хөөж байна шүү. Ойртохын аргагүй, их ууртай байна. 

	— Аргагүй ээ. Би тийшээ нэг шурхийх гэтэл энд хонь үхээд огт зав болдоггүй. Нэг зав гарвал очих юм сан Ингэхэд чи юу хийж явна. 

	Юу юу хийж явна гэж! Бүртгэж явна. 

	Бидэнд ямар нэг тусламж ирэх нь үү дээ?

	— Тусална. Чоро эмнэлгээс гарсан гэнэ билээ. Морин тэргээр өвс, сүрэл ачиж гаргасан байх, хонь үхсэнээс морьд үхсэн нь дээр гэлцэж жүчээний бүх морьдыг хөллөж гаргасан гэнэ билээ. Тэгтэл өвс, сүрэл ачсан хөсөг нэг газар суучихсан гэнэ. Зам их муу юм байх... 

	— Зам зам! Урьд нь юу бодож суусан юм бэ? Тэр хөсөг ирээд ирээд одоо ямар ашиг байна. Та нар дээр би нэг очих бий, гайгүй! гэж Танабай занаж, — Чи надаас шалгаах явдалгүй, өөрөө үз, тоол бүртгэ! Одоо надад падгүй! гээд олон таван үг хэлсэнгүй шууд хонины хашаа руу алхав. Тэр өдөр бас арван дөрвөн хонь хургалсан байжээ. 

	Танабай хонины хашаанд очиж хурга ялгаж явтал тоо бүртгэгч

	— Үхсэн малын актад үсэг зур гэж нэг цаас гарт нь шургуулав. 

	Танабай бичгийг харалгүй гарын үсэг зурахдаа харандааны үзүүрийг хуга зурав. 

	— За баяртай. Танаке ах аа, хэлүүлэх юм бий юу? гэхэд нь Танабай

	— Байхгүй... гэсэн мөртөө тэр хархүүгийн гараас татаж

	— Чи Бектайнхаар орж, намайг маргааш үдээс урьд ямар ч гэсэн очно гэж байна гээрэй гэв. 

	Танабайн тийнхүү санаа зовсон нь талаар болжээ. Бектай өрсөөд өөрөө хүрээд иржээ. Ирэхдээ бас ямар янзтай ирсэн гэж санана... 

	Тэр шөнө салхин намдаж цас оров. Цас базаалтай дараагүй боловч өглөө болоход газар дэлхий дун цагаан болсон байв. Хашаанд шөнөжин зогсоо хоносон хоньдыг бөмбийтөл цас даржээ. Хонь хэвтэх газаргүй, нэгэн дор хуран бөөгнөн яасан ч яах вэ гэсэн шиг огт хөдлөхгүй зогсоно. Даанч олон хоног өлөн, хоосон үргэлжилж, даанч олон хоног хавар, өвөлтэй үзэлцжээ. 

	Хороон дотор жихүүн хүйтэн. Өнгөрсөн бороонд урссан дээврийн цоорхойгоор цас орж дэнлүүний бүдэг гэрэлд эргэлдсээр бээрч хөшсөн хонь хурганы нуруун дээр зөөлөн буусаар байв. Тэгэхэд Танабай тулалдааны дараа захирагч даргаа алдсан цэрэг адил хэдэн хонины дотор эргэлдсээр хоножээ. Тэр бээр хүнд бэрх бодолд дарагдсаар байгаад бүрчиг дөжирч уцаар дуугүй болжээ. Уцаарласаар байгаад зүрх нь хатгаж бөхийж ч чадахгүй болжээ. Хонины нялцгай шавхайнд гутлаа хөхүүлэн хөхүүлэн явахдаа ажлаа орхисонгүй. Харин түүний туулж өнгөрүүлсэн амьдрал, нь тэр хэдэн шөнө санаанд нь үе үе айхтар тод орж байв.. 

	Танабай багадаа Кулубай ахтайгаа садны нэг айлын хонь хариулдаг байжээ. Жил тойроход аяга хоол олж идэхээс ондоо ашиг олсонгүй. Гэтэл хонины эзэн улам баяжаад сүүлдээ дуугарч ядаад ирэхээр нь ах дүү хоёр жаал зугаа уранхай хувцсаа ваадагнан үүрээд маажиг гутал чирсээр гар хоосон буцсан байжээ. Танабай явахдаа, “Том болоод чамаас хариугаа авна даа” гэж гэрийн эзнийг занасаар одсон гэдэг. Харин Кулубай ах нь юу ч дуугарсангүй ажээ. Тэр Танабайгаас тав ах. Гэрийн эзнийг далайлгаж чадахгүй гэдгийг тэр мэднэ. Нөгөө талаар тэр өөрөө хөрөнгө малтай газартай тийм эзэн болохыг хүсдэг байжээ. “Би эзэн болбол дорд зарц нарыг хэзээ ч гомдоохгүй” гэж Кулубай тэр үес ярьдаг билээ. Үүнээс болж хоёулаа тэр жил салж тус тусын мөрийг хөөжээ. Кулубай ондоо нэг баяныд мал хариулж Танабай Александровк суурин орж Ефремов гэгч нутгийн орос айлын зарц болов. Тэр хүн тийм баян ч биш хоёр шар, хоёр морьтой жаахан газартай тиймэрхүү л айл байв. Тариа тарина. Хураасан жаал улаан буудайгаа Аулиэ-Ата гэдэг бяцхан хотын булт тээрмийн газар тээдэг байжээ. Тэр хүн бол өөрөө өглөө хар үүрээс аваад үдэш харанхуй болтол ажил хийнэ. Танабай голдуу морь шарыг нь хариулна. Тэр их хатуу чанга хүн байсан боловч тийм чиг шударга, бус хүн гэж хэлж үл болно. Хөлсийг ёсоор төлнө. Тэр үеийн киргизийн үгээгүй ядуучуул төрөл садны айлд насаараа зарагдах тул зарим нэг нь орос айлын зарц болсон нь дээр гэж үздэг байв. Танабай орос хэлтэй болж, бас буудай тээж Аулиэ Ата хот байн байн орох учир бага зэрэг юм үзэж нүд тайлжээ. Гэтэл хувьсгал болж юм бүхэн эргэв. Танабай эрх чөлөөт хүн болов. 

	Төрсөн гацаандаа эргэж ирээд ондоо янзаар амьдрах болов. Жаал юмжиж нэг зэрэг газартай, шар үхэртэй, эрх мэдэлтэй болж баахан хамраа сөхөж эхэлжээ. Зарц ядуучуудын хооронд сонгуультай болжээ. Тэр үеэс Чоротой дотно болсон ажээ. Чоро бол бичиг мэдэх тул залууст ном зааж уншдаг бичдэг болгов. Танабай зарц ядуучуудын хороон дарга болохоор бичиг сурах явдал онц шаардлагатай байв. Эв хамт залуучуудын үүрт элсэв. Тэнд бас Чоротой хоёулхнаа ажиллана. Тэгээд бас хоёулаа намд элсжээ. Юм болгон ёс жамаараа болж, ядуу хүний аж байдал өөдлөв. Хамтралжиж эхлэхэд энэ ажилд Танабай сэтгэлээ өгчээ. Газар, мал хөдөлмөр, хүсэл энэ бүхнийг нийтийн болгохын төлөө ер, тариачин ардын шинэ амьдралын төлөө тэмцэх хэрэгтэй байв. Нударган баячууд сөнөтүгэй! гэсэн уриа дэврэн гарч цагийн байдал илэрхий ширүүн болов. Өдөр нь морины нуруунаас салахгүй шөнө нь хурал хуйгаас салахгүй болов. Нударган баячуудын нэрсийн жагсаалт гаргав. Баян ноён элдэв этгээдийг, тарианы газраас хогийн өвс зулгааж хаях адил тастаж хаяв. Тарианы газар шинэ ургамал соёолуулахын үүднээс тийнхүү ариутган цэвэрлэх хэрэгтэй байв. Хөрөнгийг хураавал зохих нударганчуудын нэрсийн жагсаалтад Кулубайн нэр оржээ. Танабай морин дэлэн дээгүүр хийсэж, хурал цуглаан гэж явахын хооронд ах нь хөрөнгөжиж амжсан байжээ. Нэг бэлэвсэн эхнэр авч, хоньтой, үхэртэй, хоёр морьтой, саалийн унагатай гүүтэй, анжис борной ер юм юмтай болсон байжээ. Намар тариа авахад хүн хөлсөлдөг ч болж. Их баян айл гэж хэдийгээр хэлж болохгүй авч тийм чиг ядуу айл биш авай. 

	Тосгоны зөвлөлийн хурал болж, Кулубайн тухай хэлэлцэх болоход Чоро,

	— Нөхөд өө Кулубайн хөрөнгийг хураах уу, үгүй юу гэдгийг сайн бодож хэлээрэй. Кулубай мэтийн хүн хамтралд их хэрэгтэй юм сан. Кулубай бол уулын ядуу хоосон явсан хүн, тэгээд дайсагнах ухуулга хийж яваагүй хүн дээ гэжээ. Түүний хөрөнгийг хураах нь зүйтэй, зүйгүй гэж янз янзын санал гарчээ. Танабай үг хэлэх ээлж болов. Тэр бээр хар хэрээ адил нэвсийн сууна. Уул нь ах дүү хоёр бие биеийн барааг хэдий цөөн харах авч тус тусын ажил эрхлэн, эвтэй сайн суудаг байв. Энэ хүнд битгий халдаарай гэж хэлбэл бусдыг яах вэ. Хүн болгонд өмөөрөх садны хүн бий. Та нар яадаг сан өөрснөө мэдэцгээ гэж хэлбэл өөрөө бутны цаагуур нуугдсан болно. 

	Түүнийг юу гэж хэлэх бол гэж хүмүүс хорхойтон хүлээж байв. Тэд магад хүлээж байгаа даа гэж бодохдоо Танабайн ширүүн зан нь хөдөлж, 

	— Чоро чи дандаа ингэж байдаг! Номтой хүмүүс, мөнөөхөн сэхээтэн хүний тухай сонин бичигт их гарах болжээ. Чи бол бас тийм сэхээтэн гэдэг болсон байна шүү. Дандаа яах бол ийх бол гэж чи айж тээнэгэлзэж байх болжээ. Энд эргэлзээд байх юу байна! Нэгэнт нэрсийн жагсаалтад орсноос хойш нударган мөн. Өрөвдөх явдалгүй! Зөвлөлт засгийн тулд би төрсөн эцгээ өрөвдөөгүй хүн юм. Энэ хүн бол миний ах гэж та нар санаа зовох хэрэггүй. Та нар энэ хүний хөрөнгийг хурааж чадахгүй бол би хураана даа гэжээ. 

	Кулубай маргааш нь Танабайнд очжээ. Танабай ахыгаа их л хүйтнээр угтаж гар ч барьсангүй. 

	— Чи яалаа гэж миний хөрөнгийг хураах гэж байгаа бил ээ? Чи бид хоёр адилхан, айлын зарц яваагүй юу? Тэр баячууд чи бид хоёрыг хашаа байшингаасаа адилхан хөөж байгаагүй юу? гэхэд нь

	— Тэр одоо хамаагүй. Чи одоо нэгэнт баян айл болсон байна гэсэнд

	— Би баян юм уу? Ажил хийж олсон болохоор хайран санагдах юм. Бүгдийг нь хурааж ав. Харин намайг нударган гэх хэрэг юу байна! Бурхныг санаач Танабай минь гэхэд нь

	— Хамаагүй. Чи дайсагнагч анги Хамтрал байгуулахын тулд бид чамайг ч устгах ёстой. Чи нэгэнт бидний зам дээр тээр болж байгаа учраас чамайг бид зам дээрээсээ авч хаях ёстой... гэжээ. 

	Энэ бол тэр хоёрын хамгийн сүүлчийн яриа байв. Одоо хорин жил болоход тэр хоёр өвөр хоорондоо ганц ч үг хэлэлцсэнгүй. Кулубайг Сибирьд цөлөхөд тэр гацаанд хэчнээн үг яриа гарсан гэж санана. Танабайг өмөөрөх хүн тун ч цөөн байжээ. “Бурхан өршөөж, тийм дүү битгий хайрлаасай! Төрөл садангүй явсан нь дээр” гэлцэж байжээ. Зарим нь энэ үгийг Танабайн улаан нүүрэн дээр хэлдэг байсан билээ. Үнэнийг хэлэхэд тэр үед хүмүүс Танабайгаас ихэд хөндийрч, чухам ил биш боловч сонгуульд нэрийг нь дэвшүүлэхэд ихэнх нь түдгэлзэж байжээ. Тийнхүү идэвхтний эгнээнээс бага багаар шахагдан хавчигдавч нударганчууд хэдийгээр хамтралыг шатааж, буудавч хамтрал тэртэй тэргүй дэгжиж жилээс жилд дээр болж байна гэж сэтгэлээ тэжээн засах бүлгээ. Нэг үгээр хэлбэл амьдрал шал ондоо болов. Тэр үед үнэндээ тийм чиг муу байгаагүй санагдана. 

	Танабай өнгөрсөн явдлаа ингэж нэгд нэггүй нэхэн санав. Хамтрал хүчийг олсон тэрхүү гайхалтай үед л Танабай хамаг амьдралаа өнгөрөөсөн юм шиг санагдана. Тэр үес “Улаан алчуурт гавшгай хүүхэн” гэж дуулж байсныг санав. Тэр үес хамтрал анхны машинтай болж, Танабай улаан туг хийсгэн кабин түшин зогсож явснаа санав. 

	Танабай шөнийн шөнөд малын хороон дотуур эргэлдэн үйл тамаа үзэж явахдаа бас л хүнд гашуун бодолд дарагдсаар байдаг авай. Одоо яагаад ажид бүхэн бүтэхгүй болчхов! Эндүүрээд буруу замаар орчихсон хэрэг биш үү? Тэгэх ёсгүй. Уг зам бол зөв зам мөн. Тэгээд зөв замаасаа төөрч хазайсан хэрэг үү! Тэгвэл хэдийд яагаад хазайсан байдаг бил ээ? Одоогийн уралдаан гэдэг бол хүний амласан үүргийг бичиж аваад л гүйцэх нь тэр! Тэр хүн ямаршуу байдалтай, юу болж байгааг хэн ч анзаарахгүй болжээ. Урьд улаан хар самбар гаргаж байхад хэн улаан, хэн хар самбарт гарав гэж өдөр болгон бөөн яриа хөөрөө болдог байв. Одоо бол тэр арга барил үеэ элээсэн, хуучны юм гэлцэнэ. Тэгээд оронд нь шинэ юу гарч ирэв? Хоосон яриа, амлалт! Хэрэг дээрээ хүмүүс юу ч хийхгүй болжээ. Яагаад энэ вэ? Энэ бүхэнд хэн буруутай вэ?

	Танабай ийм эцэс төгсгөлгүй юм бодсоор мухардан залхаад юм бүхнийг тоохгүй болов. Ажил ч хүчрэгдэхгүй болов. Туслах төлчин залуу бүсгүй хашаа налан зогсож байтлаа олон шөнө нойр алдаж бөлцийсөн нүд нь анилдан, хана налсан хэвээр гулган суугаад унтах нь харагдав. Танабай түүнийг сэрээсэнгүй. Харин өөрөө бас хашаа налж байтал, олон хоногийн ажил, бодолд дарагдан тэнхээ алдран өөрийн эрхгүй гулгасаар бас л суумгай унтжээ. 

	Газар доргих ямар нэг битүү чимээ гарч хүн орилох дуунаар гэнэт сэрэв. Хонь үргэн хуйларч хөл дээр нь гишгэлэв. Учрыг мэдсэн юмгүй ухасхийн бостол, 

	— Танабай. Танабай авраарай! гэж эхнэр нь хашхирч байв. 

	Тийшээ туслах төлчид ч гүйв. Танабай ч гүйв. Очиж үзвэл хорооны нуруу мод ойчиж даржээ. Тэр нуруу модны өрөөсөн үзүүр углуургаас мултран унахдаа дээр нь овоолсон хучлагын ялзарсан өвсийг даасангүй хуга үсэрчээ. Танабай сая сэхээ орж. 

	— Жайдар! гэж нэг хашхираад нурсан саравч доогуур мөлхөн орж дал мөрөөрөө хөшиж өргөтөл Жайдар ёолсоор мөлхөн гарч ирэв. Авгай хүүхнүүд тойрон зогсов. Танабай айсандаа нурсан нуруу модыг дажгүй мөрлөн шидэж эхнэрийн ноосон цамцан доогуур гар шургуулан илж үзэх зуур, 

	— Яав? Юу болов? гэхэд нь

	— Ёо ёо. ууц ууц! гэлээ. 

	— Бэртэв үү? Алив май! гээд Танабай цуваа тайлж, дэвсээд Жайдарыг дамнан хорооноос гаргав. 

	Майханд аваачиж үзвэл, гаднаас харахад онц юмгүй авчих хүчтэй цохисон ажээ. Жайдар уйлж, 

	— Одоо яадаг бил ээ? Ийм их ажилтай байхад би ингэчих гэж байх уу? Одоо та минь яана даа! гэхэд нь 

	«Ай бурхан, амьд гарсан нь байна. Гэтэл энэний хэлж байгааг дуулав уу? Ажил ч яамай байна аа, хөөрхий чи минь бэртээгүй байгаасай” гэж Танабай бодоод эхнэрийнхээ толгойг илж. 

	— Жайдар чи санаа бүү зов! Чи л гайгүй болбол бусад нь падгүй, бид дөнгөнө... гэжээ. 

	Тэд сая сэхээ орж Жайдар авгайг ам амандаа ятган тайвшруулав. Жайдар авгай ч сэтгэл түвшин болж инээмсэглээд, 

	— За яах вэ, ийм явдал болсноос хойш та минь битгий гомдоорой. Би бүр хэвтчихгүй биз. Хоёр гурав хоноод босно вий гайгүй гэлээ. 

	Эмэгтэйчүүд Жайдарыг хэвтүүлж, гал хөс түлэв. Танабай буцаж хороо руу явахдаа, гайгүй болно гэдэг ч юу л болдоо гэж эргэлзсээр одов. 

	Маргааш өглөө босоход шинэхэн цас дарсан байв. Нуруу мод ойчиход нэг хонь дарагдан үхжээ. Тэр хонь дарагдсаныг Танабай анхандаа ажигласангүй. Гэтэл хурга нь үхсэн хонины цавь руу хошуугаа шааж харагджээ. Танабай түүнийг үзээд дотор харанхуйлавч, эхнэр амьд гарсанд басхүү баярлажээ. Өнчин хургыг ондоо нэг хонинд авхуулах хэрэгтэй болов. Нурсан нуруу модыг өргөн хашааны нөгөө шон дээр хөндийлөөд гэрт эхнэр юу болж байдаг бол гэж бодов. 

	Хорооноос гартал тэрүүхэн ойрхон олон хонь харагджээ. Нэг хүн их л сандруу, нааш нь тууж явна. Энэ юун хонь вэ? Юунд нааш нь тууна вэ? Хоёр хотны хонь нийлүүлж болдог юм уу? Хонио битгий нийлүүл, ондоо тийш нь туу гэж хэлэх санаатай Танабай өөдөөс нь очив. 

	Ойрхон очвол Бектай байжээ. 

	— Хүүе Бектай, чи явж байгаа юм уу? гэхэд цаадах нь дуугарсангүй. Хонины ууц руу шилбүүрээр хайр найргүй нүдэж элдэхэд нь. “Хээлтэй хонь нүдээд яаж байгаа золиг вэ?” гэж Танабай, зэвүүцэв. 

	— Чи хаанаас, хаашаа явна? За сайн уу?

	— Балардагийн гаднаас л яваа биз. Хаашаа явааг чи л мэднэ дээ гэсээр Бектай тулж ирэхийг харвал олс бүсэлж гартаа бээлий хийгээд цувны зааманд цээжээр нугдайжээ. 

	Хэдэн алхам газар тулж ирээд шилбүүрийг үүрч зогссон боловч мэндэлсэнгүй. Газарт ууртайяа нулимж, цасан дээр шүлсээ хаяад хөлөөрөө нитгэрч баллав. Малгайгаа хуу татав. Өтгөн хар сахал ногтлон ургасан нь залуу сайхан нүүрэнд нь наасан юм шиг харагдана. Ширүүн хар нүдээр духан доогуур үзэн ядаж өдөх мэт харах нь хэрэлдэх маягтай байжээ. Бектай бас нулимж, шилбүүрээ ууртайяа эргүүлэн хонь руу зааж, 

	— Аваарай. Тоолбол тоол. Гурван зуун наян таван толгой бий шүү гэв. 

	— Яах юм?

	— Явлаа. 

	— Явлаа гэж юу гэсэн үг вэ? Хаашаа?

	— Хаашаа ч хамаагүй. 

	— Тэгээд надад хэлдэг чинь юу вэ?

	— Чи намайг шефилсэн болохоор хэлж байгаа юм. 

	— Тэгээд? Байзнаарай чи хаашаа явах нь вэ? гэж асуухдаа Танабай сая учрыг олж, дотор нь хорсож, уур нь хүрэв. 

	— Тэгж яаж болдог юм? гэхэд нь

	— Тэгж л байна. Одоо боллоо. Хаширлаа. Амаараа гартал амьдарч үзлээ гэв. 

	— Чи хэлсэн үгээ мэдэж байна уу? Өнөө маргаашгүй хонь төллөх цаг боллоо. Ингэж болдог юм уу?

	— Болно оо. Та нар биднийг хаяж болдог юм чинь бид та нарыг хаяж болно оо. Баяртай! гээд Бектай шилбүүрээ дүүгүүрдэж хол чулуудаж орхиод яваад өгчээ. 

	Танабай учраа олохгүй хэсэг таг чиг зогсов. Хэлэх үг олдсонгүй. Гэтэл Бектай эргэж ч харалгүй алхсаар байв. 

	Танабай хойноос нь гүйж, 

	— Бектай, сайн бодоорой! Ингэж болохгүй, чи юу хийж байгаагаа бодооч! Дуулж байна уу гэхэд нь. 

	— Байз. Чи өөрөө бодож үз. Би хүнтэй адил амьдрахыг хүсэж байна. Би бусдаас юугаар ч доргүй. Би бас хот орж ямар ч ажил хийж, юм олж чадна. Би яалаа гэж энд энэ хэдэн хоньтой цуг үхэх ёстой юм? Малын хашаа хороо ч байхгүй, өөрөө толгой хоргодох гэр оронгүй ингэж байж чадахгүй. Харин чи банз мөргөж, шавхайд шигдэж бай. Чи өөрийгөө хар л даа, юутай адилхан байна? Чи энд удахгүй үхнэ дээ. Тэгээд бас уриалга гаргаж, бусдыг уруу татах санаатай байна уу. Аялдан дагалдагч чи намайг битгий оролдоорой гэж хэлээд цаашаа цас манартал гишгэлэн алхахад нь мөр нь харлан харлан хоцорч авай. Танабай гүйцэж очиж. 

	— Бектай миний үгийг дуул. Би чамд учрыг хэлье гэхэд нь

	— Ондоо хүнд хэл. Тэнэг амьтан олдох биз гэжээ. 

	— Бектай байзнаач. Ярих юм байна гэхэд нь цаадах сонсох ч дургүй алхсаар байжээ. 

	— Шүүхэд шилжинэ шүү! гэж Танабайн цухалдан хашхирахад, 

	— Ингэж байснаас тэр нь дээр! гэж Бектай эргэж харалгүй хэлэв. 

	— Хорлогч! гэж Танабай бас хашхирав. Цаадах нь алхсаар байв. 

	— Байлдааны газар чам шиг юмыг дор нь буудах билээ? гэв. 

	Цаадах нь алхсаар байв. 

	— Зогс гэж байна шүү! гээд Танабай гараас нь шүүрэн авав. 

	Цаадах нь гараа шувт татан авч цааш алхав. 

	— Чамд явах эрх байхгүй. Чамайг явуулахгүй гээд Танабай Бектайн мөрөн дээрээс татаж эргүүлтэл тасхийх чимээ гарч цагаан уул толгод түүний нүднээ хөвж ирээд харанхуйлаад явчихжээ. Танабайг санаандгүй байтал эрүүн дороос нь хүчтэй дэлсэн унагаажээ. 

	Танабай өндийж харав. Толгой нь эргэсээр агаад Бектайг харвал нэгэн ухаа даван далд орж явав. Түүний хөлийн мөр гинж мэт харлан харагдана.

	— Энэ залуу өнгөрчээ! гэж үглэсээр Танабай дөрвөн хөллөж босов. Гар нь цул шавар болжээ. 

	Танабай амьсгаагаа дараад Бектайн орхин одсон хонийг туусаар уруу царайлан харив. 

	Хоёр морьтой хүн хот айлаас мордож, уул руу явав. Нэг нь халиун, нөгөө нь хээр морь унажээ. Морьдын сүүлийг боосныг үзвэл нэлээд алсыг зорьсон бололтой. Цастай зууралдсан нялцгай шавар морьдын туурайгаар бөөн бөөн шидэгдэнэ. 

	Гульсары хазаар дугтран агсамнан хурдална. Эзэн нь өвчтэй хэвтэх зуур нэлээн уяаширчээ. Гэтэл одоо түүнийг эзэн нь унасангүй, савхин дээл дээр даргар маажин цув давхар өмссөн үл таних хүн унаж явав. Түүний хувцаснаас будаг, резиний үнэр ханхална. Чоро өмнөө морьтой явав. Районоос ирсэн энэ нөхөрт найр тавьж жороо халиунаа эмээллэж өгсөн ажээ. Гэвч Гульсары ямар ч хүнд унуулсан огт ялгахгүй болсон байжээ. Тэр нэг өдөр адуунаас барьж хуучин эзнээс нь салгаж ирснээс хойш түүнийг дуртай хүн болгон унадаг болжээ. Энэ завсар сайн ч хүн дайралдаж, саар ч хүн дайралджээ. Унаанд сайн ч хүн дайралдаж, саар ч хүн дайралджээ. Галзуу мэт давхидаг хүний гарт орж бас үзжээ. Тийм хүмүүсийн давхина гэдэг аймаар билээ! Давхиж давхиж гэнэт амыг татан хойд хоёр хөл дээр нь цовхруулаад дахин давхина. Яах гэж тэгж байгааг нь Гульсары эс мэдэх агаад тэд бол жороо халиуныг унаж яваагаа хүнд харуулах гэж тийнхүү гайхуулдаг байжээ. Гульсары одоо хүн болгонд дасжээ. Гагцхүү жүчээнд уяатай шаналан байхгүй бол барав. Гульсары мөнөөхөн давхих дон шунал нь хэвээр авай. Харин түүнийг хэн унаж явна ялгаагүй болжээ. Энэ удаа түүнийг унаж яваа хүн бол ямар ч морь унасан ялгаагүй атал заавал жороо халиуныг унуулсан нь тэр хүнийг хүндэлж, тэр хүнээс айж байгаа хэрэг биз. Гульсары бол шандастай, сайхан морь. Түүнийг унасан хүн сэтгэл тайван, итгэл дүүрэн явж чадна. 

	Жороо халиуныг энэ удаа тус хамтралд төлөөлөгчөөр ирсэн, районы прокурор Сегизбаев унаж явав. Түүнийг хамтралын намын зохион байгуулагч дагаж яваа нь мөн хүндэлсэн хэрэг байж таарна. Намын зохион байгуулагч дув дуугүй явна. Энэ жил мал төллөлт базаахгүй байгаа болохоор айж байгаа биз. Үнэндээ ч тун базаахгүй байлаа. Тэгэхлээр таг дуугүй явахаас яах вэ. Айхаас ч яах вэ. Дэмий хоосон яриа дэлгээд юу хийнэ. Дорд тушаалын хүн дээд тушаалын хүнээс айж явах нь зүйн хэрэг. Тэгэхгүй бол зарчимд таарахгүй. Зарим хүн дорд хүмүүстэйгээ эрээ цээргүй үг хэлэлцээд түүнээсээ болж, утаа хэншүү үнэрттэл матуулах нь бий. Засаг захиргаа гэдэг бол хариуцлагатай том ажил хүн болгонтой мөр зэрэгцэж болохгүй. 

	Сетизбаев жороо халиуны, жигд алхаанд ганхан явахдаа ингэж бодож явжээ. Хоньчдыг очиж шалган үзэхэд тэнд бүтэлтэй юм төдий л элбэг дайралдахгүй гэж хэдийгээр мэдэвч Сегизбаев сэтгэл ихэд гутарч явжээ гэж бас л болохгүй. Өвөл хавар хоёр бие биедээ бууж өгөхгүй үзэлцэж, энэ өрсөлдөөнд хамгаас илүү хонь мал өртөж, төл үхэж, эцэнхий туранхай хонь олноор үхэвч одоо яая гэхэв? Жил болгон л тийм байдаг юм чинь. Үүнийг хүн болгон мэднэ. Хэдий тийм боловч нэгэнт төлөөлөгчөөр яваа болохоор хэн нэгийг бас хариуцлагад татах ёстой. Тэр районд малын үхэл их хувьтай байгаа нь түүний хувьд ашигтай гэж тэр бээр сэтгэлийнхээ мухарт сэм сэм бодож явжээ. Мал аж ахуйн ажил ямар байдалтай байгааг явж явж районы прокурор хариуцахгүй, районы намын хорооны товчооны гишүүд л хариуцна. Яг хариуцах хүн бол нэгдүгээр нарийн бичгийн дарга мөн. Энэ районы саяхан ирсэн шинэ хүн яах вэ юм үзэг. Сегизбаев яах вэ харж л байг. Ондоо газраас нарийн бичгийн дарга ирүүлсэн нь зөв үү буруу юу гэдгийг дээд газар ч бас харж л байг. Сегизбаевыг байсаар байтал ондоо газраас дарга авчирч тавихад тэр бээр маш дургүй байжээ. Сегизбаев прокурорын ажил олон жил хийж, юу чаддагаа олонтой үзүүлжээ. Гэвч яах вэ, миний нөхөд бий, хэрэгтэй цагт тэд хэзээд дэмжинэ дээ. Прокурорын ширээнд даанч олон жил суулаа, одоо намын ажилд шилжих цаг болсон байлтай гэж Сегизбаев бодож явжээ... Жороо халиун замын шавар шавхайг тоохгүй, далайн хөлөг онгоц адил ганхалзуулан хурдална. Намын зохион байгуулагчийн унасан морь усан хулгана адил хөлөрсөн байхад жороо халиуны зөвхөн хөлс дааварлан явлаа. 

	Гэтэл Чоро огт ондоо юм бодож явжээ. Түүний царай тун ч базаахгүй байв. Зовж туйлдсан нүүр нь шаргалтаад нүд нь бөлцийжээ. Зүрхний өвчнөөр хэчнээн жил шаналав даа. Цаашлах тутам улам дордсоор авай. Одоо тэр бас л хүнд бодолд дарагдан явна. Үнэндээ Танабайн хэлдэг зөв. Дарга хэдий өндөр дуугаар хашхиравч ямар ч ашиг гарахгүй байна шүү. Юм л бол районд ажилтай гээд алга болоод өгнө. Түүний тухай асуудал намын хурлаар тавих хэрэгтэй байтал районоос хүлээж бай гэжээ. Хүлээх хэрэг юу байна? Алданов энэ ажлаас халагдахыг өөрөө хүсдэг мэтээр ярьдаг нь юу вэ? Халагдвал ч дээр юм даа. Чоро ч гэсэн халагдах цаг нь аль хэдийн болжээ. Энд байгаад ямар ашиг байна? Үргэлж өвчтэй. Самансур амралтаараа ирэхдээ, эцгийгээ халагдсан нь дээр гэж бас зөвлөжээ. Халагдаж ч болно, гэтэл зүрх нь хүрэх үү? Самансур ухаантай залуу, одоо юм болгоны учрыг эцгээсээ илүү мэдэх болжээ. Хөдөө аж ахуйг яаж удирдах ёстойг цөмийг мэднэ. Тэд бол сайхан юм заалгадаг улс. Багш нарын нь заадаг тэр сайхан байдал бий болох нь эргэлзээгүй боловч ажил хийж байж хүрэх болохоор эцэг нь бие гүйцэхгүй биз. Ингээд хаашаа ч гарах замгүй болжээ хөөрхий. Өөрөө өөрөөсөө нуугдахгүйгээс хойш яах билээ. Амьтан хүн юу гэж хэлэх вэ? Нэг их сайн үг хэлж ам гарч хамтралыг давахгүй өрөнд оруулчхаад өөрөө санаа амар хэвтэх болжээ гэх үгүй юу? Үгүй, тэгж санаа амар хэвтэж чадахгүй зогсож байгаад эцсийг харсан нь дээр. Тус болох хүн ирэх нь л ирнэ, ингэж удаан байх ёсгүй. Харин шалавхан ирээсэй! Гэхдээ энэ шиг хүн биш, ёстой тус болох хүн ирэх вий. Ажил нураасны хувьд шүүнэ дээ гэж байна. Шүүж л байхгүй юу. Алив ажлыг ганцхан тогтоолоор залруулж болохгүй дээ. Энэ хүн ганцаараа хамтралын төлөө тэмцдэг тэр ууланд дандаа гэмт хэрэгтнүүд байдаг юм шиг санаж яваа биз. Гэвч энийг хүн тоох юм бол уу даа. Харж л байя. 

	Уулын дээгүүр буурал манан татжээ. Наран хэд хоногоор үзэгдэхгүй болж тэдгээр уулс гомдсон аварга амьтан адил гунигтайяа дүнхийнэ. Хавар хараахан ирээгүй, эргэн тойрон бүүдгэр, чийгтэй. 

	Танабай малын хороон дотор мөнөөхөн үйл зовлонгоо эдэлсээр авай. Хүйтэн жихүүн атал бүгчимдэнэ. Хэд хэдэн хонь зэрэг хургалсан тул хургыг хийх газар олдохгүй бэрх байв. Хонь хурга дуу авалцан майлалдах нь нэн бэрх. Тэд цөм хоол нэхсээр хар батгана адил үхэж байв. Ядахдаа эхнэр ууцандаа юм хавчуулаад хэвтсэн тул хэдийгээр босож хамжилцахыг хүсэвч нуруу тэнийлгэж чадахгүй зовно. Юу л болбол болохоос! Танабайд ондоо аргагүй болов. 

	Бектайг санах бүрий Танабайн сэтгэл хорсоно. Тэр дураараа явчихлаа, хөхөө бусдын үүрэнд өндгөө хийж орхих адил хэдэн хонио улайм цайм орхиод явчихлаа гэж Танабайн сэтгэл хорссон нь огт бус. Тэр яах вэ, хамтралаас хүн ирж тэр хэдэн хонийг нь авна биз. Харин түүнийг орох газаргүй болтол олхио муу үгээр доромжилж чадаагүйдээ хорсоно. Нартад нүүр хийх газаргүй болтол нь хэлэх байсан юм. Тэр бол нусаа чирсэн жаал хүү Танабай бол хамтралын төлөө насаараа зүтгэсэн хуучин коммунист хүн атал, түүнийг хаширтал хэлж даанч чадсангүй дээ. Тэр муу нусгай жаал хоньчны хүндэт шилбүүр хаяад явж өгчээ. Тэгнэ гэж Танабай бодсон гэж үү? Мах цуснаасаа үнэнч үйл хэргийг нь тэгж доромжилно гэж Танабай бодсон гэж үү?

	«За яах вэ дээ” гэж бодох тутам хорсон гомдох сэтгэл нь улам оргилно. 

	Бас нэг хонь хургалав. Сайхан ихэр хурга гарав. Гэтэл тэр сайхан хоёр амьтныг хаанаа хийх бил ээ? Эхийн нь дэлэн хоосон тэр хоёрт, хаанаас сүү олж өгөх юм бэ? Энэ хоёр лав үхнэ! Ай юутай зовлон бэ? Хажууд нь хэдийн үхсэн хэдэн хурга хэвтэнэ. Танабай тэднийг гаргаж хаях гэж байтал охин нь амьсгаадан гүйж ирээд, 

	— Аав аа, манайд дарга нар ирж явна гэв. 

	— Ирвэл ирж л байг. Харин чи эхийгээ харж бай гэж Танабай амандаа бувтнав. 

	Танабай хорооноос гарч ирвэл хоёр морьтой хүн айсуй. “Ээ, Гульсары морь минь, чиний барааг олж харсангүй удлаа шүү! Харав уу, яг л янзаараа байна шүү!” гэж Танабайн дотор баяр ургаж өнийн явдал нь санагдав. 

	Тэгснээ “За та нар яваад ир, гайгүй!” гэж Танабай бас хорсон бодов. Тэдэнд гомдол тавьж, өөрийн хувьд уйлагнан гуйж болох байтал Танабай бол тэгэхгүй хүн. Харин тэд өөрснөө нүүр улайж, өөрснөө ичгүүр хүлээг! Энд үхлийн дунд хүнийг авчирч хаячаад өнгөрсөн хойно ирнэ гэнээ... 

	Танабай тэднийг тосож очсонгүй. Үхсэн хурга чирч, хорооны цаана овоолоотой олон сэг дээр аваачиж хаяад яаралгүй эргэж ирэв. 

	Нөгөө хоёр хүн хэдий нь гадаа ирсэн байв. Унасан морьд нь маш их амьсгааджээ. Чоро гэм хийсэн хүн адил гөлөлзөнө. Нөхрийн өмнө гэмтэй болох нь гэж тэр мэдэж байв. Харин нөгөө жороо халиуныг унасан хүн нь их л ууртай, сүртэй агаад мэндэлсэн ч үгүй, шууд

	— Завхарсан юм! Хаана л бол адилхан. Юу хийсний нь тэр хар л даа гэж Чород хэлээд Танабайд хандаж

	— Нөхөр чи намын гишүүн байж ийм олон төл үхүүлээд ер юу болж байна аа? гэж нөгөө овоолоотой үхсэн мал руу заав. 

	— Намайг намын гишүүн гэж энэ хонь чинь мэдэхгүй юм байна шүү дээ гэж Танабай хэгжүүрхсэнээ ямар нэг сэтгэлийн хүлээс алдуурах мэт гэнэт дотор нь уужирч огт тоомсоргүй болов. 

	— Юу гэнээ? гэж Сегизбаевын царай чинэрч хэсэг дуугүй байснаа, — Социалист уралдаанд үүрэг авсан уу? гэв. 

	— Авсан

	— Юу гэж үүрэг авсан?

	— Санахгүй байна

	— Чи үүргээ мартсан болоод л ийм олон төл үхүүлж байгаа юм даа гэж Сегизбаев дөрөөн дээрээ босож нөгөө овоолоотой сэг рүү ташуураар дахин зааж энэ танхай малчныг чинь сурган донгодъё гэсэн бололтой нүд нь сэргэж ирэв. Гэвч Чоро руу хандаж, 

	— Та нар юу харж байдаг улс вэ? Эд нар авсан үүргээ ч мартаж төлөвлөгөө тасалж, мал сүйтгэж байна. Та юу хийж суудаг хүн бэ? Намын гишүүдийг яаж хүмүүжүүлж байгаа нь энэ вэ дээ? Ийм намын гишүүн байдаг юм уу? Чамаас асууж байна шүү! гэв. 

	Чоро уруу харж, дуугарсангүй, жолоогоо дэмий л мушгилан байв. Орноос нь Танабай

	— Байгаад л энэ дээ! гэж тайван хэлэв. 

	— Яг мөн чи, хорлон сүйтгэгч. Чи хамтралын хөрөнгийг устгаж байна. Чи ардын дайсан. Чам шиг юм намд таарахгүй, шоронд таарна! Уралдаанаар тоглоом хийнэ гэнээ! гэхэд нь, 

	— Ай тийм бий! Би шоронд л байвал таарах хүн. Тэгээд юу гээв чи! гэж Танабай мөн тайван хэлэхдээ хорсон гомдож уур нь дүрсхийснээс татвалзав. Чоро хажуугаас нь орж, 

	— Танабай, чи ингэж яриад ямар хэрэг байна! Ямар хэрэг байна? Аятайхан тайлбарлаад хэлээч! гэхэд нь, 

	— Тийм бий! Чамд тайлбарлах хэрэгтэй болж байна уу? Чоро чи ер нь юунд ирэв? Чи юунд ирэв? Чамаас асууж байна шүү. Энэний хариуцсан хониноос олон төл үхэж байгаа юм гэж хэлэх гэж ирэв үү? Тэгвэл би чамтай чамгүй мэдээд байгаа юм. Намайг хоолойгоо тултал балчигт шигдсэн хүн гэж хэлэх гэж ирэв үү? Тэгвэл би чамтай чамгүй мэдээд байгаа юм. Хамтрал хамтрал гэсээр яваад хад мөргөсөн их тэнэг хүн байгаа юм гэж хэлэх гэж ирэв үү? Тэгвэл би чамтай чамгүй мэдээд байгаа юм!.. гэв. Чорогийн царай хувхай цайгаад мориноос үсрэн бууж, 

	— Танабай! Ухаантай яриач! гэсэнд, Танабай түүнийг түлхэж, 

	— Хойшоо бай! Би авсан үүргээ, ер бүх амьдралаа нулимж хаясан хүн. Зайл! Би шоронд орвол таарна. Чи энэ арьсан дээлтэй шинэ цагийн ноёныг яах гэж дагуулж ирэв? Намайг доромжлуулах гэж үү? Намайг шоронд хийлгэх гэж үү Алив муу нохой, шоронд хийгээд аль! гэж цохих юм тэмтэртэл гарт нь өвсний сэрээ дайралджээ. Танабай түүгээр далайж

	— Муу нохой, зайл чи эндээс! гэж Сегизбаев руу дайрахдаа өөрийн ухаан байхгүй болжээ. 

	Сегизбаев айхдаа жороо халиуны амыг дэмий л ийш нь тийш нь татаж, Танабай нөгөө хүнийг сэрээгээр цохих гээд морины толгой руу балбажээ. Яагаад Гульсарын толгой хөндөлдөн, улаан халуун ам нь ангалзан, нүд нь аяганаас бултрах мэт аймшигтай эргэлдээд байгааг Танабай ууртаа яахан мэдэх билээ. 

	— Гульсары чи хойшоо бай! Цаад арьсан дээлтэй ноёныг чинь цусыг нь холиод өгье! гэж Танабай галзуу юм шиг хашхиран ямар ч гэмгүй морины толгой руу балбав. 

	Төлчин залуу хүүхэн Танабайн далайсан сэрээнээс завдан шүүртэл Танабай түүнийг түлхэн унагав. 

	Чоро бас мориндоо завдан мордож Танабай Сегизбаев хоёрын хоорондуур орж. 

	— Буцъя! Зугтъя! Наадах чинь ална шүү! гэсэнд хоёр морьтой хүн хонины хашаанаас шурхийн гарч одов. Танабай мөнөөхөн сэрээгээ далайсаар хойноос нь хөөв. Хотны нохой тэр хоёрын дөрөөнөөс морины сүүлнээс шүүрэн шүүрэн дагаж боорлов. 

	Танабай хойноос нь явган элдэж бүдрэн унахдаа бөөн хөлдүү шороо авч чулуудан

	— Би шоронд орно! Шоронд! Чи зайл, тонил! Би шоронд орно! гэж хашхирсаар байжээ. 

	Танабай тэндээс эргэж харихдаа ч “Тийм би шоронд орно! Шоронд!” гэж амандаа үглэсээр авай. Хажууд нь гөлгөн нохой нь эзэндээ хамжилцав гэж их зантайхан даган явна. Жайдар авгайн царай айснаас хувхай цайж, таяг тулсаар тосож ирээд, 

	— Чи яаж байна аа? Чи яаж байна аа? гэхэд нь

	— Дэмий юм боллоо. 

	— Юу дэмий юм боллоо гэж? Дэмий байлгүй яах вэ!

	— Жороо халиун морийг дэмий зодлоо. 

	— Чи чинь өөрийн ухаантай байна уу? Чи сая яаснаа мэдэж байна уу?

	— Мэдэж байна. Би хорлогч. Би ардын дайсан хүн гээд амьсгаагаа дарж ядан сууснаа, алгаар нүүрийг таглан чангаар уйлав. Эхнэр нь, 

	— Тайвшир! Тайвширч үз! гэж мөн уйлж аргадсан боловч Танабай уйлсаар байв. Танабайн уйлж байхыг Жайдар авгай огт үзээгүй байжээ. 

	 

	 

	19

	Энэ хэрэг мандсанаас хойш гурав хоноод районы намын хорооны товчооны хурал болов. 

	Танабай Бакасовыг хүлээх өрөөнд сууж байхад цаана нь түүний тухай яриа болж байжээ. Танабай энэ хэдэн хоногт уг болсон явдлыг хэчнээн дахин эргэцүүлэн бодсон боловч өөрийн зөв буюу буруу болохыг шийдэж мэдээгүй явлаа. Засгийн төлөөлөгчид гар далайж, хүнд хэрэг хийснээ ойлгосон боловч энэхэн төдий бол бас ч яах вэ. Намын гишүүн хүнд зохилдохгүй авир гаргасны учир ямар ч шийтгэл хүлээхэд бэлхэн байжээ. Хорсол гомдолд дарагдан явсан хүн хамтралын төлөө сэтгэл өвдөж явдгаа гэнэт уурын мунхгаар гаргаж, бүхий л бодол санаагаа гутаажээ. Одоо хэн түүнд итгэх юм бэ? Одоо хэн түүнийг ойлгох юм бэ? “Ойлгож ч магадгүй биш үү? Энэ өвлийг хэрхэн өнгөрөөсөн тухай, хашаа хороо, гэр орны тухай, нойр хоолгүй хэрхэн зүтгэсэн тухай, Бектайн тухай цөмийг хэлье. Учрыг нь олно биз. Аж ахуйг ингэж эрхэлж болдог юм уу?” гэж бодогдоно. Ийм хэрэг болсонд Танабай амаа барьсангүй “Намайг шийтгэвэл шийтгэж л байг. Бусдад амар болно. Үүний улмаас хоньчдыг, бидний гэр орныг, бидний ядуу зүдүү байдлыг харж магадгүй” гэж бодогдоно. Гэтэл бас хэрхэн зовж зүдэж яваагаа санахтай зэрэг гол нь харлан хоёр өвдөгний хооронд нударгаа бат чанга зангидан, “Үгүй, яагаад ч миний буруу биш!” гэж эрс шууд бодох авч дахин эргэлзэнэ. 

	Хүлээх өрөөнд яагаад ч юм Ибраим бас сууж байв. “Энэ энд бас ямар хэрэгтэй нүх сахисан бүргэд адил сууна?” гэж Танабай дотроо хорсон царай буруулна. Цаадах нь бас уруу царайлан суугаа энэ хоньчныг таг дуугүй гэтэн харж байв. Танабай сандал дээр тогтож ядан суухдаа, 

	«Эд яагаад удаад байна? Балбавал балбаж орхино биз” гэж бодно. Хаалганы цаад их тасалгаанд хэдийн цөм цугласан байв. Хэдхэн минутын өмнө Чоро хамгийн сүүлд орсон билээ. Түүний орохыг Танабай гутлын нь түрийнд наалдсан үсээр таньсан байжээ. Тэр шаравтар үс жороо халиуны үс мөн байлаа. Гульсары ингэж хөлөрснийг үзвэл тэр их л яарч дээ” гэж Танабай бодсон боловч өлийж харсангүй. Морины хөлс үс болсон гутлын түрий түүний нүдний өмнүүр чанга чанга алхалсаар өнгөрч нөгөө тасалгаанд оржээ. 

	Удаж удаж их тасалгаанаас нарийн бичгийн дарга хүүхэн цухуйж, 

	— Нөхөр Бакасов орогтун! гэв. 

	Танабай цочин бостол зүрх нь гэнэт түг түг цохилон чихэнд нь лугшиж байв. Нүд нь бүрэлзээд тэнд хэн ямар улс сууж байгааг бараг ялган үзэхгүй байжээ. 

	Районы намын хорооны Нэгдүгээр нарийн бичгийн дарга Кашкатаев урт ширээний адгийн сандлыг зааж, 

	— Суугтун гэв. 

	Танабай бадайрсан хүнд тараа өвдөг дээрээ тавин сууж нүдний бүрэлзээгээ бага гаргаад урт ширээ дагуулан харав. Нэгдүгээр даргын баруун гарт Сегизбаев царай барайлган сууж байв. Танабай тэр хүнийг үзэн ядан айхтар зэвүүн хартал нүдний нь бүрэлзээ гэнэт алга болжээ. Ширээний ард сууж байгаа улсын царай тов тодхон болов. Тэдний дотор хамгийн бараан хүрэн царайтай нь Сегизбаев, цонхигор цагаан царайтай нь Чоро харагджээ. Чоро хамгийн захад Танабайтай ойрхон суужээ. Ногоон цэмбэн бүтээлгэн дээр тавиастай туранхай гар нь чичирхийлэн харагдана. Хамтралын дарга Алданов Чорогийн урдаас харан суугаад ичиж зовсон янзтай хүн бүхнийг шуухитнан харна. Уг асуудал хэлэлцэхэд Алданов ямар янзтай оролцох нь ил байв. Нөгөөдүүл нь биеэ барьсан янзтай сууна. Нэгдүгээр нарийн бичгийн дарга хавтаст хэргээс нүдийг салгаж ширээ чанга тулж зогсоод

	— Намын гишүүн Бакасовын хувийн хэргийг авч хэлэлцэнэ гэв. 

	— Гишүүн хүн үг хэлэх эрхтэй дээ гэж нэг хүн ёжтой инээмсэглэн хэлэв. 

	«Эд хүн хайрлахгүй хортой улс байна. Би ер яалаа гэж эднээс хайр хүлээх юм бэ? Би ямар ялтан хэрэгтэн юм уу” гэж Танабай бодож байв. 

	Түүний асуудлыг шийдэхэд эчнээ далдуур өрсөлдөгч хоёр тал оролцож аль аль тал нь энэхүү гайтай явдлыг өөрсдийн зорилгод ашиглахад бэлхэн байгааг Танабай яахин мэдэх билээ. Нэг тал болох Сегизбаев ба түүний талынхан энэ шинэ дарга хэр тулдаг хүн бэ, юуны түрүүнд гартаа оруулж болох нь уу, үгүй юу гэдгийг мэдэхийг хүсжээ. Нөгөө тал болох Кашкатаев нь Сегизбаев түүний суудал руу мярааж буйг тааварласан тул яавал үүнд муугаа мэдэгдэхгүй байх, яавал энэ аюултай хүмүүстэй харилцаагаа хурцатгахгүй байх вэ гэж бодож байжээ. 

	Районы намын хорооны нарийн бичгийн дарга босож Сегизбаевын илтгэх хуудсыг уншив. Тэрхүү илтгэх бичигт “Цагаан чулуутын” хамтралын хоньчин Танабай Бакасовын үйлдсэн хэргийг түүний хэлсэн үг, хийсэн үйлээр нь нарийнаа тодорхойлжээ. Тэрхүү илтгэх бичгийг үзвэл Танабай үгүй гэж мэлзэх газаргүй боловч түүнийг зэмлэсэн аялгуу, зохиомж нь яахын ч аргагүй цөхрөлд оруулжээ. Энэхүү гайхал цаасны урдаас эсэргүүцэх арга мухардсанаа мэдээд Танабайн хөлс аяндаа асгарав. Сегизбаевын илтгэх хуудас өөрөөс нь илүү аймшигтай болжээ. Тэр бичгийн урдаас сэрээ бариад үзэлцэж болохгүй. Түүний хэлье гэж санаж бодож байсан бүхэн агшин зуур үнс адил хийсэн арилж, харсаар байтал ач холбогдлоо алдаад үргэлж гачигдан байдаг нэг малчны улиг гомдлоос цаашгүй болоод иржээ. Тэр чинь тэнэг хүн биш биз дээ? Энэхүү догшин сүртэй хуудас цаасны өмнө биеэ цагаатгах гэдэг яагаад ч бүтэхгүй хэрэг! Тэр хэнтэй үзэлцэх гэж бодсон юм бол?

	Кашкатаев тэр илтгэх хуудсыг уншиж гүйцээд, 

	— Товчооны гишүүн нөхөр Сегизбаевын бичигт тодорхойлсон бодит баримтыг нөхөр Бакасов та хүлээж байна уу? гэхэд

	— Тиймээ гэж Танабай аяархан дуугарав. Тэр цааснаас хүн болгон айж байгаа юм шиг цөм таг дуугүй байлаа. Алданов, юу болсныг та нар мэдээ биз дээ гэсэн янзтай ширээний ард суугчдыг сэтгэл дүүрэн харж байв. Сегизбаев босож, 

	— Нөхөд, товчооны “гишүүдээ, хэрэв та нар зөвшөөрвөл уг хэргийн мөн чанарыг тодруулан хэлье. Намын гишүүн Бакасовын өдүүлсэн хэргийг зарим нөхөд зүгээр энгүүн танхай явдал гэж үзэж магадгүй учраас тийм биш гэж шууд сануулахыг хүсэж байна. Хэрэв тийм байсан бол энэ асуудлыг товчоонд тавихгүй байсныг минь нөхөд итгэх биз. Танхай балмад явдалтай тэмцэх ондоо арга хэмжээ бидэнд бий. Зөвхөн миний биеийг доромжилсонд уг хэрэг оршиж байгаа биш. Цаана нь районы намын хорооны товчоо, цаашилбал манай бүхэл нам байгаа учраас түүний нэр хүндийг харааж доромжлохыг би хэзээ ч тэсвэрлэн өнгөрүүлж чадахгүй. Хамгийн гол нь энэ бүхэн бол намын гишүүд, нам бусчуудын дунд зохиох улс төр хүмүүжлийн ажил дорой, районы намын хорооны үзэл суртлын ажилд ноцтой дутагдал оршиж байгааг харуулж байна. Бакасов мэтийн намын жирийн гишүүд чухам юу бодож санаж явдаг талаар бид бас хариуцах хэрэгтэй болж байна. Энэ талаар ганцхан энэ хүн байна уу, үүний нэг санаатан бас байна уу? гэдгийг бид тодруулах хэрэгтэй болж байна. “Арьсан дээлтэй шинэ цагийн ноён” гэж түүний хэлсэн үг юу гэсэн үг вэ? Дээлийг нь яах вэ орхиё. Тэгвэл Бакасовын хэлдгээр бол зөвлөлтийн хүн, намын төлөөлөгч миний бие ард түмнийг алагч шинэ маягийн ноён баян болж байна уу? Энэ юу гэсэн үг, түүний цаана ямар утга санаа хоргодож байгааг та нар бэлхнээ ойлгож байгаа биз ээ! Энэ талаар тайлбарлаад байх явдалгүй гэж би бодож байна... Одоо уг хэргийн нөгөө талыг авч үзье. “Цагаан чулуутын” хамтралд мал аж ахуйн байдал тун ч муу байгааг үзээд би цухалдахдаа, социалист уралдаанд авсан үүргээ мартсан мэтээр Бакасовт эгдүүтэй үг хэлэхэд нь чи ардын дайсан, чи бол намд байж таарахгүй, шоронд байвал таарна гэж хэлсэн минь үнэн. Түүнийг доромжилсон нь үнэн бөгөөд уучлал эрэхэд бэлхэн байсан юм. Гэтэл одоо бодоход энэ хүн бол чухам тийм хүн мөн гэдгийг би мэдлээ. Одоо би хэлсэн үгээ буцааж авахгүй. Бакасов бол дайсагнах үзэл бүхий аюултай этгээд мөн гэж батлан хэлнэ... гэв. 

	Танабай бол ихийг үзсэн хүн билээ. Тэр бээр дайнд эхнээс нь аваад дуустал явахдаа юу эс үзэж явах вэ дээ. Гэтэл энэ удаагийнх шиг зүрх нь ийм дуутай чанга цохилон байсан удаа ер үгүй ажээ. Танабайн зүрх нэг хөөрч, нэг намдаж байгаа нь чихэнд нь лугшин мэдэгдэж, ер нь нааштай цааштай байтал одоо харин сум түүнийг яг онож нам болгов. “Ээ бурхан минь. одоо би хаашаа орох вэ? Би юуны учир амьдрав, юуны учир өдий болтол ажил хийв. Тэр маань ямар ч утгагүй болжээ. Өдий болсон хойноо ардын дайсан болдог байжээ. Тэгвэл би юунд ч тэр муу хашаа хорооны төлөө, тэр хэдэн хурганы төлөө, тэр завхуул Бектайн төлөө ингэж их зовов доо!” гэж Танабайд гэнэт бодогдов. Сегизбаев үгээ нэг нэгээр зөөж үргэлжлэн хэлсэн нь, 

	— Илтгэх хуудасныхаа талаар дахин давтан дүгнэж хэлэхэд Бакасов бол манай байгууллагыг үзэн ядаж, хамтралыг үзэн ядаж, социалист уралдааныг үзэн ядаж, ер юм бүхнийг тоохгүй манай бүх амьдралыг үзэн яддаг хүн байна. Түүнийгээ хамтралын намын зохион байгуулагч нөхөр Саяковын улаан нүүрэн дээр ил хэлсэн юм. Энэ хэрэг бол бас засгийн төлөөлөгчийг үүргээ биелүүлж явахад биед нь халдсан эрүүгийн гэмт хэрэг бэлхнээ мөн. Миний үгийг зөв ойлгож, Бакасовыг эрүүгийн хариуцлагад татаж, эндээс гарахад нь харуул манаагаар харгалзуулан явуулах зөвшөөрөл олгохыг би эрж байна. Энэ хүний үйлдсэн гэмт хэрэг бол тавин наймдугаар зүйл ангид бүрэн тохирч байна. Харин Бакасовыг намын эгнээнд байлгах уу, үгүй юу гэдэг асуудал байж болохгүй гэж би бодож байна гэв. 

	Сегизбаев тийнхүү дээгүүр санал тавьсан нь хэрэв Танабай Бакасовыг шүүхийн хариуцлагад татах явдалгүй гэж товчоо үзвэл ямар ч гэсэн намаас хөөх нь алба гэж бодож хэлсэн байжээ. Энэ шаардлагыг Кашкатаев дэмжихгүй байж яагаад ч чадахгүй учраас Сегизбаевын бодсон бодлого улам бүр нотлогдох нь илт байлаа. Кашкатаев хэдий нь сэтгэл үймж, 

	— Нөхөр Бакасов та хийсэн хэргийн талаар хэлэх юм байна уу? гэхэд Танабай, 

	— Алга. Цөмийг хэлэв шив. Би ардын дайсан байсан одоо ч байгаа болж байх шив. Тэгэхээр миний юу бодож санаж явдгийг та нар мэдээд ямар хэрэг байна? Та нар бэлхнээ мэдэж байгаа болохоор өөрснөө мэд... гэв. 

	— Тэгвэл та өөрийгөө намын шударга гишүүн гэж үзэж байгаа юм уу?

	— Одоо түүнийг нотлох арга байхгүй. 

	— Та ер нь буруугаа хүлээж байна уу?

	— Үгүй

	— Та өөрийгөө хүн болгоноос ухаантай гэж үзэж байна уу?. 

	— Үгүй харин хүн болгоноос тэнэг хүн гэж үзэж байна. 

	Энгэр дээрээ залуучуудын эвлэлийн гишүүний тэмдэгтэй, залуу хархүү босож, 

	— Үг хэлж болох уу? гэв. Хамгийн залуу нь болох тэр гонзгой нүүртэй, сэргэлэн хархүү бол бүр хүүхэд шиг харагдаж байв. 

	Танабай түүнийг сая харж. “Хүү минь битгий хайрла Би залуудаа бас хүн хайрлаж яваагүй хүн шүү” гэж бодож байв. Кашкатаев түүнд толгой дохиж, 

	— За Керимбеков ярь гэв. 

	— Нөхөр Бакасовын хийсэн хэргийг би сайшаахгүй. Энэ хүн ямар ч гэсэн намаас зохих шийтгэл авах ёстой. Гэвч би нөхөр Сегизбаевын саналыг зөвшөөрөхгүй байна гэж хэлэхэд нь түүний дууны өнгө сэтгэл их хөдөлсөн байдалтай байлаа. Түүгээр барахгүй нөхөр Сегизбаевыг ч авч хэлэлцэх хэрэгтэй гэж би үзэж байна... гэтэл нэг хүн. 

	— Мөн дөө! Танай залуучуудын эвлэлд тийм журам байдаг юм уу? гэв. 

	— Журам гэвэл хаана ч адил гэж хэлэхдээ Керимбековын царай улайж, сэтгэл нь улам ч догдолжээ. Тэр бээр анхандаа түгдрэн, үгээ олж ядаж байснаа гэнэт хурц хортойгоор ярьж гарав. Түүний хэлсэн нь, 

	— Намын хуучин гишүүн хоньчин хамтралчин хүнийг доромжлох танд ямар эрх байна? Та намайг ардын дайсан гэж нэрлээд үз л дээ... Хамтралын мал аж ахуйн байдлыг бодоод тэгж хэлсэн юм гэж та тайлбарлаж байна тэгвэл хоньчин хүн танаас доргүй санаа зовж байдаг гэж танд бодогдохгүй байна уу? Та эднийд очихдоо эд ямаршуу сууж байна, ажил нь ямар янзтай байна? Төл яагаад үхээд байна? гэж урдаар сонирхсон уу? Тэгсэнгүй. таны илтгэх хуудаснаас үзвэл, та шууд л мундагдаж гарсан байна. Хамтралд төл хүлээн авах ажил их хүнд бэрх байдаг нь хэнд ч нууц биш юм. Бид малчдаар дандаа явдаг боловч тэднээс хоосон шаардахаас биш, үнэн хэрэг дээрээ тусалж байгаа юм хаа байна? Эвлэлийн гишүүн хоньчдын өмнө нүүр хийх газар олддоггүй шүү. Малын хашаа хороо ямаршуу байгаа. Тэжээлийн байдал ямар байгааг та нар очоод үз л дээ. Би бол хоньчин хүний хүүхэд. Хурга үхээд ирэхээр ямар байдгийг би мэднэ. Дээд сургуульд байхад нэг зүйл заалгаад орон нутагт ирэхээр цөм хуучнаар байх юм. Энэ бүхнийг харахад сэтгэл өвдөнө!.. гэхэд нь Сегизбаев тас дайрч, 

	— Нөхөр Керимбеков бидэнд өрөвдөх сэтгэл төрүүлэх гэж битгий оролдоорой. Сэтгэл бол хийсвэр ойлголт юм. Баримт, баримт хэрэгтэй, сэтгэл хэрэггүй гэсэнд, Керимбеков

	— Уучлаарай, гэвч энд эрүүгийн гэмт хэрэгтнийг шүүж байгаа биш, намын гишүүн нэг нөхрийнхөө хэргийг нөхөр ёсоор авч хэлэлцэж байна шүү дээ. Намын гишүүний хувь заяаг шийдэж байна. Нөхөр Бакасов яагаад ийм хэрэг хийв гэдгийг бодож үзье. Түүний хийсэн хэргийг буруушаах нь зүй боловч хамтралын шилдэг малчин Бакасов яагаад тийм амьдралд хүрэв? гэсэнд, Кашкатаев хажуугаас орж, 

	— Суугтун! Нөхөр Керимбеков та, хэлэлцэж буй гол асуудлаас биднийг хадууруулаад байна. Намын гишүүн Бакатов хүнд ноцтой гэмт хэрэг хийсэн нь хүн бүхэнд туйлын ил тодорхой юм гэж би бодож байна. Энэ таарах уу? Ийм явдал нь хаана гарч байсан юм бэ? Төлөөлөгчөө бид хэнд ч сэрээгээр хатгуулахгүй. Манай ажилтны нэр хүндийг хэнээр ч гутаалгахгүй. Нөхөр Керимбеков та хүний сэтгэл санаа гэж утгагүй маргаан гаргаснаас залуучуудын эвлэлийн ажил ямаршуу байгааг сайн бодож үзвэл дээр биз. Сэтгэл бол сэтгэл, ажил бол ажил. Бакасовын үйлдсэн хэргийн талаар бид бүхэн санаа зовох ёстой. Түүнд үнэндээ намд байр суурь алга, Нөхөр Саяков та хамтралын намын зохион байгуулагчийн хувьд энэ бүх болсон явдлыг үнэн гэж баталж байгаа биз? гэж Чорогоос асуув. Чоро хувхай цагаан царай гарган суудлаас аяархан босож. 

	— Үнэн гэж баталж байна. Гэхдээ бас тайлбарлан хэлэх юм бий юм сан... гэхэд нь, Кашкатаев. 

	— Тайлбарлаад байх юм юу байх вэ? гээд, — Нэгд Бакасовыг бид түүгээрээ намын байгууллагаар хэлэлцмээр байна гэхэд нь, 

	 Тэр албагүй. Районы намын хорооны товчооны тогтоолыг хожим намын гишүүдэд сонсговол болно. Өмнөө хэлэх юм байна уу? гэхэд. 

	— Би тайлбар өгөх гэсэн юм сан гэхэд нь. 

	— Юуг нь тайлбарлаад байх билээ, нөхөр Саяков? Бакасов намын эсрэг үг хэлсэн нь бидний нүүрэн дээр ил байна. Энд тайлбарлаад байх юм алга. Та өөрөө бас хариуцлага хүлээх болно гэдгээ мэдэж байгаа биз дээ. Намын гишүүдийн хүмүүжлийн ажлыг цалгардуулсан явдалд танд бас зохих шийтгэл оногдох болно. 

	Ер нь энэ асуудлыг товчоонд битгий тавьж үзээрэй гэж та юуны учир нөхөр Сегизбаеваас гуйж байсан бэ? Нууж дарагдуулах гэсэн юм уу? Муу байна. Суу! гэжээ. 

	Маргаан эхлэв. МТС-ын дарга, районы сонины эрхлэгч хоёр Керимбековыг дэмжив. Танабайг ч өмгөөлсөн яадаг юм гэсэн байдал тэдний ярианаас цухалзаж байв. Гэвч Танабай сэтгэл тавгүй, балмагдаад тэдний үгийг сонссонгүй “Миний зүтгэсэн бүх зүтгэл хаашаа явчхав аа? Тэнд, ууланд хонь мал ямар байдалтай байгааг ярих хүн энд нэг ч алга. Би бас их тэнэг хүн юм! Хамтралын тулд, хэдэн хонь хурганы тулд хамаг амьдралаа үрэв. Гэтэл одоо болоход түүнийг тоох хүн алга. Харин би аюултай хүн болж байна. За яадаг юм, үхсэн хойноо! Намайг яавал яаг, намайг шийтгэлээ гэж хамтралын ажил байдал дээр болдог юм бол би биеэ хайрлахгүй. Намайг хөөгөөд аль. Одоо надад ганцхан зам бий. Бүү хайрлагтун...” гэж бодож байв. 

	Хамтралын дарга Алданов үг хэлэв. Түүний царай байдлаас үзвэл нэг хүнийг муулаад байгаа мэт боловч чухам хэнийг хэлээд байгаа нь тодгүй байв. Гэтэл “төмөр тушаа... жороо халиун морь...” гэх мэт үг гарч ирэхээр нь Танабай сая учрыг мэджээ. Алданов ихэд эгдүүцэн, 

	— Та нар юу гэж бодно. Бид аргагүйдээд нэг морины хөлд тушаа хийсэн юм. Тэглээ гэж миний толгойг хага цохино гэж илэрхий занаж байсан хүн. Бакасовыг биднээс салгаж аль гэж нөхөр Кашкатаев, товчооны гишүүд нөхдөөс би хамтралын даргын хувьд эрж байна. Түүний байвал зохих газар бол үнэхээр шорон мөн. Тэр бол удирдах ажилтныг цөмийг үзэн яддаг хүн. Бакасов намайг хэрхэн занаж байсныг нүдээр үзсэн хүн энэ үүдэнд сууж бий. Түүнийг оруулж болох уу? нөхөр Кашкатаев гэв. Кашкатаев царайгаа үрчийлгэж, 

	— Хэрэггүй. Энэ ярьсан зүйл хангалттай болно. Суу гэв. 

	Санал хураах болов. 

	— Нөхөр Бакасовыг намын гишүүнээс хөөх нэг санал оруулж байна. Зүйтэй гэсэн хүн гараа өргө! гэсэнд Керимбеков босож, 

	— Нөхөр Кашкатаев хүлээгээрэй. Товчооны гишүүд нөхөд өө, бид ноцтой алдаа гаргаж байгаа биш үү? Бакасовыг хатуу донгодож, хувийн хэрэгт нь тэмдэглэх гэсэн бас нэг санал байна. Үүний хамт намын гишүүн Бакасовыг намын гишүүний нь хувьд хүний нь хувьд доромжилж, районы төлөөлөгч хүнд байж болшгүй арга барил хэрэглэсэн товчооны гишүүн Сегизбаевыг донгодох санал байна гэв. 

	— Тэр дэмий! гэж Сегизбаев эсэргүүцэв. Кашкатаев тэндээс

	— Нөхдөө томоотой байгаарай. Та нар гэр орондоо байгаа биш, районы намын хорооны товчоонд байгаа болохоор сахилгатай байхыг гуйя гэв. Одоо бүх хэрэг нэгдүгээр нарийн бичгийн даргаас шалтгаалах хэрэгтэй болж ирэв. Тэр бээр Сегизбаевын бодсоноор уг хэргийг эргүүлэв. Тэр хэлэхдээ, 

	— Бакасовыг эрүүгийн хариуцлагад татах хэрэгтэй гэж би үзэхгүй байна. Харин намд байж болохгүй хүн гэж нөхөр Сегизбаевын хэлсэн нь туйлын зөв юм. Одоо санал хураая. Бакасовыг хөөнө гэсэн саналтай хүн гар өргө гэв. 

	Товчооны гишүүн долоон хүн байлаа. Гурав нь хөөнө гэж гурав нь хөөхгүй гэж гар өргөв. Кашкатаев үлдсэнээ “хөөнө” гэсэн саналтай хүмүүсийг дэмжиж яаралгүй гар өргөв. Энэ бүхнийг Танабай харсан ч үгүй. Тэр бээр хувь зохиолоо ямраар шийдсэнийг хэдийд мэдэв гэвэл Кашкатаев нарийн бичгийн дарга хүүхэнд хандаж, 

	— Районы намын хорооны товчоо Танабай Бакасовыг намын гишүүнээс хөөхөөр тогтов гэж протоколд бичээрэй гэж хэлэхэд нь сая мэджээ. Танабай эрүүл, ухаангүй хоёрын дунд, “За өнгөрчээ!” гэж бодов. Керимбеков бас л бууж өгсөнгүй. 

	— Би Сегизбаевыг донгодохыг шаардаж байна гэв. 

	Энэ асуудалд санал хураах явдалгүй хойшлуулж болох байсан атал тавих нь зүйтэй гэж Кашкатаев бас шийджээ. Үүнд бас л далд санаа бий юм чинь!

	 Нөхөр Керимбековын саналыг зүйтэй гэж үзэж байгаа хүн гараа өргөнө үү гэв. 

	Бас л гурав гурван хүн өргөв. Бас л Кашкатаев дөрөвдөх хүн болж гар өргөснөөр Сегизбаев донгоос мултрав. “Харин Сегизбаев үүнийг нь ойлгож, тийнхүү тал өгч байгааг нь үнэлэх юм бол уу даа. Хэн мэдэх билээ.. Их л муу санаатай зальтай хүн дээ...”

	Улс гарахаар завдан сандал дуугараад явчхав. Танабай энд хэрэг шувтарчээ гэж бодоод аяархан босож, хэнийг ч цохлон харахгүй, үүд рүү явтал, 

	— Бакасов, та хаачих нь вэ? Намын батлахаа орхиод яваарай гэж Кашкатаев хэлэв. 

	— Орхиод ий гэж хэлэхдээ Танабай юу болж байгааг сая ухаарчээ. 

	— Тийм ээ, энэ ширээн дээр тавиарай. Та одоо намын гишүүн биш, түүнийг өвөртөлж явах эрх байхгүй гэжээ. 

	Танабай намын батлахаа гаргах гэж өврөө их л удаан уудлан байхад хүмүүс чив чимээгүй харцгааж байв. Тэр батлахыг Жайдарын оёж өгсөн арьсан уутанд хийж хүрэм, ноосон цамцны цаана ихэд далд зүүсэн байжээ. Тэр арьсан хэтэвчийг сураар оосорлон мөрөндөө зүүсэн байв. Ухаж ухаж намын батлах гаргаж ирээд халуун биеийн үнэр шингэсэн тэр батлахыг Кашкатаевын маажинтай хүйтэн ширээн дээр тавилаа. Тийнхүү тавихад нь хамаг бие нь хүйт оргив. Бас л хэний ч царай харалгүй, арьсан уутаа эвхэж өвөртлөөд гарахыг завдтал, ширээний араас Керимбековын чихнээ дулаахан эелдэг дуу гарч, 

	— Нөхөр Бакасов танд хэлэх юм алга гэж үү? Та энд юу ч хэлсэнгүй шүү дээ. Танд их бэрх хүнд байж болно. Таны, намд эргээд орох хаалга нээлттэй гэж бид найдаж байна. Эрт орой хэзээ боловч намд эргэж орж болох юм. Та юу гэж бодож байна, түүнийгээ хэлэхгүй юу? гэв. 

	Танабай түүний хувьд оногдсон сэтгэлийн гашууныг бас л хөнгөлөх гэж оролдсоор буй тэр үл таних залуу хүний өмнө их л эвгүйрхэн, сэтгэл өвдөн эргэж хараад

	— Би юугаа хэлэх бил ээ? Эднийг цөмийг нэгэн зэрэг донгодож болохгүй шүү дээ. Харин ганц юм хэлэхэд эд нар хэчнээн гар өргөвч, хэчнээн муу үг хэлэвч надад хийсэн гэм байхгүй юм шүү. Үүнийг та нарт тайлбарлан хэлж чадахгүйгээс хойш одоо яая гэхэв дээ гэж гунигтай өгүүлэв. 

	Тасалгаанд чив чимээгүй болов. 

	— Ухай, намд гомдож байгаа хэрэг үү? Нам чамайг гэмт хэргээс аварч, үнэн замд оруулж байхад чи сэтгэл цадахгүй, бас гомдоно оо! Намын гишүүний алдар чамд үнэхээр таарахгүй хүн байна даа. Чамайг эргэж ороход хаалга нээлттэй гэдэг ч дээ, юу л бол доо гэж Кашкатаев ууртай өгүүлэв. 

	Танабай районы намын хорооноос гарахдаа, харвал их л тайван юм шиг байлаа. Бүр хэтэрхий тайван юм шиг байлаа. Их л муухай байлаа. Гадаа нартай дулаан агаад үдэш ойртож байв. Хүмүүс зорчин явсаар байв. Клубийн үүдний талбайд хүүхэд шуугилдана. Тэр бүхнийг харахаас, өөрийгөө харахаас Танабайн дургүй хүрч байжээ. Бушуухан ууланд, гэртээ харихыг бодно. Бас муу юм болж магадгүй, шалавхан явах юм сан гэж яарч байжээ. 

	Уяан дээр түүний морины хажууд Гульсары зогсож байв. Том сайхан биетэй тэр морин бат дөрвөн хөл дээрээ чанга зогсож Танабайг хүрээд очиход гүн хар нүдээрээ итгэл төгс, тайван харж байв. Танабай сэрээгээр толгойг нь зодсоныг жороо халиун хэдийн мартжээ. Морь гэдэг ийм л амьтан даа. 

	— Гульсары минь надад битгий гомдоорой! Би их гайд, онц хүнд гайд орлоо доо гэж Танабай жороо халиунд аяархан шивгэнэн, хүзүүгээр тэврэн авч уйлах гэснээ замаар яваа улсаас зовж биеэ барьж өнгөрөв. 

	Танабай мориндоо мордож харихаар явлаа. 

	Александровкийн хөтлийн цаана Чоро гүйцэж очив. Жороо халиуны танил түвэргээн ард дуулдмагц Танабай уруулаа гомдолтой жимийж, арзасхийв. Эргэж харсангүй. Гомдсондоо дотор нь харлаж, нүд нь харанхуйлж байв. Чоро түүний хувьд урьдын Чоро биш болжээ. Өнөөдөр л Кашкатаевын урдаас чангахан шиг дуугарч болох байтал харин сахилгатай сурагч шиг томоотой суусаар өнгөрөв. Тэгээд яах юм бэ? Хүмүүс түүнд итгэж байхад тэр үнэнийг хэлэхээс айжээ. Амиа бодоод үгээ ч сонгож хэлэх болжээ. Хэнээс сурав аа? Танабай бол хоцрогдсон, энгийн хар ажлын хүн байг. Тэр бол бичиг үсэгтэй, бүхнийг мэддэг насаараа хүн удирдаж ирсэн хүн. Манай бүх ажил Сегизбаев Кашкатаевынхны ярьдагтай адилгүй гэдгийг Чоро даанч мэдэлтэй билээ! Тэдний хэлэх нь дуулж суухад сайхан ч гэсэн цаанаа шал худал хуурмаг үг шүү дээ. Тэд юуны тул хэнийг хууран мэхэлнэ вэ? 

	Чоро гүйцэж ирсэн агсан халиуны амыг арайхийн татаж зэрэгцэн ирэхэд ч Танабай буруу харсаар байлаа. Чоро их амьсгаадан, 

	— Танабай, би чамтай цуг явах гэж бодож байлаа. Тэгээд нэг харсан чинь чи алга гэв. Танабай түүнийг бас л харалгүй. 

	— Чамд юу хэрэгтэй юм? Явдаг замаараа яв! гэв. 

	— Танабай, ярилцъя, наашаа хар. Нөхрийн ёсоор намын гишүүний ёсоор ярилцъя гэхэд нь, 

	— Нэгд би чиний нөхөр биш, хоёрт би одоо намын гишүүн биш. Ер нь чи ч гэсэн хэдийний намын гишүүнээ больжээ. Чи тэдний өмнө дүй багцаагаар явах болжээ... гэв. 

	— Чи үнэхээр хэлж байна уу? гэж Чоро аяархан асуув. 

	— Үнэхээр байлгүй яах вэ. Би хэлэх хэлэхгүй үг гэдгийг мэдэхгүй. Хаана юу гэж ярих ёстойг мэдэхгүй хүн. За баяртай! Чи чигээрээ яв. Би ийшээ саллаа гээд морины амыг эргүүлж замаас гарахдаа ч нөхрийн нүүрийг нэг ч харсангүй. Тэндээс шууд уулыг чиглэн хээр талаар давхин одлоо. 

	Энэхэн үес Чорогийн царай хэрхэн хачин зэвхий цайж, түүнийг явуулахгүй гэж хэрхэн гар сунгаснаа, хэрхэн элгээ тэврэн цээжээ урж, амаа ангалзуулсаар жороо халиуны дэлэн дээр унаад өгснийг Танабай харсангүй өнгөрчээ. 

	Тэгэхэд Чорогийн зүрхээр тэсгэлгүй хатгуулж, 

	— Зүрх зүрх Ёо-ёо-ёо! Гульсары минь шалавхан харих юм сан! гэж муухай сөөнгө дуугаар ёолон амьсгаа нь дээр болж иржээ. 

	Жороо халиун эзгүй хөдөө талаар айлыг чиглэн давхижээ. Хүний орилох аймшигтай муухай дуун морийг айлгажээ. Гульсары чихээ хулмайлган, хамар тачигнуулан хурдалж байв. Дээр нь унасан хүн гараараа, шүдээрээ дэлээс нь зуурч дагжин чичрэн шаналан явжээ. Морин хурдлахад сул унжсан жолоо савлан савлан авай.

	 

	 

	
20

	Тэр үдэш орой болсон хойно, Танабайг хариагүй замд явж байх үес нэг морьтой хүн хот айлын дундуур нохой шуугиулан давхиж, 

	— Ай, хүн байна уу? Гараад ир. Одоохон конторт намын хуралд очоорой гэж айл айлын үүдэнд хашхиран явжээ. 

	— Ийм яаралтай юу болоо вэ? гэхэд, 

	— Мэдэхгүй ээ, Чоро л цуглуулаад ир гэсэн. Харин түргэн цуглаарай гэсэн шүү гэж тэр хүн хариулж байв. 

	Чоро энэ үед конторт сууж байв. Ширээн дээр элгээрээ тэгнээд хөвчин биеэр эвхрэн, цамцны цаанаа гараа оруулж цээжээ базлан амьсгаадан хэвтжээ. Өвчиндөө мөөрөх мэт ёолон уруулаа тас зуужээ. Шаргалтан цайсан царайд нь хүйтэн хөлс бурзайгаад, нүдний нь аяга харлан хөнхийжээ. Сая ирснээ үе үе мартавч заримдаа жороо халиуны нуруун дээр тэгнэн харанхуй хээр талд яваа юм шиг санагдах ажгуу. Танабайг дуудах гэтэл цаадах нь улайссан цог шиг халуун үг хаяж эргэж харалгүй яваад өгч байгаа юм шиг санагдана. Танабайн хэлсэн үг зүрхийг, сэтгэлийг цоргино... 

	Намын зохион байгуулагч адууны жүчээний тэнд өвсөн дээр жаахан хэвтэж байтал хүмүүс ийш нь авчирчээ. Хөтөч нар түүнийг гэрт нь аваачих гэсэн боловч Чоро харьсангүй. Намын гишүүдийг цуглуул гэж хүн явуулаад одоо тэднийг хүлээн минут тоолон хэвтэж байгаа нь энэ ажгуу. 

	Манаач авгай дэн барьж, Чорог ганцаарыг нь орхиж, үүдний өрөөнд гал зуухаар оролдон байхдаа үе үе хаалганы завсраар шагайж толгой сэгсэрч байв. 

	Чоро улс цуглахыг хүлээж байхад цаг гэдэг дусал дуслаар өнгөрч байлаа. Түүний амьд явахад зориулагдсан секунд бүр хөөрхийлөлтэй хүнд бэрхээр барагдан барагдан байх бөгөөд түүний үнэ цэнийг олон жил амьдарсны хойно сая мэджээ. Чоро өнгөрүүлсэн өдөр, жилээ эргэн харж хянасангүй явжээ. Түүний ажил төрөл гээд мэгдэн явахад тэдгээр өдөр, жил хэдийн өнгөрсөн байжээ. Энэ завсар санасан бодсон болгон нь сэтгэлчлэн бүтсэн нь тэр бүрий үгүй. Хичээсэн зүтгэсэн нь бий боловч бас булан тохойг тойрох, ая байдлыг тааруулах гэж ухарч байсан удаа бий. Гэхдээ тийнхүү холуур тойрсон нь бас ч үгүй. Халз мөргөлдөхөөс тойроод явсан хүчин нь өнөөдөр түүнийг туурганаа шахаж, хаашаа ч гарах зам мөргүй болгов. Алдаа эндэгдлээ арай эртхэн ухаж, амьдралын улаан нүүр лүү арай эртхэн харах нь яав даа!.. 

	Цаг мөч гаслантайгаар өнгөрсөөр байв. Хүмүүс яасан удаан цугланам! Тэднийг юутай удаан хүлээнэм!

	Цугийг нь хэлж амжих юм сан! Амжих юм сан! гэж Чоро бодов. Энэ үгээ амандаа үглэхдээ амь нь тэмцэж, цөхрөн өгүүлэхэд хоолойноос нь дуу гарахгүй байв. Сүүлчийн тулалдаанд бэлдэх мэт хамаг биеэ чангалах ажгуу. Хэрэг явдал ямар болсныг цугийг нь ярина даа. Товчооны хурал хэрхэн болсон Танабайг намаас хэрхэн хөөснийг ярина даа. Районы намын хорооны тэр шийдвэрийг би зөвшөөрөхгүй гэдгийг улс мэдэг. Танабайг намаас хөөхийг би татгалзаж байсан гэдгийг улс мэдэг. Алдановын тухай юу бодож явдгаа цугийг нь хэлнэ дээ. Намайг өнгөрсөн хойно тэр олж дуулаг. Намын гишүүд өөрснөө шийдэг. Би өөрөө ямар хүн болохоо цугийг нь ярина. Манай хамтралын тухай, хүмүүсийн тухай ярина гагцхүү амжих л юм сан. Хурлаа шалавхан хийх юм сан...”

	Хамгийн түрүүн эхнэр нь эм барьсаар гүйж ирэв. Айсандаа уйлж, 

	— Чамд өөрийн ухаан байна уу? Чи ер энэ хурал хийж цадаагүй юу? Гэртээ харья. Чи наад царайгаа хараач! Ай бурхан минь, чи биеэ боддог ч болоосой гэхэд нь Чоро сонсох ч дургүй байв. Эхнэрийн хэлснийг огтхон ч тоолгүй харин эм уухад нь эрүү нь хавчганан, шилэн аяга шүдэнд нь даржигнаад энгэр лүүгээ ус асгажээ. 

	— Миний бие гайгүй зүгээр байна. Чи хүлээж байгаад намайг аваад хариарай, гайгүй, айлтгүй гэж хэлэхдээ нэг жигд амьсгаалах гэж их л хичээж байв. 

	Гадаа хүний хөлийн чимээ гарав. Чоро сүүлчийн удаа үүргээ гүйцэтгэх гэж хичээн, хамаг тэнхээгээ хөвчлөн хурааж бие өвдөхийг тэсвэрлэн, дээшээ болж суув. Орж ирсэн улс,

	— Чоро, юу болов? Бие чинь яаж байна? гэлцэв.

	— Зүгээр, одоо ярина. Хүмүүс цуглаад ирэг гэж Чоро хэлэв.

	— Цаг мөч гаслантайгаар өнгөрсөөр байв.

	Намын гишүүд цугласан хойно Чоро Саяков босож, малгайгаа аваад намын гишүүдийн хурал нээснийг мэдэгдэв...

	 

	 

	21

	Танабай шөнө харив. Жайдар дэн барьсаар тосон гарч ирэв. Нүдээ хөхөртөл хүлээжээ. Эр нөхөр нь ямар гайд унасныг хараад л гадарлав. Танабай таг дуугүй морины эмээл хазаарыг авахад Жайдар гэгээ барин зогссоор байв. Танабай эхнэртээ юу ч дуугарсангүй. «Районы төвд архидаад ирсэн бол сэтгэл нь хөнгөн байх сан байгаа даа!” гэж эхнэр нь бодно. Танабай таг дуугүй л байв. Ингэж дуугүй байх нь улам ч аймаар байлаа. Жайдар эр нөхрийн сэтгэлийг илбэн засах гэж жаал зугаа юм хийсэн байжээ. Жаал сүрэл, арвайн гурил авчирч тэнгэр ч аятай дулаан хөрөвжсөн хургаа бэлчээж, тэд ганц хоёр ногоо зулгааж ер аятайхан байжээ.

	— Бектайн хонийг аваад явсан. Шинэ хоньчин ирж гэнэ ээ гэж авгай хэлэв.

	— Үхсэний чинь Бектай, хонь, хоньчин...

	— Ядрав уу?

	— Юу ядрав уу гэж? Цаана чинь намаас хөөгдөөд ирлээ!

	— Аяар, туслах төлчид дуулна.

	— Юу аяар гэж? Надад нуух юм юу байгаа юм? Золбин нохой шиг хөөж орхилоо. Миний хохь. Чиний ч хохь доо. Харин ч гайгүй. Чи юу гэж зогсоод юу гэж хараад байгаа юм?

	— Орж амар даа.

	— Би мэдэж байна гээд Танабай хороо руу яваад өглөө. Хонио үзээд задгай хашаа руу очиж харанхуйн дунд бэтэр бэтэр явж байгаад дахиад хороонд орж явчхав. Орох байх газраа олж ядна. Идэх ч дургүй, ярих ч дургүй нь хүрнэ. Хорооны буланд овоолоотой сүрэл дээр очиж хөдлөлгүй хэвтэв. Амьд явах, элдвийг бодож, санаа зовох тэргүүтэн цөм утга учиргүй болжээ. Амьд явахыг ч хүсэхгүй, юм бодохыг ч хүсэхгүй, орчин тойрон юу болж байдгийг үзэх харахыг ч хүсэхгүй болжээ.

	Би бодохыг мартаж, болбол унтчих санаатай эргэн хөрвөвч ямар тусыг олох билээ. Бектайг яваад өгөхөд цагаан цасан дээр хэрхэн хар мөр үлдсэн, түүнд үг хэлэх гэтэл хэрхэн үг гарч ирэхгүй байсан нь бодогдоно. Сегизбаев хэрхэн жороо халиуныг унаж ирээд шоронд хийнэ барина гэж хэрхэн далайлгасан, районы намын хорооны товчоонд Танабайг хорлогч, ардын дайсан гэж хэрхэн сүртэй нэрлэж байсан тэр бүх явдал дэс дараалан бодогдоно. Миний амьд явах мөч үүгээр төгсгөл болжээ гэж бодогдоно. Одоо бас сэрээ барьж энэ шөнийн харанхуйд дэлхий ертөнцөд багтамгүй хашхиран орилж ямар нэг ганга гуунд хүзүүгээ хуга унаж үхмээр санагдана.

	Ингэж амьд явснаас үхсэн дээр гэж тэр бодно. Тийм дээ, үхсэн нь шулуун!..

	Нэг сэрвэл толгой өвджээ. Чухам хаана хэвтэж байгаагаа нэг хэсэг мэдсэнгүй. Хажууд нь хонь яраглаж, хурга майлав. Хороон дотор хэвтэж байгаагаа мэдэв. Гадаа үүр хаяалж байгаа бололтой. Юунд сэрэв? Юунд сэрэв? Тэр чигээрээ бүрмөсөн унтчихсан бол дээр байсан юм сан! Одоо үхэхээс өөр юмгүй, аминдаа гар хүрэхээс өөр юмгүй...

	...Горхины уснаас алгаараа утган уув. Мөхөөлдсөн цэв хүйтэн ус хоолой руу нь цоргин орно. Гарын салаагаар ус шожигнон гоожно. Дахин утгаж уув. Нэг сайн амьсгаа аваад биедээ гар хүрнэ гэдэг юутай бузар вэ, өөрийгөө харгислах гэдэг юутай тэнэг хэрэг вэ гэж сая ухаарчээ. Хүнд ганцхан удаа заяадаг амиа хорлож яахин болох бил ээ? Сегизбаевын бах ханана гэж үү? Үгүй, Танабай амьд байж, шороо хөдөлгөж явах болно!

	Танабай буцаж ирээд буу сумаа сэмхэн нууж, тэр өдөр ихэд хичээл тавин ажил хийв. Эхнэр хүүхдэдээ, төлчин хүүхнүүдэд их л эелдэг байхыг бодовч эмэгтэйчүүд юу гэж бодох бол гэж санаад биеэ барьжээ. Гэтэл тэднүүд ер онцын юм юу ч болоогүй юм шиг хэв нэг ажлаа хийцгээж байв. Тэд юу ч ярьсангүй таг чиг ажлаа хийж байхаар нь Танабай ихэд баярлажээ. Танабай өглөө хонь хариулж, үдэш хонь хурааж ирэхэд туслалцав.

	Үдэш тийшээ тэнгэр аягүйтэв. Цас юм уу бороо аль нэг нь орох төлөвтэй боллоо. Эргэн тойрон уулсын дээгүүр харанхуй хар үүлс хүжлэн хуралдав. Нялх төлийг хүйтнээс хэрхэн аврах вэ гэдэг бодолд бас л оруулав. Дахин балрахгүйн тул бас л хашаа хороог цэвэрлэн, сүрэл дэвсэх хэрэгтэй болов. Танабайн царай барайвч болсон явдлыг мартаж сэтгэлээр унахгүй юм сан гэж хичээнэ.

	Харанхуй болсон хойно нэг морьтой хүн ирэв. Жайдар тосон гарч тэд гадаа шивэр авир ярилцана. Танабай саравчит хороонд юм хийж байлаа.

	— Танабай гараад ирээч, чамтай хүн уулзах гэж ирээд байна гэж эхнэр нь дуудахад, дотор нь эвгүй болов.

	Танабай гарч ирэв. Саахалтын жалгаас хүн иржээ. Танабай мэндлээд,

	— Чи Айтбай юу? Буугаач! Хаанаас ирэв? гэхэд нь

	— Хамтралын төв ороод ирлээ. Чоро их муу байна. Чамайг ир гэж төвийнхөн хэлүүлж байна гэв.

	«Бас л Чоро!” гэж бодохоос Танабайн дотор унтарч байсан хорсол бадрав. Түүнийг харахыг ч хүсэхгүй байжээ.

	— Би ямар эмч юм уу? Дандаа л өвдөж байдаг шүү дээ. Энд ажил гэдэг хоолойгоор татаад байна. Тэнгэр муухай болж байна гэж Танабайг хэлэхэд,

	— Очно уу, байна уу, Танак өөрөө мэднэ биз дээ. Хэлээрэй гэснийг нь би хэллээ. Баяртай, явалгүй болохгүй, шөнө боллоо гээд Айтбай явахаар завдсанаа, — Танак, чи сайн бодоорой. Их муу байна билээ. Хүүг нь сургуулиас дуудаж, өртөөн дээр тосохоор улс явсан шүү гэхэд нь,

	— Хэл хүргэсэнд чинь баярлалаа. Гэвч би очихгүй гэв. 

	Жайдар хажуугаас нь

	— Энэ очно очно, та битгий санаа зов гэж нөгөө хүнд хэлэхэд Танабай дуугарсангүй. Харин Айтбайг явсан хойно,

	— Чи миний орноос ярьдгаа болиорой. Би мэдэж байна. Явахгүй л гэснээс хойш гүйцээ гэхэд нь,

	— Танабай чи хэлсэн үгээ сайн бодоорой гэв.

	— Бодох юм алга. Бодсоор байгаад намаас хөөгдлөө. Хэрэв би өвдвөл хэн ч битгий ирэг. Би ганцаараа байж үхнэ гэж элгээ дэлсэж заагаад малын хороо руу яваад өгчээ.

	Гэвч сэтгэл нь тавгүй байв. Нэг хонь хургалсныг хургыг авч хорооны буланд аваачиж янзлаад дэргэд нь майлаад салахгүй нэг хонийг ууртайяа өшиглөн хөөгөөд тэгж зовж байхаар эртхэн үхсэн бол дээр байсан юм даа. Насаараа өвдөж ёолж, зүрхээ дарж явж бас эмээлээс салахгүй шүү! Намайг л даргалах санаатай. Нэгэнт ийм болсноос хойш чамайг харахаас дургүй хүрч байна. Гомдвол гомд би ч бас гомдсон доо. Өөр бусдад хамаагүй хэрэг... гэж амандаа үглэв.

	Шөнө болов. Цас бага багаар орж цасан ширхэг газар унах нь бараг дуулдахаар тийм чимээ имээгүй байлаа.

	Танабай эхнэртэйгээ үг хэлэлцэхээс зугтааж, гэртээ орсонгүй. Эхнэр нь ашгүй гарч ирэхгүй л байв. «Чи гэртээ сууж л бай. Намайг албадаад албадаад чи явуулж чадахгүй. Одоо надад падгүй. Чоро бид хоёр одоо нөхөр биш. Тэр замаараа би замаараа. Найз байсан бол одоо тийм биш. Хэрэв найз байсан юм бол урьд нь тэр юу хийж байсан юм? Үгүй, одоо надад пад ч үгүй...” гэж Танабай бодож байв.

	Гэтэл Жайдар хүрээд ирлээ. Танабайн юманд явахдаа өмсдөг цув, шинэ савхин гутал, бүс бээлий малгайг нь аваад иржээ.

	— Май өмс гэхэд нь

	— Дэмийн биз дээ. Би хаашаа ч явахгүй гэв.

	— Цаг бараад яана. Хэрэв муу юм дуулдвал насаараа амаа бариад ч барахгүй юм болно шүү гэхэд нь 

	— Амаа барих юм болохгүй. Муу юм ч дуулдахгүй биз. Одоо хэвтэж байгаа биш, дандаа хэвтэж байдаг юм чинь,

	— Танабай, би чамайг урьд нь ер гуйдаггүй шүү. Одоо л гуйж байна. Гомдоод яах вэ, гаслаад яах вэ, яваад ир. Хүн шиг бай л даа гэсэнд, Танабай тас зөрж толгой сэгсрэн, 

	— Үгүй, явахгүй. Одоо над яасан ч ялгаагүй. Чи ёс төр бодож байна Хүмүүс юу гэх юм? Надад одоо юу ч мэдээд хэрэг байхгүй гэжээ.

	— Танабай минь, сайн бод доо. Би галаа үзээд ирье. Ширдэг дээр цог унаж магадгүй гэв.

	Эхнэр нь хувцсыг нь орхиж явсан боловч Танабай өмссөнгүй. Хорооны мухарт огт хөдлөхгүй сууж байхдаа, Чород хэлсэн үгээ мартаж чадахгүй байв. Одоо очоод юу гэх юм? «За сайн уу? Чамайг эргэж ирлээ. Бие чинь ямар байна? Юу хэрэгтэй байна?” гэх юм уу? Больё доо би тэгж чадахгүй гэж бодно.

	Жайдар бас л буцаад ирлээ.

	— Чи хувцаслаагүй л байна уу? гэхэд

	— Чи яасан залхуутай хүн бэ? Би явахгүй гэсэн шүү гэсэнд,

	— Бос гэж Жайдар учиргүй уурлан муухай орилов. Танабай гайхахдаа тушаал авсан цэрэг адил хөнгөнөөр босов. Жайдар дөхөж ирээд дэнлүүний бүрэг гэгээнд айхтар муухай харж

	— Чи эр хүн биш, хүн биш шүлсээ гоожуулсан эм юм бол чиний оронд би яваад ирье. Чи эндээ үлдээд нулимсаа бараад сууж бай! Одоо явах минь. Морь шалавхан эмээллээд орхи гэж зандрав.

	Танабай буруугаа мэдээд морь эмээллэхээр явав. Гадаа цас орж байв. Харанхуй шөнө усны гүнзгий эргүүлэг мэт чив чимээгүй эргэлдэж байх шиг санагдана. Уулын орой огт харагдахгүй байв. «Бас нэг шийтгэл ирэх нь! Ийм шөнө ганц эмэгтэй хаашаа гэж явах юм бэ? Ятгаад ч нэмэргүй дээ. Яасан ч нэмэргүй. Ална гэсэн ч явна гэж зүтгэх хүн байгаа юм. Төөрвөл яана? За өөрөө л мэдэг...” гэж Танабай харанхуйд морио таамаг дүйгээр эмээллэж байхдаа бодож байв.

	Морио эмээллэтэл өөрөө өөрөөсөө ичих мэт болж, “Би ч адгуус шиг юм даа. Хорсон гомдсоор байгаад мангуу болжээ. Би яасан золгүй муу хүн бэ гэж өөрийгөө үзүүлээд бас эхнэрээ зовоожээ. Эхнэр энд ямар хамаатай юм бэ? Яалаа гэж би түүнийг тамлах юм бэ? Би ч сайныг лав үзэхгүй болжээ. Би хэнд ч хэрэггүй хүн болжээ. Араатан болжээ”.

	Танабай санаа ингэж гуйвавч нэгэнт хэлснээ буцах бас бэрх байжээ. Уруу царайлан буцаад явж байтал,

	— Морь эмээллэв үү? гэхэд нь

	— Эмээллэлээ гэв.

	— Тэгээд чи өөрөө явах гэж байна уу? гэж Жайдар түүнд цув өгөв. Танабай үг дуугараагүй боловч эхнэр нь түрүүлж өгсөнд баярлан хувцаслав. Тэгэвч бас л дургүйцэж,

	— Маргааш өглөө явж болохгүй юм уу? гэхэд нь

	— Одоо яв, хожигдож мэднэ гэжээ.

	Уулсын дунд шөнө чимээгүй эргэлдэнэ. Хаврын сүүлчийн цас малгайлан орно. Танабай ад болсон найзынхаа дуудлагаар харанхуй хар уулсын дунд тийнхүү ганцаар явж байхад цасан түүний толгой түрүү, сахал гаргүй лавсан дарж байлаа. Лавсан дарах цасыг биеэс сэгсрэн унагасангүй цасанд дарагдан элдвийг бодож явахад нь таатай байжээ. Чорогийн тухай, ер нь Чоро түүнд анх ном зааж, хамт эв хамт залуучуудын гишүүнд, дараа нь намд элссэн тэр цагаас аваад өдий олон жил хамт явсан тухайгаа цугийг нь дэс дэсээр нь бодож явав. Бас сувгийн барилга дээр хамт ажил хийж, тэгэхэд Чоро хамгийн түрүүн түүний зурагтай мэдээ гарсан сонин авчран үзүүлж, хамгийн түрүүн гар барьж талархал хүргэж байсныг хүртэл санав.

	Нэг мэдэхэд Танабайн дотор уужирч, харин ч “Одоо бие нь үнэхээр ямар байгаа бол? Их муу байна гэдэг үнэн юм бол уу? Гайгүй бол яалаа гэж хүүгээ дуудуулах вэ? Эсгүүл юм хэлэх гэсэн юм бол уу? Хагацал үйлдэх гэсэн юм бол уу?” гэж санаа сэтгэл нь зовж эхэлжээ.

	Гэгээ оров. Цасан ширхэг эргэлдэн унасаар байв. Танабай мориндоо ташуур өгч хатируулав. Нэг ухаа даваад тонгойвол цаад дор нь тосгон бий. Тэнд Чоро яаж байгаа бол? Шалавхан хүрэх юм сан гэж яарна.

	Өглөөний нам гүмийн дунд тосгоны тэнд гэнэт хүний дуун бүдэг сул дуулдав. Нэг хүн хашхирах чимээ гараад дороо замхрав. Танабай морины амыг татаж чих тавин чагнав. Үгүй, чимээ алга. Хий юм сонсогдсон юм байлгүй.

	Нэгэн дөрөлж дээр гарч ирвэл тэртээ дор дун цагаан цасаар хучигдсан ногооны газар, нүцгэн цэцэрлэгийн дунд тосгоны гудамж илхэн харагдах бөгөөд өглөө эрт тул хүн амьтан үзэгдэхгүй ажгуу. Гэтэл нэг хашааны гадаа олон хүн бараагнаад модноос эмээлтэй морьд уяатай харагдана. Тэр бол Чорогийн хашаа байлаа. Тэнд яагаад тийм олон хүн цуглав? Юу болов? Нээрэн...

	Танабай дөрөөн дээрээ босож, өглөөний хүйтэн тунгааг агаар шуналтайяа цээж дүүрэн амьсгалж уруугаа морины хар хурдаар давхив. “Арай үгүй биз! Яаж тэгж болох бил ээ? Арай үгүй биз дээ!” гэж бодон Танабайн дотор аягүй болж хэрэв тэнд муу юм болсон бол буруутай хүн нь өөрөө юм шиг санагджээ. Цорын ганц найз Чоро нь үүрд хагацан салахын өмнө хамгийн сүүлчИйн удаа ирж уулз гэж хэлүүлжээ. Гэтэл нэг нь адарч зөрөөд өөрийн гомдлыг сатааруулж суудаг нэгэнт тэгснээс хойш тэр одоо хэн болох вэ? Эхнэр нь түүний улаан нүүр лүү нь нулимах нь яав? Үхэж байгаа хүний эцсийн гуйлтаас өмнөө хүндтэй юм хорвоод юу байх вэ?

	Саявтар Чоро жороо халиуныг унаж араас нь гүйцэн ирж байсан тал дахь зам Танабайн нүдний өмнө дурайна. Тэгэхэд түүнд юу гэж хариу хэлсэн бил ээ? Үүнийг уучлан үзэж болох уу?

	Танабай гэм буруу хийж, ичгүүрт дарагдан, тосгоны гудамжаар галзуу солиотой юм шиг явж байтал Чорогийн хашааны цаана баахан морьтой улс явахыг гэнэт олж харав. Тэд дув дуугүй бөөгнөн явснаа гэнэт эмээл дээрээ найгалзан нэгэн жигд хоолойгоор,

	— Ойбай, боорумой, ойбайай, Боорум3 гэж чанга чанга уншив.

	“Хасгууд иржээ” гэж Танабай тааварлаад үүнийг үзвэл найдлагагүй болжээ гэж мэдэв. Голын цаанаас ирсэн саахалтын хасгууд Чорог хошуу нутаг даяар нэртэй ойр дотнын хүн, ах дүү, айл хөршийн сайн хүн гэж нүдний нулимс мэлмэрүүлэн ирж байгаа юм байна. “Ах дүүс та нартаа баярлалаа. Эцэг дээдийн үеэс зовлон жаргалаа хувааж, хурим найр, морь уралдаанд хамт явдаг улс даа. Бидний хамт уйлцгаа, уйлцгаа!” гэж Танабай дотроо сайшаан явав.

	Тэгснээ өөрөө гэнэт арга барсан хүний цөхөрсөн дуугаар,

	— Чоро-о-о! Чоро-о-о! Чоро-о-о! гэж муухай орилов. 

	Эмээл дээрээ тогтон ядан хоёр тийш өөрийн эрхгүй савлан явахдаа энэ ертөнцөөс халин одож буй найз нөхрөө санан мэгшин уйлав.

	Хашаанд орвол Гульсары морин гашуудлын чимэглэлтэй зогсож байжээ. Нуруун дээр унасан цас хайлж байв. Жороо халиун унах эзэнгүй хоцорчээ. Дан ганцхан эмээлтэй зогсож байв.

	Танабай унасан морины хүзүүн дээр нэг унаж, нэг өндийж, нүд нь харанхуйлан уйлан унжин байгаа хүмүүсийн царайг ялгаруулан харахгүй байв. Нэг хүн,

	— Танабайг эмээл дээрээс нь салгаад аваач, Чорогийн хүүд аваачаад өгөөч гэж хэлэх дуун бүдэг сонсогдов.

	Хэдэн хүн нэгэн зэрэг гар сарвайж, мориноос дэмжин буулгаад хурсан олны дундуур сугадан явлаа.

	— Намайгаа уучлаарай Чоро минь, уучлаарай гэж Танабай хашхиран уйлна.

	Чорогийн хүү Самансур цаашаа харан зогсож байв. Тэр нулимстай нүдээр Танабайг эргэн харж тэврэн уйлав.

	— Чиний эцэг байхгүй боллоо. Миний сайн нөхөр байхгүй боллоо. Чоро уучлаарай намайгаа, уучлаарай гэж Танабай нулимсандаа хахан цацан мэгшин уйлав.

	Хүмүүс тэр хоёрыг салгаж авав. Түүний хажууд эмэгтэйчүүдийн дотор Бюбюжан нь зогсож байв. Тэр хүүхэн Танабайг сэм харж бас л нулимс асгаруулсан харагдана. Танабай улам чанга уйлав.

	Бюбюжан ирж нулимсыг нь арчин сэтгэлийг нь тайтгаруулдаг ч болоосой гэж тэр хүснэ. Гэвч хүүхэн очсонгүй. Дуугүй уйлан зогсож байв.

	Ондоо улс түүнийг аргадан

	— Танабай минь, боль доо. Нулимс гаргаад ямар хэрэг байна? Тайвшир гэцгээв.

	Танабайн сэтгэл зүрх улам базлан өвдөнө.

	Үдээс хойш Чорог оршуулав. Тэнгэрийг бүрхэж тогтсон жигдхэн цагаан үүлний цаанаас дугуй улаан наран нэвтэлж ядан шагайна. Зөөлөн нойтон цасан ширхэг бас л эргэлдэн буусаар байв. Цагаан талын дундуур гашуудлын цуваа хөврөх нь гол мөрний намуун урсгалтай адилхан харагдана. Энэ мөрөн гэнэт бий болж анх удаа өөрийн ховилоор урсах мэт ажгуу. Тэвшийг буулгасан машин дээр талийгаач Чорог эмгэнэлийн цагаан эсгийгээр ороон тавьжээ. Хажууд нь эхнэр хүүхэд, төрөл садныхан зээглэн суужээ. Бусад нь цөм морьтой дагаж явав. Машины хойноос хүү Самансур, Танабай хоёр явган дагажээ. Танабай талийгаач нөхрийнхөө эмээлтэй жороо халиун Гульсарыг хөтлөн явав.

	Тосгоны захаас гарахад хээр талын дээгүүр зөөлөн сэвсгэр цас жигдхэн хучсан байв. Гашуудлын цуваа өнгөрөн одоход тэр талд морины туурайгаар онгилогдон гүн бараан зам мөр гарна. Энэ нь Чорогийн сүүлчийн мөрийг тэмдэглэх мэт ажгуу. Тэр мөр нэгэн толгой дээр буй оршуулах газар хүртэл зам татуулав. Тэнд Чорог үүрд нойрсуулав...

	Танабай жороо халиуныг хөтлөн явахдаа “За, Гульсары морин минь чи бид хоёр Чорогоо алдлаа. Тэр одоо эргэж ирэхгүй болов. Тэр үед чи намайг дуудаж зогсоох нь яав даа. Бурхан чамд хэл заяасан болоосой. Би хэдийгээр ухаантай хүн боловч морь чамаас дор болжээ. Нөхрөө улаан зам дээр хаяж эргэж харалгүй яваад өгөхдөө би даанч ингэнэ гэж бодсонгүй. Чорог би л алчихлаа даа. Үгээрээ алчихлаа даа...” гэж бодож явав.

	Танабай оршуулах газар хүртэл ийнхүү уучлал эрсээр явав. Тэнд Самансурын хамт түүний авсыг дамнан Чорогийн хүүрийг газрын гүнд үүрд тавихдаа,

	— Чоро, намайгаа уучлаарай. Баяртай! Чоро чи дуулж байна уу. Намайг уучлаарай гэв.

	Хүмүүс атга атга шороо авч булш руу цацав. Сүүлд нь тал талаас нь хүрзээр шороо хийж булав. Тэр толгойн дээр бас нэг жижиг толгой бий болов.

	Чоро уучлаарай!..

	Гашуудал тайлсны дараа Самансур Танабайг дуудаж

	— Танак ах аа, тантай ярих чухал хэрэг байна гэжээ.

	Тэр хоёр хашаанаас гарав. Хашаанд хүмүүс бужигнан халуун тогоо, задгай галаас утаа баагина. Арын цэцэрлэгээр дамжин шуудууны ирмэг даган явсаар ногооны хашаанд очиж тэнд унасан модон дээр хоёул дув дуугүй сандайлан суув. Тус тусдаа их л бодлого болж, Танабай, “Амьдрал гэдэг энэ байж ээ. Самансурыг жаахан жаал байхыг би мэдэх билээ. Одоо том хүн болжээ. Гашууныг үзсээр ийм хурдан өсжээ. Одоо Чорогийн орыг гишгэжээ. Одоо бид хоёр, эн чацуу эрх тэгш боллоо. Тэгэхэд ёстой юм. Хүү нь эцгийгээ залгадаг, хүү нь өрх гэр, үйл хэргийг нь залгамжлан хоцордог ёсон бий. Бурхны өршөөлөөр эцэг шигээ хүн болоосой доо. Биднээс илүү ухаантай, чадалтай болж өөрийгөө өрөөл бусдыгаа жаргуулж яваасай даа. Эцэг бидний санадаг сарвайдаг юм ганц энэ дээ. Биднээс илүү сайн хүн болоосой гэж эцэг болсон бид хүү төрүүлдэг юм. Юм болгоны учир үүнд байдаг юм даа” гэж бодож суув.

	— Самансур чи, өрхийн тэргүүлэгч боллоо. Чи Чорогийн орыг залгалаа. Одоо чиний хэлэх үгийг Чоро минь хэлж байгаа юм гэж бодож сонсоход бэлхэн байна гэж Танабайг өгүүлэхэд

	— Би эцгийн захиаг танд уламжлах ёстой боллоо гэж Самансур хэлэв. Тэр хүүгийн дуу аялгуунд эцгийн төрх бүрэн байхыг дуулаад Танабай хирдхийн цочих шиг болов. Эцэгтэйгээ онц адилхан болохыг анх олж мэджээ. Чоро залуудаа яг ийм хүн байсныг Танабайг мэдэх атал хүү нь яахан мэдэх билээ. Таних мэдэх хүн амьд байсан цагт хүн хэзээд мөнх гэж эл учраас ярьдаг юм биш үү?

	— Хүү минь, юу хэлэх гээ вэ?

	— Би эцгийгээ амьд дээр уулзсан шүү. Өчигдөр шөнө нас эцэслэхээс цагийн өмнө амжиж ирлээ. Эцэг минь амьсгаагаа хураан хураатал ухаан саруул байлаа. Танак ах таныг их хүлээсэн дээ. “Танак хаана байна? Ирээгүй юу?” гэж үргэлж асууж байсан даа. Замд яваа, тэр гараад ирлээ гэж бид санааг нь тайвшруулж байлаа. Танд нэг юм хэлэх гэсэн бололтой байлаа. Тэгээд амжаагүй дээ гэв.

	— Үнэн, Самансур, үнэн. Бид уулзах л ёстой байсан улс. Тун ч уулзах хэрэгтэй юм сан. Би өөрийгөө насан турш уучлахгүй боллоо. Миний л буруу, би л амжаагүй юм.

	— Тэгээд танд хэлээрэй гэж надад захиад үхсэн дээ. Хүү минь Танак ахдаа, намайг уучлал эрж байна гэж хэлээрэй. Сэтгэл нь ариун яваг. Тэгээд миний намын батлахыг Танак районы намын хороонд аваачиж өгнө биз. Миний батлахыг Танабай өөрийн гараар аваачиж тушааг, чи битгий мартаарай гэсэн шүү. Тэгээд үхэхдээ ямар нэг хүнийг хүлээх мэт харсаар үхсэн дээ. Тэгээд үглэн уйлахад нь үг нь сайн дуулдаагүй дээ гэв.

	Танабай хариу дуугарсангүй, сахлаа имрэн уйлагнаж байв. Чоро салан одов. Чоро салан одохдоо, Танабайн бие цогцсыг хагасыг, түүний амьдралын хэсгийг авч оджээ.

	— Сайн үг хэлсэнд чинь баярлалаа, Самансур. Эцэгт чинь баярлалаа. Харин нэг зүйлээс санаа их зовж байна. Би намаас хөөгдсөн шүү дээ, чи мэдсэн үү? 

	— Мэдсэн.

	— Би хөөгдсөн хүн Чорогийн намын батлахыг яаж районы намын хороонд аваачих бил ээ? Тийм эрхгүй болсон шүү дээ.

	— Танак аа, би мэдэхгүй, та өөрөө мэд. Би бол эцгийнхээ нас барахын өмнө хэлсэн үгийг л биелүүлэх ёстой. Миний эцэг биднийг орхин одохдоо захисан үгийг л таныг биелүүлж өгнө үү гэж танаас гуйж байна.

	— Би бол сэтгэлийн гүнээс баярлах билээ. Гэтэл надад ийм нэг гай тохиолджээ. Самансур чи өөрөө аваачиж өгвөл дээр биш үү?

	— Үгүй, дээргүй. Миний эцэг мэдээд хэлсэн байх ёстой. Миний эцэг нэгэнт танд итгэснээс хойш би яагаад танд итгэхгүй байх бил ээ? Миний эцэг Чоро Саяковын өөрийн нь захиа даалгавраар авчирлаа гэж та районы намын хороонд хэлнэ биз дээ гэжээ.

	Танабай өглөө эрт харанхуй байхад тосгоноос мордов. Гульсары бол зовох цагт ч, баярлах цагт ч адилхан найдвартай алдарт сайн хүлэг морин билээ. Гульсары бат туурайгаараа замын хөлдүү шавар гэдрэг шидлэн хурдалж байв. Гульсары энэ удаа үеийн нөхөр, нас барсан намын гишүүн Чоро Саяковынхаа онц даалгаврыг авсан Танабайг хүргэхээр хурдлан явжээ.

	Газар дэлхийн хязгаар хярхагт алгуурхан гэгээ тусаж байв. Үүрийн туяаны доод тал улам гэгээрэн харагдана. Тэр гэгээ бор харанхуйн дотор тэлж тархсаар авай.

	Жороо халиун тэр үүрийн гэгээ чиглэн огторгуйн уудамд хараахан бүдгэрээгүй нэг тод одны зүг хурдлан явна. Цөлийн дардан замаар жирэлзтэл жороолон явна. Танабай жороо халиун дээр мордоогүй уджээ. Гульсарын явдал урьдынхаа адил чийрэг хурдан байлаа. Салхинд морины дэл, Танабайн сахал сэвэлзтэл хийснэ. Гульсары шандас сайтай үнэхээр чийрэг хүлэг морин байлаа.

	Чоро Танабайг намаас хөөгдсөнийг мэдсээр байгаад миний намын батлахыг районы намын хороонд хүргэж өг гэж яагаад чухамхүү түүнд захиж өгөв гэж Танабай бүх замын турш бодсоор явав. Яадгийг нь үзэх гэв үү? Магадгүй, Танабайг намаас хөөхийг зөвшөөрөөгүй гэдгээ харуулах гэв үү? Ямар ч байсан одоо түүнийг мэдэж болохгүй. Одоо тэр дахин хэзээ ч үг дуугарахгүй болжээ. “Дахин хэзээ ч” гэдэг үг бол туйлын аймшигтай үг байлаа. Түүнээс илүү айхтар үг байхгүй.

	Дахин элдвийн юм санаанд нь орж, нөгөө дахин хэзээ ч бодож санахгүй юм сан гэсэн бодол нь сэргэж ирнэ. Үгүй бодох санах юм бас ч дуусаагүй нь үнэн. Тэр одоо Чорогийн сүүлчийн даалгаврыг биелүүлж явна. Түүний намын батлахыг авч очоод түүний тухай, Чорогийн тухай ярихдаа Чоро хүнд ямар хүн байсан, Чоро Танабайд ямар хүн байсан гэдгийг цугийг хэлэх болно. Өөрийнхөө тухай ч ярих болно. Яагаад гэвэл Чоро тэр хоёр нэг гарын хоёр хуруу юм.

	Энэ хоёр залуудаа ямар улс байсан, ямар амьдрал өнгөрүүлснийг улс мэдэг. Чорог амьд байхад ч үхсэн хойно нь ч түүнээс Танабайг салгаж болохгүй хүн байна гэж ойлгож юуны магад. Гагцхүү Танабайн үгийг дуулж, яриулах болоосой доо.

	Танабай районы намын хорооны нарийн бичгийн даргын тасалгаанд ороод Чорогийн намын батлахыг ширээн дээр нь яаж тавих бүхний тухай хэрхэн ярихаа хүртэл дүрслэн бодож явав. Буруугаа хүлээж намд эргүүлэн авахыг гуйя гэж бодож явжээ.

	Гэтэл харин намаас хөөгдсөн байж намын баримт бичиг авч явах чи ямар эрхтэй юм? “Намын гишүүн хүний намын батлахад чи хүрэх ёсгүй, чи хүлээж авах ёсгүй. Чамтай чамгүй наана чинь ондоо хүн бий” гэвэл яах бил ээ? Чоро үхэхийн өмнө өөрөө хүссэн юм. Түүний хүү Самансур үүнийг гэрчилнэ. “Тэгээд яагаав, хүн үхэхийн өмнө элий балай болж юу ч гэж хэлж болно шүү дээ” гэвэл юу гэж хариулах юм бэ?

	Гульсары хөлдүү газар дэржгэнэтэл жороолсоор их талыг барж нэг мэдэхэд Александровскийн хөтөл давж явав. Жороо халиун гайхалтай хурдан явсан тул хэрхэн хүрч ирснээ Танабай мэдсэнгүй.

	Танабайг районы төв ороход өглөө ажил цуглаж байв. Замдаа зогссонгүй шууд намын хороо руу очиж уяан дээр буугаад харвал жороо халиун их л хөлстэй байв. Танабай дээлийн тоосыг гүвж, дотогш ороход зүрхэн нь айхтар булгилж байв. Юу гэдэг бол? Ямаршуу хүлээж авдаг бол? Байшингийн гудамд хүн үзэгдэхгүй байв. Танабай, Кашкатаевын хүлээн авах өрөөнд орвол нарийн бичгийн дарга хүүхэн сууж байна.

	— Сайн байна уу?

	— Сайн

	— Нөхөр Кашкатаев бий юу?

	— Бий.

	— Би уулзах гэж ирлээ. Би “Цагаан чулуутын” хамтралын хоньчин байна. Миний нэр Бакасов гэхэд нь,

	— Би мэднэ таныг гэж хүүхэн инээмсэглэв.

	— Манай намын зохион байгуулагч Чоро нас барж, тЭр нас барахдаа намын батлахаа намайг районы намын хороонд хүргэж өгөөрэй гэсэн юм. Тэгээд би ирлээ гэхэд нь,

	— За, та хүлээж бай гээд цааш оров. Нарийн бичгийн дарга хүүхэн цааш ороод онц удаагүй атал Танабай яаран, тогтож ядан их л сандарч байлаа.

	Хүүхэн гарч ирээд үүдийг сайтар хааж,

	— Нөхөр Кашкатаев завгүй байна. Саяковын батлахыг тоо бүртгэлийн товчоонд өгчихнө үү гэж байна. Гудмаар яваад баруун гар талд бий гэв.

	“Тоо бүртгэлийн товчоо... гудмаар яваад баруун гар тал” энэ юу гэсэн үг вэ? гэж Танабай учрыг олохгүй байв. Ингэж болдог юм уу? Энэ тийм шальгүй хэрэг гэж үү? Танабай бодохдоо...

	— Надад ярих юм бий юм сан. Та орж хэлж өгөхгүй юу. Онц чухал яриатай юм сан гэхэд нь нөгөө хүүхэн цаашаа нэг л итгэл муутай орсноо гарч ирээд.

	— Тун завгүй байна гэснээ, их л тал өгөх маягтай нэмж хэлсэн нь, — Тантай ярих юмаа дууссан биз дээ гээд тэр хүүхэн бүр аяархан таныг хүлээж авахгүй биз дээ. Та явсан нь дээр гэжээ.

	Танабай байшингийн гудмаар явж баруун тийш эргэтэл “Тоо бүртгэлийн товчоо” гэсэн бичиг байв. Хаалганд нь жижигхэн цонх байлаа. Түүнийг тогштол нээгдэж,

	— Юу хэрэгтэй вэ? гэж нэг хүн асуув.

	— Батлах тушаах гэж ирлээ. Манай намын зохион байгуулагч Чоро Саяков нас барсан юм. “Цагаан чулуутын” хамтрал гэв.

	Танабай өврөө уудлан мөрөвчлөн зүүсэн арьсан уут гаргаж ирэхийг товчооны эрхлэгч хүүхэн тэсвэртэй хүлээж байв. Танабай тэр арьсан уутанд саяхан өөрийн батлахыг хадгалж явсан бол одоо Чорогийн батлахыг хийжээ. Танабай тэр цонхоор батлахыг нь шилжүүлэн өгөхдөө, “Чоро минь баяртай!” гэж дотроо өгүүлэв.

	Эрхлэгч эмэгтэй Чорогийн овог нэр, намын батлахын дугаар, намд элссэн он сарыг бичихийг Танабай сүүлийн удаа цээжиндээ тогтоон авсаар байв. Танабайгаар гарын үсэг зуруулав.

	— Гүйцэх нь энэ үү?

	— Гүйцлээ.

	— Баяртай!

	— Баяртай! Цонх тасхийтэл хаагдав. Танабай гарч морио тайлж байхдаа,

	— За Гульсары минь гүйцэх нь энэ дээ! гэв.

	Эцэж цуцахыг үл мэдэх жороо халиуныг унаж тосгон руугаа буцав. Жороо халиун намалзтал жороолоход хаврын их тал, салхин хоёр өмнөөс угтана. Морины явдалд сатаарч Танабай сэтгэлийн өвчин намдав.

	Тэр үдшидээ Танабай ууланд гэртээ харив. Эхнэр нь дув дуугүй тосож, морины жолоог угтан авч эр нөхрөө түшиж буулгав. Танабай эхнэрээ тэврэн авч мөрөндөө наалдуулав. Эхнэр нь бас уйлж тэврэн авлаа.

	— Чорогоо оршуулчхаад ирлээ дээ, Жайдар минь. Одоо түүнийг дахин харахгүй боллоо. Миний сайн нөхөр салан одлоо гэж Танабай баахан уйлав.

	Тэгээд гэрийн хаяанд чулуун дээр суув. Тэр ганцаар байхыг хүсжээ. Шовгор шовгор оройтой цаст цагаан уулын цаанаас саран мандахыг тэр хүлээжээ. Эхнэр нь гэрт хүүхдээ унтуулж байв. Зууханд гал ноцох чимээ сонсогдоно. Тэгээд эхнэр нь төмөр хуур хуурдаж гарав. Түүний утсан хүнгэнэх дуун хүний сэтгэлийг базлав. Салхин сэвэлзэж, хээр талд нэг хүн гашуудлын дуу дуулан явах шиг санагдана. Эргэн тойрон чив чимээгүй дүнхийж, тэр нам гүмийн дунд хүний уй гашуудлын ганц дуу цуурайтан байх шиг санагдана. Тэр уй гашууныг эдлэн яваа хүн хаана хүрч, эзгүй хээр талд хэрхэн уйтгараа арилгахыг мэдэхгүй явах шиг санагдана. Хөдөө талд хариу дуу үл гарна. Тэр ганцаараа өөрийгөө чагнан уйлна. Энэ бол “эрт дээр үеийн анчны дууг” эхнэр нь түүнд зориулан хуурдаж байгааг Танабай ойлгов.

	 

	Хонгор хүү чамайгаа аллаа би,

	Карагул хүү минь

	Хорвоод ганцаараа үлдлээ би,

	Карагул хүү минь 

	Хувь зохиол намайг ингэж залхаалаа

	Карагул хүү минь 

	Хувь зохиол намайг ингэж шийтгэлээ.

	Карагул хүү минь 

	Ан гөрөөнд чамайг юунд сургав даа би,

	Карагул хүү минь

	Ан гөрөөс, амьд болгоныг юунд хядав даа чи,

	Карагул хүү минь

	Амьдарч үржиж яваа амьтныг юунд чи

	Карагул хүү минь

	Алж устгав даа зайлуул      

	Карагул хүү минь

	Нартад ганцаар үлдлээ би, 

	Карагул хүү минь

	Намайг уйлахад хэн ч өрөвдсөнгүй

	Карагул хүү минь

	Хонгор чамайгаа аллаа би

	Карагул хүү минь

	Хоёр гараараа аллаа би,

	Карагул хүү минь

	 

	...Танабай гэрийн хаяанд сууж киргизийн эртний гуниглалын энэ дууг чагнан чимээгүй дүнсгэр уулсын дээгүүр саран хэрхэн алгуур гийж хурц шовгор цасан оргил, байц хадны дээгүүр хэрхэн дүүлэн явааг харж суулаа. Нас барсан нөхрөөсөө уучлалтыг эрж бас нэгэн удаа мөргөв.

	Гэрт Жайдар аварга анчин Карагулыг дурсан дуулсан энэ дууг төмөр хуураар хөгжимдсөөр авай.

	 

	Хонгор хүү чамайгаа би аллаа, Карагул хүү минь

	Хорвоод би ганцаар үлдлээ, Карагул хүү минь..

	Үүр хаяарах дөхөж байв. Танабай өвгөн амь гол нь тасарч буй жороо халиуны толгойг түшиж түүдэг галын дэргэд сууж түүнээс хойш юу болсныг дурсан санаж байлаа.

	Тэр үес Танабай нэг өдөр мужийн төв орсныг хэн ч мэдээгүй ажээ. Тэр бол хамгийн сүүлчийн оролдлого байжээ. Мужийн намын хорооны нарийн бичгийн даргатай л нэг уулзах юм сан гэж бодсон ажээ. Тэр дарга районы зөвлөгөөн дээр нэг удаа үг хэлж байхыг Танабай үзсэн бөгөөд түүнд өөрийн бүх л зовлонгоо ярихыг хүссэн байжээ. Чоро ч түүнийг их сайн хүн гэж ярьдаг байсан ба бусад улс ч магтдаг байв. Гэтэл тэр дарга ондоо мужид шилжин явсныг мужийн намын хороонд очсон хойноо сая мэджээ.

	— Та дуулаагүй юм уу? гэсэнд

	— Үгүй гэв.

	— Та тийм онц чухал хэрэгтэй юм бол энэ шинэ даргад би хэлээд өгье. Таныг лав хүлээн авах биз гэж хүлээх өрөөнд нэг эмэгтэй хэлжээ.

	— Баярлалаа. Уг нь би хувийн хэргээр уулзах гэсэн юм сан. Бид хоёр танил юм аа. Та санаа зовох хэрэггүй уучлаарай, баяртай гэж хэлээд Танабай тэндээс гарчээ. Танабай үнэндээ тэр хүнийг үзсэн бөгөөд тэр хүн түүнийг хоньчин Танабай Бакасов гэж бас мэдэх юм байжээ. Тэгэхээр таньдаг гэж хэлэхгүй яах юм? Тэд бие биеийг таньж хүндлэхгүй гэх газаргүй болохоор Танабай тийнхүү таньдаг юм гэж хэлсэн байжээ.

	Танабай тэндээс автобусны буудал чиглэн явж байв. Нэг пивоны мухлагийн дэргэд хоёр ажилчин пивоны хоосон торх машин дээр ачиж байжээ. Нэг нь машины тэвш дээр гарчээ. Дороос торх өнхрүүлэн өгч байсан нэг нь Танабайг дэргэдүүрээ өнгөрөн гарахыг гэнэт хараад царай нь хувьсхийжээ. Тэр бол Бектай байв. Дээш өнхрүүлж байсан торхыг түшсэн хэвээр яг зогссон онигор нүдээрээ Танабайг алдалгүй ширтэн энэ юу гэх нь вэ гэж хүлээн зогсжээ.

	— Хүүе чи, унтчихав уу, яав? гэж машин дээр зогсож байсан нэг нь ууртай өгүүлэв.

	Нөгөө торх нь доош гулгавч Бектай чадлаараа тулж байхдаа Танабайгаас нүд салгасангүй. Гэвч Танабай түүнтэй мэндэлсэнгүй. Харин “Чи энд байгаа вий. Сайн. Юу ч гэхэв дээ. Пивоны газар олж орсон уу?” гэж Танабай бодсон боловч өнгөрөн явав. Цааш алхаж явахдаа “Энэ хархүү баларч явна уу даа? Сайн хүн болж магадгүй байсан юм сан. Хэдэн үг ярилцдаг ч юм бил үү?” гэж Бектайг өрөвдөж нэг эргэх юм уу гэж бодов. Бектайг л үг авах юм бол урьдын нь явдлыг уучлахад бэлхэн байжээ. Гэвч тэгсэнгүй. Хэрэв намаас хөөгдсөнийг нь тэр мэдсэн бол олигтой яриа болохгүй гэж Танабай мэдэж байв. Хорон үгтэй тэр залуугаар өөрийгөө, хувь заяагаа, одоо хүртэл үнэнч үлдсэн үйл хэргээ доромжлуулахыг Танабай хүссэнгүй. Тэгээд холдоод явчихжээ. Замын машинд сууж харихаар явж байхдаа Бектайн тухай үргэлж бодож явав. Хүнд зузаан торх өргөж Танабайг ширтэн байсан нь үргэлж харагдсаар байжээ.

	Хожим Бектайг хэрэгт ороход Танабай зөвхөн хамтралын хонь хаячхаад явсныг нь хэлснээс ондоо юм дурдсангүй. Бектай эцсийн эцэст буруугаа мэдэж гэмшээсэй дээ гэж Танабай хүсэж байжээ. Гэтэл цаадах нь гэмшсэнгүй мэт билээ.

	— Шоронгоос гараад надтай уулзаарай. Цаашдын чинь амьдралын тухай ярьж болно шүү гэж Танабай Бектайд хэлсэн байжээ. Цаадах нь юу ч хэлсэнгүй, доошоо харсаар байжээ. Тэгээд Танабай ч яваад өгчээ. Танабай намаас хөөгдсөнөөс хойш өөртөө итгэлгүй болж хүн бүхний өмнө өөрийгөө буруутай юм шиг бодох болсон билээ. Ер баахан шантарчээ. Амьдралдаа тийм юм болно гэж хэзээ ч бодоогүй явжээ. Түүнийг хэн ч тавласангүй атал Танабай хүмүүсээс хөндийрч, тэдэнтэй үг хэлэлцэхээс зайлж, голдуу дуугүй явах болжээ.

	Гульсары толгойгоо газар нааж түүдгийн дэргэд огт хөдлөхгүй хэвтэнэ. Түүний амь гол хариугүй тасарч, хоолой нь хэрчигнэн, түүдгийн дөлийг харсан хэвээр нүдний нь гал бөхөж, дөрвөн хөлөө модон гадас адил шулуухан жийжээ.

	“Гульсары чи сайн хүлэг морин байлаа. Гульсары чи миний сайн хань байлаа. Гульсары чи миний амьдралын хамгийн сайхан үед хамт явж байлаа. Гульсары чамайгаа би хэзээ нэгэн цагт дурсан санаж явах болно. Алдарт сайн хүлэг Гульсары чи одоо нэгэнт үхэж байгаа болохоор одоо ч би чиний дэргэд чинийхээ тухай дурсан санаж байна. Бидний хэн хэн нь үхсэн хойноо хэзээ нэгэн цагт уулзах биз. Тэгэхдээ тэнд би чиний төвөргөөнийг сонсохгүй болно. Тэнд зам үгүй, тэнд газар дэлхий үгүй, тэнд өвс ногоо үгүй, тэнд амьдрал үгүй билээ. Харин Гульсары чамайгаа би хэзээ ч дурсан санаж авах тул би үхээгүй цагт чи амьд гэсэн үг шүү. Чиний тУУРайн чимээ миний хувьд дуртай дуу минь болно...” гэж Танабай эцсийнхээ ам үгийг жороо халиундаа өгч салах ёс гүйцэтгэв.

	Он жил гэдэг жороо халиуны хурд лугаа адил өнгөрснийг өвгөн Танабай санаад сэтгэл гунив. Хүн морь хоёр юутай хурдан хөгшрөв. Танабай өөрийгөө өвгөн гэж үзэх арай болоогүй юм биш үү. Гэтэл хүн нас өндөр болж хөгшрөхөөсөө урьдаар би өтөлжээ, он жил өнгөрчээ, үеэ элээж дусах л үлджээ гэж бодсоноор амархан өтөлдөг ажээ.

	Одоо энэ шөнө түүний жороо халиун морин үхэхэд Танабай туулж өнгөрүүлсэн замаа нэгд нэггүй нэхэн бодоод өөрийгөө арай эрт өтлөв гэж үзэж, түүнийг мартаагүй явсан нэг хүний зөвлөн хэлснийг үг болгон аваагүйдээ харамсаж байжээ. Тэр хүн бол өөрөө түүнийг сураглан өөрөө түүн дээр хүрч ирсэн билээ.

	Энэ бол Танабайг намын гишүүнээс хөөгдсөнөөс хойш долоон жил болсон хойно тохиолдсон явдал ажээ. Танабай тэгэхэд Сариг усны хавцалд хамтралын бэлчээр харах ажилтай болж, Жайдар эмгэнийхээ хамт тэнд манаач хийдэг байв. Охид нь сургуульд явж дараа нь хүнтэй суусан байлаа. Хүү нь техникум төгсөөд районд хуваарилагдаж бас гэр бүлтэй болсон байжээ.

	Зуны нэг өдөр Танабай горхины захад өвс хадаж байв. Өвс хадахад ёстой зохистой цэлмэг халуун өдөр байв. Хавцлын дунд нам жим, дэвхрэг царцаа жингэнэнэ. Танабай өргөн халхгар өмд унжуулж, цамцыг сул задгай тавиад хадуурын дуу хан ханхийж, хажуудаа жигд өргөн дэл гарган авай. Ажилдаа шунаад нэг хөнгөн тэрэг ирж зогссоныг мэдсэнгүй. Машинаас хоёр хүн бууж түүнийг шууд чиглэн иржээ.

	— Сайн уу, Танак. Бурхан өршөөх болтугай! гэж хүн дуугарахад нь эргэж харвал Ибраим байжээ. Тэр яг л янзаараа, цүндгэр гэдэс гарган шалхайтал зогсож байв. Өргөн хавтгай нүүрийн энгээр инээмсэглэн,

	— Бид Танак таныг эрж явна. Районы намын хорооны нарийн бичгийн дарга тантай уулзах гэж өөрөө ирлээ дээ гэв.

	“Ээ зальт шар үнэг. Хэзээ нэгэн цагт суудал олоод авсан явах юм. Зусардаж явааг нь харав уу? Хүн чанаргүй амьтан. Хүн болгоныг зулгуйдан, хүн болгоныг зусардаж явах юм даа!” гэж Танабай өөрийн эрхгүй зэвүүцэв.

	— Сайн байцгаана уу? гэж Танабай тэдэнтэй гар барив. Ибраимтай ирсэн нөхөр түүний гарыг чанга атгасан хэвээр,

	— Та намайг танихгүй байна уу? Өвгөн гуай гэж их л эелдэг асуужээ.

	Танабай “Би түүнийг хаана үзсэн бил ээ?” гэж санаж ядан байв. Их сайн таних байтал их ондоо болсон нэг хүн зогсож байна. Итгэл төгс, илэрхий харцтай нар салхинд борлосон тэр бат чийрэг залуу эр бор зотон костюм өмсжээ.

	— Энэ бол нөхөр... гэж орноос нь Ибраим хэлэх гэхэд нь Танабай,      г

	— Байзнаарай, би өөрөө хэлье гээд инээж, — Хүү минь чамайг танилаа. Юунд танихгүй байх бил ээ? За тэгээд сайн уу? Чамтай уулзсандаа их би баяртай байна гэв.

	Энэ бол Керимбеков байжээ. Танабайг намаас хөөгдөхөд түүнийг зоригтой хамгаалж байсан мөнөөхөн эв хамтын залуучуудын эвлэлийн нарийн бичгийн дарга мөн ажээ.

	— Таньсан бол Танак тантай ярих юм байна. Энэ эрэг дагаад жаахан явъя гээд Ибраимд хандаж

	— Харин та оронд нь энэ хадуур аваад, өвс хадаж байна уу гэхэд нь, Ибраим дуртайяа нахилзан,

	— Тэгэлгүй яах вэ, нөхөр Керимбеков гээд хүрмээ тайлж чулуудав.

	Танабай Керимбеков хоёр хадсан газраар явж горхины эргийн нэг чулуун дээр очиж суув.

	— Ямар хэргээр тантай уулзах гэж ирснийг минь та бараг гадарлаж байгаа биз. Таны өвс хадаж байхыг харвал бие чинь их чийрэг сайн байгаа юм байна. Үүнд би их баярлаж байна гэж Керимбеков яриагаа эхлэв.

	— Чамайг ирсэнд чинь би бас баяртай байна. Тэгээд юу гээв хүүхээ?

	— Тэгэхлээр тодорхой ярилцъя, Танак ах аа. Одоо юм их ондоо болж, их юм сайн болж байгааг та надаас доргүй мэдэж байгаа шүү дээ.

	— Мэдэж байна аа. Үнэндээ тийм шүү. Манай хамтралаар аваад үзсэн ч ажил байдал их сайн болсон шиг байдаг юм. Би саявтар Таван модтын хөндий орж үзлээ. Би тэр жил тэнд хоньчин гэж үйлээ үзэж байлаа шүү дээ. Хараад атаархмаар юм. Тэнд малын цоо шинэ хороо барьсан байна. Таван зуу хонь лав багтмаар сайхан вааран дээвэртэй хороо барьсан байна билээ. Хоньчны сууцны байшин бариад хажууд нь саравч, жүчээ барьсан байна. Шал ондоо болжээ. Бусад өвөлжөө ч гэсэн дээ. Тосгонд бас айлууд шинэ байшин барьж байна. Нэг ороход л нэг шинэ байшин бий болсон байх юм. Тэгээд дэгжээд явчихна даа

	— Бид ганцхан үүний төлөө л санаа тавьж байна. Бас яагаа ч үгүй. Гэхдээ бага багаар хийж л байна. Харин би танд нэг юм хэлье. Та намд эргэж ор. Бид таны хэргийг дахин авч үзье. Таны тухай товчоонд яриа болсон. Юм хожимдоно гэж байдаггүй гэдэг биз дээ гэжээ.

	Танабай дуугүй байв. Баахан зовжээ. Нэг баярлан нэг гомдож байв. Өнгөрснийг дурдан санавал ихэд гомдсон тал бий. Гэхдээ өнгөрснийг дурдан санахыг хүссэнгүй, түүний тухай бодохыг ч хүссэнгүй.

	— Сайхан үг хэлсэнд чинь баярлалаа. Хөгшнөө мартаагүйд чинь баярлалаа гэж Танабай районы намын хорооны нарийн бичгийн даргад тал өгөөд, жаахан бодож байснаа үнэн сэтгэлээсээ хэлсэн нь, — Би нэгэнт өтөлжээ. Одоо би намд ороод ямар ашиг байна? Намд би юу хийж чадах юм бэ? Би одоо хэнд ч нэмэргүй болжээ. Миний нас бие өнгөрөөд байна. Чи харин битгий гомдоорой. Яах вэ, би бодъё гэжээ.

	Танабай шийдэж ядан их л уджээ. Өнөө явъя, маргааш болъё гэж хойш тавьсаар байтал хоног сар өнгөрөв.

	Нэг өдөр шийдэж морио эмээллэж унаад явсан боловч замын дундаас буцаад харьжээ. Яагаад тэр вэ? Тэнэг болоод л буцсанаа сүүлд өөрөө ойлгожээ. “Зөнөж хүүхэд шиг болчихжээ” гэж өөрийгөө зэмлэн бодно. Тэр бүхнийг ойлгож байсан боловч яаж ч чадалгүй байсаар байв.

	Хээр талд жороо халиуны тоосыг Танабай нэг удаа олж харав. Гульсары мөн гэж дор нь танив. Танабай түүний барааг их л цөөхөн олж харах болжээ. Жороо халиун зуны хуурай хөрсний цагаан тоосноос гарч чадахгүй явахыг Танабай холоос хараад ихэд гутарчээ. Жороо халиун урьд өөрийнхөө тоосонд хэзээ ч гүйцэгддэггүй байлаа. Ардаа гозойсон цагаан тоос орхиж хар бараан шувуу адил нисэн алга болдог билээ. Одоо бол өөрийнхөө тоосон дотор орж үзэгдэхгүй болох бөгөөд тоосноос нэг хэдэн минут сугаран гарах боловч бас л бөөн цагаан тоосонд орж үзэгдэхгүй болно. Одоо тоосноосоо түрүүлж чадахгүй болжээ. Энэ бол хөгширч сулдсаны шинж даруй мөн. “Гульсары чи бас л больжээ” гэж Танабай гуниглан бодов.

	Тэр тоосон дотор яаж тамирдаж, яаж амьсгаадан яваа бол хөөрхий. Унасан эзэн нь яаж цухалдаж яаж ташуурдаж яваа бол гэж Танабай сэтгэлдээ дүрслэн бодно. Жороо халиуны нүд бүлтгэнэн харагдах шиг болоход Танабай хөөрхий Гульсары хэчнээн чадал заавч тоосноос гарч чадахгүй болжээ гэж бодно. Тэр хүн хэдий хол явавч Танабай энэ удаа тэссэнгүй “Зогс! Морио хайрлаач” гэж хашхиран урдуур нь томж харайлгав.

	Гэвч гүйцсэнгүй хоцров. Цаад хүн нь ойлгосон бол сайн сан. Ойлгоогүй бол яана даа? Хэрэв цаад хүн нь “Чамд ямар хамаатай юм? Чи хаанаас ийм бөөн заавар болсон амьтан гараад ирэв? Би ингэж давхих дуртай юм. Хөгшин зөнөг чи дуугүй бай!” гэвэл яана!

	Тэрхэн үес жороо халиун тоосон дунд нэг орж, нэг сугаран их л сульдсан байдалтай давхисаар улам холдон оджээ. Танабай хойноос нь харж баахан зогсоод буцахдаа, “Гульсары чи бид гүйдгээ гүйсэн дээ. Одоо хөгширчээ. Ийм болсон бид одоо хэнд хэрэгтэй юм бэ? Би бас одоо гүйж чадахгүй болсон шүү. Бидэнд одоо үхэх л үлдээ шив” гэж амандаа үглэв.

	Хойтон жил нь Гульсарыг тэргэнд хөллөсөн байхыг Танабай бас олж харжээ. Хурдан сайн хүлэг байсан морины хөгшрөөд жагсаалаас гарч хувь зохиолын эрхээр хүзүүндээ жааванз углан хэмхэрхий тэрэг чирч явахыг харахад даанч гунигтай байжээ. Танабай тэссэнгүй буруу харжээ.

	Танабай дараа нь жороо халиунтай бас нэг тааралджээ. Энэ удаа уранхай цамцтай богино өмдтэй, долоо орчим насны жаал Гульсарыг зайдлан гудамжаар явж байв. Тэр жаал морь унаж сурсан гэж ихэд гайхуулан баярлаж, хувхай мөчрөөр морио гуядна. Тэр жаалыг морь унаж сургах гэж хамгийн номхон хөгшин адасга дээр мордуулсан нь ил байв. Жороо халиун сүүлдээ тийм адасга болсон ажээ.

	Өвгөн гуай намайг харж байна уу? Би бол Чапаев. Одоо энэ гол гарах минь! гэж тэр жаал Танабайд гайхуулав.

	— Алив харъя, яв яв гэж Танабай жаал хүүг хөөргөв.

	Жаал хүү морины жолоог их зоригтой дугтран гол руу орсон атал морь нөгөө эрэг өөд цоройн гарахад тогтож чадсангүй усанд унажээ. Жаал хүү айхдаа.

	— Ээж ээ! гэж уйлав.

	Танабай жаал хүүг уснаас татан гаргаж хөтөлж морин дээр нь аваачив. Гульсары жим зам дээр номхон зогсож дөрвөн хөл дээрээ ээлжлэн зогсоно. “Хөл нь чилж зогсож чадахгүй байхыг бодоход их мууджээ зайлуул!” гэж бодоод Танабай, хөгшин жороо морин дээр нөгөө жаалыг мордуулаад,

	— За яв, дахиад битгий ойчоорой гэв.

	Гульсары замаар орж арайхан гэлдрэв.

	Жороо халиун тэгээд хамгийн сүүлд Танабайн гарт дахин орж, түүнийг тэжээж тэнхрүүлэн хөл дээр нь босготол сая Танабайг сүүлчийн удаа Александровкийн хөтөл давуулаад одоо үхэх нь энэ ажгуу.

	Танабай ач хүү төрөв гэж хүү бэр хоёр дээрээ очоод буцаж яваа царай нь энэ. Тэр бол тэдний хоёр дахь хүүхэд билээ. Эдэндээ аваачиж өгөх гэж нэг хонины мах, шуудай төмс, эхнэрийнхээ хайрсан баахан талх боов ачиж гарсан ажээ. Жайдар бие муу гээд явж өгөөгүй учрыг Танабай сая ойлгов. Эхнэр нь хэдийгээр амьтан хүнд яриад явдаггүй ч гэсэн бэрдээ их дургүй юм байжээ. Хүү нь тэртэй тэргүй өөрийн мэдэлгүй номхон хүн атал айхтар бэрх хатуу чанга эхнэр тааралджээ. Эхнэр нь гэрт сууж захиран, эр нөхрөө их л зовоодог ажээ. Дээр сандайлж загнаж л байвал бусдыг дарлах, гомдоохоос буцдаггүй тийм хүн байдаг л даа.

	Хүүгийн нь эхнэр яг тийм хүн ажээ. Уг нь Танабайн хүү ажилд дэвших ёстой байтал яагаад ч юм, ондоо хүнийг дэвшүүлсэн байжээ. Тэглээ гэж эхнэр нь энэ талаар ямар ч гэмгүй өвгөнийг загнаж,

	— Насаараа хоньчин, адуучин явах байсан юм бол намд юунд элссэн юм бэ? Тэгээд эцэст нь хөөгдөж, түүнээс болоод хүү чинь ажилд дэвшихгүй байна шүү дээ. Нэг албандаа зуун жил болсон ч хэвээр байх нь байна. Ууланд суудаг хөгшин та нарт юу хэрэгтэй юм бэ? Харин та нараас болж бид л зовж байна гэх мэтээр их л олон үг хэлжээ...

	Танабай дэмий л ирлээ гэж баяргүй байв. Зөвхөн бэрийн сэтгэлийг засахын тул,

	— Тэгвэл би, намайг намд буцааж аваач гэж гуйж үзэх үү дээ гэж итгэл муутай хэлэхэд нь,

	— Чи тэнд онц хэрэгтэй хүн юм. Чамайг тэнд туйлын их хүсдэг байна. Тэнд чам шиг хөгшингүйдээд яаж ч чадахгүй байгаа биз гэж бэр нь инээд алджээ.

	Хэрэв тэр хүүхэн тэдний бэр биш, төрсөн хүүгийн нь эхнэр биш байсан бол тийм янзаар ярихыг Танабай тэвчих үү дээ? Сайн муу ч гэсэн өөрийн талын хүн байгаа болохоор хаашаа ч зайлах аргагүй. Чиний энэ нөхөр эцэг нь муудаад албан ажилдаа дэвшиж чадахгүй байгаа юм биш нэгд өөрөө хэнд ч хэрэггүй хүн, хоёрт эрүүл хүн хараад зугтаамаар эхнэр тааралдсан учраас дэвшиж чадахгүй байгаа юм энэ тэр гэж өвгөн ярьсан ч үгүй, зөрсөн ч үгүй, дуугүй л байжээ. “Сайн эхнэр бол муу эрийг дунд, дунд эрийг сайн, сайн эрийг бүх дэлхийд нэртэй болгодог юм” гэдэг үг ч бас учиртай үг дээ. Гэвч өвгөн эхнэрийн нь дэргэд хүүгийн нэрийг гутаахыг хүссэнгүй, яах вэ миний буруугаас л тэр гэж эд бодвол бодог гэж өнгөрчээ.

	Эл учир Танабай тэднийхээс яаран гарчээ. Тэднийд хонохоос шал дургүй нь хүрсэн байжээ. Одоо харин түүдгийн дэргэд байхдаа “Ээ тэнэг эм! Та нар хаанаас ийм зан олж авдаг юм бэ? Бусдыг хайрлана, хүндэлнэ гэж огт мэдэхгүй, ганцхан өөрсдийгөө л бодно. Юм болгоныг өөрийнхөөрөө үзнэ. Та нарынхаар ч болохгүй дээ. Би бас хэрэгтэй хүн, хэрэг болно” гэж бэрээ харааж суужээ.

	Өглөө болов. Уулсын орой ялгаран тодорч талын бараа улмаар тэлэв. Жалгын ирмэг дээр түлсэн түүдэг гал хэдийн унтарч зөвхөн хүрэн улаан цог үлджээ. Түүний хажууд буурал өвгөн дах нөмрөн зогсоно. Одоо тэр дахаар морио хучих хэрэгцээгүй болжээ. Гульсары хэдийн нөгөө ертөнцөд одож, хурмастын адуун сүрэгт нийлжээ... Танабай үхсэн морио хараад нүд нь орой дээрээ гарчхав. Юу гэвэл Гульсары хүзүү сунган тэрийж үхсэнийг үзвэл толгойд нь хазаарын ор айхтар гүн Хонхор гарчээ. Туурай нь хагарч тах нь элэгдсэн дөрвөн хөлийг нугаршгүй чанга жийжээ. Тэр туурайгаар ОДоо газар гишгэх зам дээр мөр хээлж чадахгүй болжээ. Танабай морио хамгийн сүүлчийн удаа тонгойн харж хүйтэн зовхийг буулгаж, хазаарыг аваад эргэж харалгүй алхав.

	Уулыг чиглэн хээр талын дундуур явав. Мөн л элдвийг бодсоор явжээ. Насан өтөлж үхэх цаг удахгүй болсноо санааширна. Элэн халин нисэгч ижил сүргээс гээгдсэн ганц бие шувуу шиг ганцаар үхэхгүй юм сан гэж бодно. Үхэх юм бол нэг үүрд хамт байж нэг замд хамт явж байгсад нь түүний дээгүүр эргэлдэн нисэж салахаар явуут дундаа үхэх юм сан гэж бодно.

	Самансурт захидал бичье байз гэж Танабайд бодогдов. Юу гэж бичих вэ гэвэл ингэж бичнэ. “Гульсары нэртэй жороо халиун морийг чи санаж байна уу? Санах л ёстой доо. Түүнийг унаж би чиний эцгийн батлахыг районд хүргэж өгч байсан даа. Тэгэхэд чи өөрөө намайг явуулсан шүү дээ. Гэтэл би өчигдөр шөнө Александровкаас буцаж явтал алдар цуут жороо халиун морь замдаа үхлээ. Би шөнөжин морины хажууд сууж бүх туулсан амьдралаа шөнөжин дурдан санаж хонов. Гульсары мэт замд үхэх цаг ирж магадгүй байна. Намайг намд эргэж ороход СаманСУР хүү минь, чи л надад тус болох ёстой хүн дээ. Миний насан богино ч гэсэн, би ямар хүн байсан тийм хэвээр байхыг хүснэ. Чиний эцэг намын батлахаа надаар районд хүргүүлсэн нь энгүүн хэрэг биш гэдгийг би одоо ойлголоо. Чи бол түүний хүү, мөн, чи өвгөн Танабай Бакасов гэж намайг мэднэ шүү... гэж бичье” хэмээн шийджээ.

	Танабай хазаараа үүрээд хээр талын дунд алхаж явав. Нүдний нулимс нүүрийг даган урсаж сахал нь норжээ. Гэвч нулимсаа арчилгүй явна. Энэ нь Гульсарыг санаад уйлсан нь билээ. Нулимс бүрхсэн нүдээр харвал шинэ өглөө ирж, уулын бэлээр ганц бие бор галуу яаран нисэж яваа харагдав. Бор галуу ижил сүргээ гүйцэн очив.

	— Нис нис! Далавчаа цуцаагүй цагт бусдыгаа гүйцэж яв гэж амандаа үглээд нэгэнт санаа алдаад Гульсары минь баяртай гэв.

	Танабай цааш алхана. Тийнхүү алхан явахад

	— ...Яриг цагаан ингэ сариг цагаан ботгоо олон хоног эрлээ. Хархан нүдэт хүү минь хаахна байна даа чи? Буйлаач! Хамаг дэлэн минь чинээд халуун сүү минь садраад байна аа. Хаахна байна чи минь, хэлээч! Хамаг цагаан сүү чинь... гэснээ ийм нэгэн эртний дуу чихэнд нь дуулдсаар авай.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

